
Útdráttur 

Unga kynslóðin sem er að vaxa úr grasi í dag er oft kölluð tæknikynslóðin og töluvert hefur 

verið fjallað um unglinga og áhrifavalda í lífi þeirra síðustu árin. Markmið rannsóknarinnar 

var að fá að heyra rödd unga fólksins og hvaða merkingu það leggur í Internetið og tæknina í 

dag, hvað þeim finnst og hvernig þau skilgreina og skilja þessa hluti í sínu lífi. Tekin voru 

viðtöl við 8 einstaklinga á aldrinum 14-16 ára (í 8.-10. bekk) og þau spurð spurninga um 

Internetnotkun sína. Niðurstöður rannsóknarinnar sýna meðal annars að ungt fólk í dag virðist 

vera mjög virkt á samskiptasíðum á borð við Facebook, Formspring og núna nýlega á talkd. 

Einnig er ungt fólk töluvert í tölvuleikjum og þar má sjá mun á því milli kynja hvaða leiki þau 

spila. Einelti þrífst á Internetinu eins og annars staðar í samfélaginu og viðmælendur mínir 

höfðu margir hverjir áhyggjur af því. Internetið færir ungu fólki alls kyns gagnlegar og 

uppbyggjandi upplýsingar á nokkrum sekúndum en á sama tíma getur það einnig fært þeim 

hættulegar og neikvæðar upplýsingar. Hagnýtt gildi þessarar rannsóknar felur fyrst og fremst í 

sér aukinn skilning á notkun ungs fólks á Internetinu í dag. Þessi ritgerð tekur á mörgum 

hliðum Internetsins og gefur því breiða sýn á viðfangsefnið.  

Abstract 

The young generation that is growing up in modern times is often called the generation of 

technologies and much has been written about teenagers and the influences in their lives in the 

academic community as well as in the media in recent years. The aim of this research was to 

understand how teenagers use the technology today, especially the Internet, to hear their 

voices, what they think and how they define the Internet and its impact on their daily lives. In 

order to achieve these objectives interviews were conducted with 8 individuals of the age of 

14-16 and they were asked various questions about their Internet use. The research findings 

showed that teenagers today seem to be very active on social networking sites such as 

Facebook, Formspring and now recently on talkd. Teenagers today also spend considerable 

time playing computer games and the sexes seem to differ in game choice. Bullying thrives on 

the Internet like in other parts of the society and my interviewees had obvious concerns. The 

practical value of this research is mainly that it brings more understanding of teenagers and 

their use of the Internet. This research covers various sides of the Internet and gives a wide 

perspective on the subject matter.  

Formáli 

Rannsókn þessi er metin til 60 eininga af meistaraprófi í mannfræði við Félags- og 

mannvísindadeild Háskóla Íslands. Leiðbeinandi var Unnur Dís Skaptadóttir prófessor í 

mannfræði.  

 
Ég vil þakka viðmælendum mínum, þessu frábæra unga fólki fyrir að segja mér 

opinskátt frá skoðunum sínum og upplifunum af heimi Internetsins. Unnur Dís fær 

þakkir fyrir hvatningu, góða leiðbeiningu og uppbyggjandi athugasemdir. Vinkonur 

mínar, Kristín og Svala, fá þakkir fyrir fjöldamörg samtöl sem við áttum um ungt fólk 

og Internetið, áhuga og hvatningu. Einnig vil ég þakka fjölskyldu minni fyrir góðan 

stuðning. Síðast en ekki síst fær systir mín Erla Einarsdóttir, sérstakt þakklæti fyrir að 

prófarkalesa ritgerðina yfir aftur og aftur af mikilli snilld.  

1. Inngangur 

Töluvert hefur verið fjallað um unglinga og áhrifavalda í lífi þeirra í fræðasamfélaginu og 

samfélagsumræðunni síðustu árin. Meðal annars er talað um að sjónvarp og Internetið hafi 

mikil áhrif á ungt fólk svo sem tónlistarmyndbönd, sjónvarpsþættir, Facebook, Twitter, leikir 

sem spilaðir eru á Internetinu og spjallsíður svo eitthvað sé nefnt. Það er ekki hægt að líta 

framhjá því að tæknin er stöðugt að þróast og breytast og eitthvað nýtt í boði nánast í hverri 

viku. Gerðar hafa verið rannsóknir og fjallað hefur verið um þetta efni í fræðasamfélaginu en 

ekki er til mikið af rannsóknum þar sem sjónarmið unglinganna sjálfra koma fram. Það hafa 

verið gerðar megindlegar og eigindlegar rannsóknir á Internetnotkun ungs fólks og mikið 

skrifað um efnið þar sem bæði neikvæðar og jákvæðar raddir heyrast. Talað hefur verið um 

kynslóðina sem er að alast upp í dag sem upplýsingakynslóðina eða stafrænu kynslóðina. 

Töluvert meira er til af megindlegum rannsóknum á viðfangsefninu og tel ég því mikilvægt að 

koma með eigindlega rannsókn þar sem raddir unga fólksins koma fram. 

Í þessari rannsókn verður fjallað um það hvernig ungt fólk á aldrinum 14-16 ára 

upplifir sig sem einstaklinga á Internetinu. Markmiðið er að fá að heyra þeirra upplifanir og 

reynslu af Internetinu og leyfa þeim að koma sínum skoðunum á framfæri. Einnig var 

markmiðið að komast að því hvernig unga fólkið notar þær samskiptasíður sem eru í boði og 

hvað það telur vera neikvætt og jákvætt við Internetið. Tekin voru viðtöl við 8 einstaklinga á 

aldrinum 14-16 ára (8.-10. bekk) og þau spurð spurninga um Internetnotkun sína. 

Ég hef alltaf haft áhuga á veruleika unglinga og málefnum þeim tengdum. 

Unglingsárin eru mikilvægur tími í lífi einstaklings þar sem hann er að finna sjálfan sig, móta 

sína eigin sjálfsmynd og taka sín fyrstu skref í átt að sjálfstæði. Þessir tímar sem við erum að 

lifa núna eru um margt merkilegir sökum stöðugt aukinnar tæknivæðingar. Það er vitað mál 

að tölvur og Internetið spila sífellt stærra hlutverk í lífi ungs fólks. Mikið hefur verið rætt um 

möguleg áhrif sem þetta getur haft á unglinga en mér finnst mikilvægt að heyra raddir þeirra 

sjálfra og viðhorf, það er ekki nóg að tala um unglingana heldur verður líka að tala við þá.  

Þessari ritgerð verður skipt niður í 6 yfirkafla og er þessi kafli fyrstur. Þar á eftir 

kemur kenningarlegt yfirlit þar sem farið verður yfir kenningarlega umræðu um 

viðfangsefnið, ungt fólk og Internetið. Í kenningakaflanum staðset ég mína kenningarlegu 

umræðu í ritgerðinni. Kaflinn byrjar á því að fjalla um kenningar um Internetið og fer svo yfir 

í kenningar og rannsóknir um ungt fólk og ýmislegt tengt Internetinu. Þriðji kaflinn fjallar um 

þá aðferðafræði sem notast var við í rannsókninni en þar verður meðal annars farið yfir 

greiningu gagna, siðferðileg álitamál og ungt fólk sem viðmælendur. Í fjórða kaflanum verður 

svo fjallað um niðurstöður rannsóknarinnar og er honum skipt niður í sex undirkafla eftir 

þeim þemum sem fram komu í rannsókninni. Því næst kemur umræðukaflinn þar sem fjallað 

er um niðurstöðurnar og kenningarlega þekkingu. Síðasti kaflinn er lokaorð en í honum 

verður gert grein fyrir almennri umræðu þar sem meðal annars verður farið yfir niðurstöður 

rannsóknarinnar og fjallað um hvaða hagnýta gildi rannsóknin hefur fyrir fræðasamfélagið og 

samfélagið almennt. 

2. Kenningarlegt yfirlit 

Mikið hefur verið skrifað og fjallað um áhrif netmiðla á unglinga síðustu árin og áhrif 

samskiptasíðna á ungt fólk. Í því samhengi koma oft fyrir hugtök eins og einelti, öryggi ungs 

fólks á Internetinu, persónustuldur og tölvunotkun. Það hefur vakið athygli mína að ungt fólk 

er oftar en ekki flinkara og fljótara að læra á tölvur og ýmiss konar forrit og síður á 

Internetinu en eldri kynslóðir. Livingstone (2002) talar um að almenningur og fræðimenn hafi 

mismunandi skoðanir á áhrifum tæknivæðingar á ungt fólk. Bjartsýnismenn tala um nýja og 

betri möguleika þegar kemur að lýðræðislegri og samfélagslegri þátttöku, sköpunargáfu og 

tjáningu. Þeir tala einnig um að upplýsingar og ýmis konar þekking sé orðin mun aðgengilegri 

sem leiði af sér fjölbreyttari viðhorf.  

 Anthony Giddens fjallar um þær samfélagslegu breytingar sem hafa átt sér stað með 

tilkomu nýrrar tækni í bók sinni The Consequence of Modernity sem hann gaf út árið 1990. 

Þrátt fyrir að 22 ár séu liðin frá útgáfu bókarinnar á ýmislegt við enn þann dag í dag. Giddens 

talar um að engin leið sé fyrir meðal mann að fylgjast með öllu því sem gerist í heimi 

tækninnar, það er sífellt eitthvað nýtt að þróast (Giddens, 1990). Þetta á mjög vel við í dag, 

það koma ný tæki á markað nánast daglega. Maður þarf að hafa sig allan við til að fylgjast 

með þróun iPhone, iPod og iPad svo eitthvað sé nefnt. Beck tekur undir þetta með Giddens og 

segir ennfremur að þær tæknilegu og samfélagslegu breytingar sem hafa átt sér stað hafi aldrei 

verið jafn hraðar og síðustu áratugi (Beck, 2000). Ég verð að viðurkenna að ég fann fyrir 

þessu sem þeir félagar Giddens og Beck tala um, það var hægara sagt en gert að fylgjast með 

öllum nýjungunum á meðan rannsókn og ritgerðarskrif stóðu yfir, bæði þegar kom að tölvum 

og símum og þegar kom að síðum á Internetinu. Wajcman (2008) telur að það megi að vissu 

leyti skoða mannkynssöguna út frá kapphlaupi við tímann. Hún telur að hraðinn sem fylgi 

tækninni sé kominn fram úr líkamlegri getu einstaklingsins. Fræðimenn tala um að tæknin sé 

orðin það mikil að raunveruleikinn sé farinn að hverfa, rauntími sé ekki endilega lengur partur 

af núlifandi stund. Í þessum kafla verður farið yfir þær kenningar og umræður sem hafa verið 

hvað mest áberandi þegar kemur að ungu fólki og Internetinu.   

2.1 Internetið í sögulegu samhengi 

Veraldarvefurinn var kynntur til sögunnar árið 1994. Hann gerir fólki kleift að birta skilaboð 

og upplýsingar á gagnvirkan hátt í gegnum margmiðlun með notkun orða, mynda, hljóðs, 

hreyfimynda og myndbandstækni. Í upphafi var Internetið aðeins notað af hernum, 

akademíunni og viðskiptalífinu með aðalbækistöðvar í Evrópu og Bandaríkjunum. Þegar 

Internetið varð opinbert árið 1993 voru aðeins 3 milljónir notenda í heiminum. Næstu fimm 

árin fjölgaði þeim í hundrað milljónir. Árið 2001 voru notendur í kringum 600 milljónir eða 1 

af hverjum 10 jarðarbúum. Engin önnur tækniuppgötvun hefur breiðst jafn hratt út og 

Internetið. Tæknibyltingin hefur áhrif á okkur öll en við upplifum hana hins vegar öll á 

mismunandi hátt (Hart, 2004). 

Um 1990 töldu ýmsir fræðimenn, pólitíkusar, opinberir starfsmenn, viðskiptaleiðtogar 

og blaðamenn að Internetið kæmi til með að umbreyta heiminum. Sú hnattræna miðlun sem 

Internetið býður upp á átti að minnka alheiminn, hvetja til samtals milli þjóða og ýta undir 

hnattrænan skilning. Talað var um að Internetið yrði óstöðvandi afl sem myndi breyta 

samfélagi manna til frambúðar líkt og tilkoma prentsins og byssupúðurs gerðu. Einhverjir 

vilja meina að allir nema þeir sem eru með tæknifóbíu sjái það að Internetið sé að endurskapa 

(remake) heiminn. Svo eru aðrir sem eru ekki eins bjartsýnir í garð Internetsins og tala meðal 

annars um að samskipti á Internetinu geti verið ávanabindandi, grunnhyggin og innantóm og 

geti komið í veg fyrir sterkari og meira fullnægjandi persónuleg samskipti (Curran, Fenton og 

Freedman, 2012). 

 Margt er líkt með notendum ritsímans hér áður fyrr og notendum Internetsins í dag. 

Notendur ritsímans voru beinlínu (on-line) samfélag sem taldi þúsundir manna. Þetta fólk átti 

samskipti hvort við annað í gegnum vírana en hittist sjaldan augliti til auglitis. Það hittist 

oftast á línunni þegar lítið var um að vera og deildi sögum, fréttum og slúðri. Stundum gerðist 

það að þessi samskipti leiddu af sér sambönd og jafnvel hjónabönd. Í dag sendir fólk hvort 

öðru smáskilaboð í milljóna- eða billjónatali á degi hverjum í gegnum farsíma. Síminn tók 

svo við af símskeytunum en þegar hann kom á markað kom upp sú umræða að hann myndi 

hugsanlega hafa neikvæð áhrif á fjölskyldulíf og sambönd og einangra fólk. Meðal annars 

voru skrifaðar tímaritsgreinar þar sem greinahöfundar veltu því fyrir sér hvort síminn myndi 

sundra heimilislífinu og þeirri gömlu iðju að heimsækja vini og vandamenn. Næsta bylting 

var svo útvarpið. Yfirvöld á þeim tíma voru hrædd um að þessi nýja tækni kæmi til með að 

koma af stað byltingu og ofbeldi. Það var svo sjónvarpið sem hafði hvað mest áhrif á 

samfélagið vegna þess að einstaklingar og fjölskyldur áttu þess kost að vera heima og njóta 

afþreyingar í stað þess að fara út af heimilinu til þess að sækja afþreyingu, til dæmis í leikhús. 

Internetið sameinar svo allar þessar tæknibyltingar sem hafa verið nefndar hér að ofan. Líkt 

og símskeytið og símann er hægt að nota Internetið til þess að eiga samskipti með vefpósti og 

smáskilaboðum og líkt og útvarp og sjónvarp þá er Internetið almenningsmiðill (Bargh og 

McKenna, 2004). 

Það er einnig ýmislegt sem ekki er líkt með Internetinu og “gömlu miðlunum”.  Það 

eru sérstaklega tvö atriði sem hafa verið í brennidepli í sálfræðilegum rannsóknum og 

rannsóknum á mannlegum samskiptum í gegnum tölvur. Í fyrsta lagi er hægt að vera nafnlaus 

á Internetinu, sérstaklega þegar fólk tekur þátt í hópsamræðum til dæmis á spjallrásum og í 

fréttahópum. Þetta hefur mikilvægar afleiðingar í för með sér fyrir þróun sambanda og 

þátttöku í hópum. Í öðru lagi fara samskipti á Internetinu eða í gegnum tölvu ekki fram augliti 

til auglitis og ekki er alltaf hægt að greina tón raddarinnar. Ekki er heldur hægt að greina 

líkamstjáningu, hörundslit, kyn og þess háttar. Rannsóknir á tölvunotkun og samskiptum á 

Netinu hafa skoðað hvernig fjarvera ofangreindra eiginleika hefur áhrif á framkvæmd og 

útkomu félagslegra samskipta, farið verður yfir nokkrar þeirra í næstu köflum (Bargh og 

McKenna, 2004).  

Paul Virilio bendir á að við getum skoðað sögu nútímans sem röð nýjunga þar sem 

samþjöppun tíma á sér stað. Upphaf kenninga hans um tíma fjallar um samgöngur á nítjándu 

öld svo sem lestir, bíla og flugvélar sem styttu ferðatíma fyrir mannfólkið til muna. Á 

tuttugustu öld komu fram enn fleiri tækninýjungar svo sem símskeyti, sími, útvarp, tölva og 

því næst samskipti í gegnum gevitungl. Það má að vissu leyti skilja mannkynssöguna með 

hljóðsjón af kapphlaupi við tímann. Þessar tækniframfarir og hraðinn sem fylgir orðið 

tækninni er á ýmsan hátt kominn fram úr líkamlegri getu einstaklingsins. Einhverjir 

fræðimenn tala um að raunveruleikinn sé farinn að hverfa og að núlifandi stund sé ekki lengur 

partur af rauntíma. Virilo vill að mannkynið fari að hægja á sér (cultural slow-down) til þess 

að vernda það fyrir frekari innrás frá tækni inn í líf okkar (Wajcman, 2008). Í dag getum við í 

rauninni verið nettengd hvar sem er, heima fyrir, í vinnuni, á kaffihúsinu, við matarborðið, í 

bílnum, á kvöldgöngunni og bara nánast alls staðar. 

 

2.2 Internetið sem rými 

Orðið sýnileiki hefur verið að taka sífelldum breytingum sem byrjuðu með tilkomu prentsins 

og héldu áfram með tilkomu rafrænna miðla á nítjándu, tuttugustu og tuttugustu og fyrstu 

öldinni. Orðið sýnileiki hefur losnað undan því að vera háð skilgreiningunni um tíma og rými 

og hér og nú. Sjónsviðið teygist yfir mjög stórt rými og tíma, við getum séð liðna atburði en 

einnig atburði sem eru að gerast í öðrum löndum í beinni útsendingu á rauntíma. Þessi nýja 

gerð sýnileika er ekki lengur gagnvirk heldur er hún nokkurs konar einstefna vegna þess að 

einstaklingurinn getur séð þann sem verið er að mynda eða taka upp en sá/sú sem verið er að 

mynda getur í fæstum tilfellum séð hann. Thompson kallar þessa nýju samskiptaleið, sem 

miðlar eins og Internetið bjóða upp á, “ógagnkvæm tengsl úr fjarlægð”. Hann tekur dæmi um 

hvernig pólitískir leiðtogar geta ávarpað almenning líkt og þeir séu vinir og vandamenn. Þetta 

gefur fólki einnig færi á því að grandskoða háttarlag og atferli leiðtoga sem verið er að taka 

upp sem einungis var hægt að gera í eigin persónu hér áður fyrr (Thompson, 2011).  

 Thompson talar um að miklar breytingar hafi orðið á friðhelgi einkalífsins með 

tilkomu Internetsins. Hann telur að best sé að hugsa um friðhelgi í sambandi við völd og 

stjórn, það er að segja getu einstaklingsins til þess að hafa völd yfir því hvaða upplýsingar séu 

um hann á Internetinu og stjórn á því að hversu miklu leyti þessar upplýsingar séu 

aðgengilegar fyrir almenning. Rössler tiltekur þrjár skilgreiningar á friðhelgi: 

upplýsingafriðhelgi, ákvörðunarfriðhelgi og rúmfriðhelgi. Upplýsingafriðhelgi gengur út á, 

ekki ólíkt því sem Thompson talar um, að fólk eigi að stjórna því hvaða upplýsingar um það 

eru aðgengilegar öðrum á veraldarvefnum. Ákvörðunarfriðhelgi gengur út á það að fólk 

stjórni sjálft sínum eigin ákvörðunum og gjörðum og rétt fólks á því að vernda þær fyrir 

óæskilegum utanaðkomandi áhrifum. Rúmfriðhelgi felur í sér að fólk geti stjórnað sínu eigin 

rými og hafi rétt á því að verja það fyrir óæskilegum ágangi. Samkvæmt þessum 

skilgreiningum Rössle er verið að brjóta á friðhelgi einkalífsins með því að nota upplýsingar 

um manneskju án hennar samþykkis, með því að skipta sér af ákvarðanatöku og gjörðum 

manneskju án hennar samþykkis og með átroðningi inn í rými manneskju annað hvort með 

líkamlegum átroðningi eða með upptöku eða myndbirtingu án hennar vitundar (Thompson, 

2011). Þetta kom til umræðu í viðtali við einn viðmælanda minn, hversu berskjölduð við erum 

á Netinu í dag. Það eru flestir komnir með síma með innbyggðum myndavélum og Internetinu 

sem gerir fólki kleift að taka mynd af hverjum sem er hvar sem er og myndin getur 

auðveldlega ratað á Internetið um leið og hún er tekin. 

 Skilgreining á rými hefur breyst mikið með tilkomu Internetsins og samskiptamiðla. 

Thompson veltir því meðal annars fyrir sér að þegar einstaklingur sem situr við eldhúsborðið 

eða í svefnherberginu heima hjá sér fer á Internetið og gefur upp upplýsingar um sjálfan sig 

sem hundrað, þúsund eða jafnvel milljón manns sjá, að hvaða leyti er þá einstaklingurinn 

staddur í einkarými? Hann kann að vera innan veggja heimilisins en á sama tíma er hann að 

taka þátt á opnum vettvangi upplýsinga miðlunar. Við getum þar af leiðandi tæplega gengið út 

frá því að einkarými sé einungis líkamlegt rými. Í dag er þetta meira spurning um hvort 

einstaklingurinn geri sér grein fyrir því hvort og hvernig hann ætti að hafa stjórn á þeim 

upplýsingum sem eru til burtséð frá því hvar þessar upplýsingar er að finna. Thompson tekur 

hins vegar fram að þrátt fyrir að mörkin á milli almennings- og einkarýmis séu orðin óskýr og 

stöðugt að breytast er ekki þar með sagt að mörkin séu ekki lengur til staðar (Thompson, 

2011).  

 Á tímum upplýsingar er ekki aðeins taktur lífsins hraðari heldur hafa breytingar einnig 

orðið hraðari. Lash talar um að heiminum sé stjórnað meira af  lögmáli upplýsingar heldur en 

lögmáli samfélagsins. Hérna er hann að tala um hvernig ákveðin félagsleg tengsl víkja fyrir 

tímabundnum samskipta tengslum sem eru hröð en um leið fjarlæg. Félagsleg tengsl eru farin 

að ná þvert yfir heiminn. Samþjöppun tíma og rýmis í nútímanum, aukin miðlun félagslegra 

samskipta og jafnvel líkamleg virkni í gegnum tæki og vélar þýðir það að lífið sjálft er orðið 

tæknilegt. Lash heldur því fram að íhlutun (intervention) stafrænnar tækni þýði að menning 

og líf séu á það miklum hraða að lítill tími sé fyrir skapandi aðgerðir (Lash, 2002). 

 Nýleg bandarísk rannsókn sem skoðaði áhrif farsíma og tölvu á þessi óskýru mörk 

milli vinnu og fjölskyldulífs bendir til þess að áhrifin séu neikvæð og auki stress og óánægju 

innan fjölskyldunnar. Langtíma rannsókn sem gerð var á faglærðum hjónum leiddi í ljós að 

langvarandi notkun farsíma getur orðið til þess að vinna færist sífellt meira inn á heimilin. 

Bæði kynin töluðu um að þetta hefði neikvæð áhrif á fjölskyldulíf. Hins vegar töluðu konur 

einungis um að fjölskyldutengd símtöl trufluðu vinnutímann sem orsakaði svo stress. Þrátt 

fyrir þessar neikvæðu niðurstöður og kenningar fræðimanna telur Wajcman að sama tækni 

geti haft mismunandi þýðingu fyrir mismunandi hóp fólks og sameiginlega skapað ný 

mynstur félagslegra samskipta, nýrra sambanda og nýrra sjálfsmynda (identity). Í staðinn fyrir 

að segja að ný tækni sé að auka tímapressu og auka hraða þá getur hún einnig verið að skapa 

nýstárlegar athafnir og breyta eðli eða eiginleikum samskipta (Wajcman, 2008). 

Nýlegar rannsóknir sem kannað hafa tæknilegar nýjungar sýna að áhrif tækninnar eru 

langt í frá einföld. Í staðinn fyrir að spara tíma þá hafa breytingar og þróun tækninnar orðið til 

þess að breyta eðli og þýðingu verkefna og athafna og að auki búið til nýjar efnislegar og 

menningarlegar athafnir. Þessi nýja tækni og þessir nýju miðlar endurstilla sambönd milli 

einstaklinga og þess rýmis sem þeir nota sem breytir svo grunni félagslegra samskipta. 

Tilkoma til dæmis síma og Internets skapar nýja gerð félagslegra sambanda, athafna og 

iðkunar (Wajcman, 2008). 

 

2.3 Unga fólkið og veraldarvefurinn 

Raddir unga fólksins fá sífellt meira að heyrast á almenningsvettvangi. Livingstone talar um 

að þverfaglegar rannsóknir séu nauðsynlegar þegar ungt fólk er rannsakað. Hún segir enn 

fremur að ekki sé langt síðan rannsóknir á börnum og ungu fólki voru nánast einungis 

sálfræðilegar sem varð til þess að ákveðið samhengi vantaði (Livingstone, 2002). Umræðan í 

kringum ungt fólk og Internetið er oft öfgakennd. Annars vegar er talað um að ákveðið vald 

fylgi tæknikunnáttu ungu kynslóðarinnar. Unga fólkið eru sérfræðingar á þessu sviði og hæfni 

þeirra og kunnátta á tölvur og tækni er tekin sem sjálfsagður hlutur og talað um það sem 

tæknikynslóð. Hins vegar er svo talað um að unga fólkið sé varnarlaust og berskjaldað fyrir 

tækniþróuninni og þurfi meiri vernd þegar kemur að þessum miðlum vegna þess að þeir 

notfæri sér varnarleysi þeirra og grafi undan einstaklingnum (Livingstone og Haddon, 2009). 

Ég fann það á meðan á rannsókninni stóð að þessar öfgar toguðu í mig sitt á hvað, þess vegna 

var mikilvægt að vera í stöðugri sjálfsskoðun og passa að mínar skoðanir og hugmyndir 

myndu ekki trufla rannsóknarvinnuna. 

Þegar nýr miðill kemur fram á sjónarsviðið á sér stað ákveðin siðferðisleg hræðsla 

(moral panic), í dag á þetta mjög vel við Internetið. Í því sambandi bendir Livingstone á að oft 

sé talað um að efni á Internetinu sé uppfullt af ofbeldi, staðalímyndum, klámi og ýti undir 

einstaklingshyggju, leti og fordómafulla og árásargjarna athafnasemi. Fræðimenn hafa bent á 

að þessar vangaveltur og þessi siðferðislega hræðsla skjóti reglulega upp kollinum. Þetta 

gerðist einnig þegar miðlar á borð við útvarpið, sjónvarpið, bíóhús og myndbandstæki urðu 

til. Þegar nýr miðill, eins og Internetið á okkar tímum, er kynntur til sögunnar þá á sér stað 

eins konar sögulegt minnistap sem veldur því að við samþykkjum þann miðil sem kom á 

undan. Livingstone tekur hins vegar fram að þrátt fyrir þessa tilhneigingu okkar geti vel verið 

að tilkoma nýrra miðla ýti í raun undir til að mynda árásargirni, staðalímyndir og fordóma. 

Hún tekur enn fremur fram að fjölmiðlar séu án efa orðnir miðlægir í lífi ungs fólks og þær 

hættur sem voru til staðar utan veggja heimilisins hér áður fyrr hafi færst inn á heimilið með 

aukinni tölvu- og Internetnotkun ungs fólks. Það má hins vegar segja að hugmyndir foreldra 

um ungdóminn og skilyrði sem foreldrar setja, eða setja kannski ekki, sé ein af skýringunum. 

Í rannsókn Livingstone kom fram að aðal ástæðan fyrir sjónvarps- og tölvunotkun ungs fólks 

var að þeim leiddist (Livingstone, 2002).  

Sögulegar heimildir styðja þá röksemd að tilkoma nýrra miðla komi ekki í staðinn 

fyrir þá gömlu heldur séu þeir frekar viðbót við þá tómstundaiðju sem er þegar til staðar. 

Hvernig þetta gerist fer eftir því hversu hratt nýjir miðlar eru innleiddir inn í vanabundið líf 

ungs fólks. Þrátt fyrir að ekki séu miklar heimildir fyrir því að nýjir miðlar taki við af hinum 

gömlu þá eru sannfærandi rök fyrir því að nýjir miðlar séu sífellt að verða meira og meira 

einstaklingsmiðaðir. Það sem mótar fjölmiðla- og tómstundaflóruna sem er í boði fyrir unga 

fólkið er ekki endilega tæknin sem er í boði heldur sú breiða félags- og menningarlega 

breyting sem hefur orðið á jafnvægi á milli tómstunda og vinnu, heimilis og samfélags. Vegna 

þessara breytinga meðal annars hefur ungt fólk meiri frítíma en áður. Sumir vilja halda því 

fram að samfélag manna sé að upplifa upplýsingabyltingu sambærilega iðnbyltingunni á 

sínum tíma. Félagsvísindin taka þessu með fyrirvara þar sem breyting sé ekki endilega það 

sama og framför. Félagsleg breyting er almennt séð þróunarkennd en ekki byltingarkennd 

(Livingstone, 2002). 

Í dag þykir óvenjulegt að búa án rafmagns en bráðum verður það jafn óvenjulegt að 

búa án Internets ef það er ekki nú þegar orðið óvenjulegt. Talað hefur verið um að næsta 

kynslóð muni sennilega ekki telja missi á friðhelgi vera fórn heldur bara eðlilegan hlut þegar 

kemur að Internetinu. Hér áður fyrr þegar flest persónuleg samskipti fóru fram augliti til 

auglitis eða gegnum síma þá treystum við ekki fólki sem sagðist vera að hringja frá bankanum 

okkar fyrir reiknings upplýsingum. Í hinum tæknivædda heimi nútímans gerum við hins vegar 

hið gagnstæða, við treystum heimasíðu einkabankans á Internetinu fyrir peningunum okkar, 

en við þurfum hins vegar að vera minnt á að nánir vinir á Netinu geta mögulega verið 

svikarar. Hvar eiga börn að setja mörkin milli þess persónulega og opinbera (Abelson, Leeden 

og Lewis, 2008). 

Livingstone talar um að almenningur og fræðimenn hafi mismunandi skoðanir á 

áhrifum tæknivæðingar á ungt fólk. Bjartsýnismenn tala um nýja og betri möguleika þegar 

kemur að lýðræðislegri og samfélagslegri þátttöku, sköpunargáfu og tjáningu. Einnig tala 

bjartsýnismenn um að upplýsingar og ýmis konar þekking sé orðin mun aðgengilegri sem 

leiði af sér fjölbreyttari viðhorf. Það má að vissu leyti segja að þessir nýju miðlar svo sem 

samskiptamiðlar hafi áhrif á nánast öll svið samfélagsins, allt frá heimilinu til vinnunar og frá 

menntun til tómstunda. Livingstone telur að þessir nýju miðlar geri það að verkum að mörkin 

á milli hinna hefbundnu auðkenna svo sem heimilis og vinnu verði ekki eins skýr og þau voru 

áður (Livingstone, 2002).  Miller talar um samskiptamiðilinn Facebook í bók sinni Tales from 

Facebook þar sem hann er að segja frá rannsókn sem hann gerði meðal Trinidad búa. Þar talar 

hann um að Facebook bjóði upp á margs konar tímaþjófa en að mestu leyti er hægt að skipta 

tímaþjófunum í þrennt, það eru samskipti, uppfæra síðuna sína og svo tölvuleikir (Miller, 

2011).  

 

2.3.1 Tölvuleikir 

Gerðar hafa verið rannsóknir á Internetnotkun ungs fólks hér á landi, meðal annars hefur 

Háskólinn á Akureyri í samvinnu við Lýðheilsustöð tekið þátt í alþjóðlegri rannsókn sem 

unnin var að tilstuðlan Alþjóðaheilbrigðisstofnunarinnar (WHO) og nefnist rannsóknin á 

ensku Health Behaviour in School-aged Children (HBSC). Íslenski hluti rannsóknarinnar 

nefnist Heilsa og lífskjör skólanema. Hér á landi tóku allir skólar þátt sem eru með nemendur 

í 6., 8. eða 10 bekk, að sérskólum undanskildum. Þetta voru 166 skólar, 11.800 nemendur á 

landinu öllu og svarhlutfall var um 86%. Í rannsókninni var meðal annars spurt um 

tölvunotkun. Þegar krakkarnir voru spurður út í tölvuleikjanotkun sögðust 16% stráka vera í 4 

klukkustundir eða meira í tölvuleikjum daglega en aðeins 2% stelpna. Um 15% stráka og 11% 

stelpna nota tölvuna til einhvers annars en að spila tölvuleiki í meira en 4 klukkustundir á dag. 

Þegar lagður er saman tímafjöldi sem nemendur segjast horfa á sjónvarp, spila tölvuleiki eða 

nota tölvu til annars kemur í ljós að 58% stráka og 43% stelpna eyða 4 tímum eða meira í það 

daglega (Þóroddur Bjarnason o.fl., 2006).  

Í Evrópsku rannsókninni EU Kids Online sem var framkvæmd á árunum 2006-2009 

kom meðal annars í ljós að tölvuleikir voru eitt af því sem unga fólkið talaði hvað mest um 

þegar kom að afþreyingu. Ennfremur kom í ljós að Ísland var með hæsta hlutfallið af ungu 

fólki sem finnst skemmtilegast að fara í tölvuleiki eða 81% af ungum íslenskum Internet 

notendum. Rannsakendur í EU Kids Online telja að nauðsynlegt sé að líta á tölvuleiki sem 

hvatningar tæki fyrir ungt fólk en ekki sem tímasóun. Einnig kom fram í rannsókninni að ungt 

fólk metur Internetið helst fyrir samskipta möguleikana sem það býður upp á (Kalmus, 

Runnel og Siibak, 2009). Gerð var Evrópsk rannsókn (EUnet) á árunum 2011-2012 sem 

skoðaði ávanbindandi hegðun á Internetinu á meðal evrópskra unglinga. Ísland var eitt af 

löndunum sem tóku þátt. Í rannsókninni var bæði notast við megindlegar og eigindlegar 

rannsóknaraðferðir og voru þátttakendur á aldrinum 14-17 ára. Niðurstöður rannsóknarinnar 

sýna að 61,8% allra þátttakenda spila tölvuleik og að þeir unglingar sem spila tölvuleiki eru 

tvisvar sinnum líklegri til að sýna einhver merki um hugsanlega óheilbrigða netnotkun. Enn 

fremur sýna niðurstöðurnar að fylgni er á milli þess að unglingar spila tölvuleiki í meira en 

2,6 klukkustundir á dag og mögulegrar óheilbrigðar netnotkunar. Strákar eru einnig líklegri til 

þess að ofnota eða ánetjast tölvuleikjum (Tsitsika, Tzavela, Mavromati og EU NET ADB 

Consortium, 2012). 

 

2.4 Stafræn samskipti 

Við æskuvinkonurnar hittumst yfir drykk í heimabæ okkar og fórum að rifja upp unglingsárin. 

Þegar við vorum á unglingsaldri söfnuðum við oftar en ekki í púkk fyrir bensínpening á 

föstudagskvöldi og rúntuðum svo þangað til bensínið var búið. Við stoppuðum reglulega, 

skrúfuðum niður rúðuna og spjölluðum við jafnaldra í öðrum bílum. Í dag er þessi rúntur 

nánast búinn að vera og við fórum að velta fyrir okkur hver möguleg ástæða gæti verið. Við 

komumst að því að hugsanlega sé ein skýringin sú að rúnturinn hefur færst inn á Facebook, 

þar sem hægt er að hafa ennþá fleiri glugga opna og tala við marga vini í einu án þess að 

borga fyrir það eða fara út úr húsi. 

Sprenging hefur átt sér stað í stafrænum samskiptum. Þau hafa orðið til þess að 

gjörbylta því hvernig við kynnumst fólki og hvernig við ákveðum hvort við eigum að treysta 

hvort öðru. Tæknivæðingin hefur gert það að verkum að sprenging hefur orðið þegar kemur 

að stafrænum upplýsingum meðal annars í formi netsíðna, blogga og ljósmynda. Þetta efni 

sem nú er í boði hefði verið erfitt að komast yfir fyrir ekki svo mörgum árum en núna er hægt 

að fletta því upp á innan við mínútu á Netinu. Tilkoma Internetsins hefur opnað nýjan heim 

fyrir okkur þar sem upplýsingar af ýmsum toga eru bara eitt klikk í burtu, sem dæmi þá getur 

pólitískur andófsmaður í Kína labbað inn á næsta netkaffi og lesið blogg þar sem verið er að 

fjalla um lýðræði. Eins geta börn sem eru of ung til þess að fara ein út fyrir heimilið nálgast 

klámfengið efni í tölvunni heima hjá sér. Þessi heimur upplýsinga getur verið bæði af hinu 

góða og hinu illa (Abelson, Leeden og Lewis, 2008). 

Vöxtur samkskiptamiðla hefur verið undraverður síðustu árin. Árið 2011 var 

Facebook vinsælasta vefsíða í heiminum á eftir Google og hún varð það á ótrúlega stuttum 

tíma (Curran og Freedman, 2012). Facebook er samskiptasíða á Internetinu sem hefur náð 

gríðarlegum vinsældum eins og áður hefur komið fram. Vefsíðan var fyrst hugsuð til þess að 

gera nemendum í háskóla kleift að mynda og viðhalda félagslegum böndum sem skiptir miklu 

máli þegar kemur að upplifun á háskólalífinu. Facebook var tekið í notkun árið 2004 og 

tveimur árum síðar voru notendur orðnir 1,2 milljónir og ári seinni, árið 2007, voru notendur 

orðnir 21 milljón (Ross o.fl., 2009). Facebook hafði svo yfir 500 milljón notendur árið 2010 

sem þýðir það að einn af hverjum 13 einstaklingum í heiminum eru á síðunni og af þeim eru 

yfir 250 milljónir einstaklinga sem skrá sig inn á síðuna á hverjum degi (Curran og Freedman, 

2012). Í október 2012 skrifar Mark Zuckerberg stofnandi Facebook grein þar sem hann 

tiltekur að mánaðarlega eru ein billjón notenda virkir á síðunni (Zuckerberg, 2012). Nýlega 

var gerð könnun á því hvaða þjóðir eru með mestan fjölda Facebook áskrifenda og þar var 

Ísland í öðru sæti með 223.880 einstaklinga eða 72,5% þjóðarinnar. Þjóðin sem var fyrir ofan 

okkur var Quatar þar sem Facebook notendur voru 81.2% þjóðarinnar. Þess skal getið að 

aðeins þjóðir með 100.000 eða fleiri íbúa tóku þátt í könnuninni (Jóhannes Benediktson, 

2013).  

Talað er um að þessir samskiptamiðlar brjóti niður hindranir á milli opinbera- og 

einkasviðsins sem verður til þess að notandinn fær valdið í sínar hendur og getur þar af 

leiðandi komið sínum persónulegu málum á framfæri á opinberum vettvangi. Þessar nýju 

samskiptasíður gera það að verkum að til verður vettvangur þar sem samskipti milli 

einstaklinga og hópa eiga sér stað á svæði sem er ætlað fyrir almenning. Einnig er talað um að 

Internetið ýti undir einstaklingshyggju vegna þess að tengingar eru við fólk en ekki staði, 

tæknin býður upp á tilfærslu á vinnu- og samfélagstengslum frá því að tengja fólk á 

ákveðnum stöðum í að tengja fólk á hvaða stað sem er. Samskipti gegnum tölvur eru alls 

staðar en eru ekki staðsett neins staðar. Það er aðeins ÉG sem hægt er að ná í hvar sem ég er: 

heima, á hóteli, úti í útlöndum, í skólanum , í vinnunni eða í búðinni (Curran og Freedman, 

2012). 

 Samskiptasíður starfa í gegnum lífræn kerfi. Notandi sendir beiðni um að tilheyra 

ákveðnu samfélagi hvort sem beiðnin er send til einstaklings eða hóps. Um leið og 

einstaklingur er samþykktur getur hann boðið vinum sínum í hópinn. Með þessu 

fyrirkomulagi breiðast netkerfin hratt út. Fræðimenn benda á að samskiptamiðlar hafa verið 

þróaðir með það í huga að styrkja fjölskyldubönd og vinabönd enn frekar. Fenton talar um að 

það sé engin spurning að samskiptamiðlar eru orðnir partur af okkar daglega lífi. Daglegar 

venjur okkar eru að vissu leyti í takt við, truflaðar og byggðar á samskiptamiðlum. Facebook 

er einn þessara miðla sem gerir okkur kleift að smella (klick) og tengjast (link) öðrum síðum 

samstundis svo sem Youtube, bloggi, Twitter eða senda hlekki beint frá Internettengda 

farsímanum. Þessir nýju samfélagsmiðlar gera það að verkum að einstaklingurinn hefur þörf 

fyrir það að vera tengdur og finnast hann hafa stjórn á því hvernig hann á samskipti við aðra 

og með hvaða tjáningarformi (Curran og Freedman, 2012). 

2.5 Unga fólkið og samskiptasíður 

„We shape our tools and thereafter our tools shape us.“ 

       -Marshall Mc Luhann 

 

Unga fólkið í dag er fyrsta kynslóðin til þess að alast upp meðal samkiptamiðla og það hefur 

svo sannarlega tekið þeim með opnum örmum. Niðurstöður EUnet rannsóknarinnar sýndu að 

92% þátttakenda eru á að minnsta kosti einni samskiptasíðu, 39,4 % þátttakenda eyða að 

minnsta kosti tveimur klukkutímum á samskiptasíðum á virkum degi og stelpur eru meira á 

samskiptasíðum en strákar (Tsitsika o.fl., 2012). Fyrir flest ungt fólk eru samskiptamiðlar 

viðbót við önnur félagsleg samskipti og afþreyingu í lifanda lífi. Svo eru aðrir sem kjósa 

frekar að eiga samskipti í gegnum Internetið. Nýlegar rannsóknir benda til þess að um 

helmingi ungs fólks í Evrópu á aldrinum 11-16 ára finnst auðveldara að vera það sjálft á 

Internetinu heldur en þegar það hittir einhvern augliti til auglitis (Dreier o.fl., 2012). Aukning 

hefur verið á notkun landsmanna á samskiptasíðum en árið 2010 var hlutfallið 70% og hafði 

hækkað upp í 76% árið 2011. Gera má ráð fyrir að hlutfallið hafi hækkað ennþá meira til 

dagsins í dag (Árni Fannar Sigurðsson, 2011). 

 

2.5.1 Hlutverk Internetsins í lífi okkar 

Á Internetinu erum við laus úr viðjum líkamans, við erum að vissu leyti frjálsari en við erum í 

hinum efnislega heimi. Það er auðveldara fyrir okkur að vera óeigingjörn og opin sem og að 

blekkja og valda einhverjum sorg. Þetta er auðveldara fyrir okkur vegna þess að við erum á 

bak við skjáinn og getum að vissu leyti leitt hjá okkur manneskjurnar á bak við tölvuskjáina. 

Chatfield vill meina að með margbreytileikanum sem fylgir nýjustu tækni eigum við á hættu 

að fjarlægjast náin samskipti hvort við annað og sjálfshugult samband við okkur sjálf. Í 

breskri rannsókn sem var gerð árið 2010 kom fram að ungt fólk í hinum svokallaða vestræna 

heimi (developed world) er með aðgengi að ýmis konar miðlum nánast allan sólarhringinn í 

gegnum snjallsíma, tölvur og spjaldtölvur. Ef við kjósum svo er minnsta mál að vera tengd 

við ýmis konar forrit allan sólarhringinn svo sem samskiptaforrit, leiki, tónlist og myndbönd. 

Chatfield álítur að það sem teljist eðlilegt í dag og hefur breyst með tilkomu nýrra miðla sé 

ekki aðeins nýjar venjur heldur hafi það sem við köllum vökuástand breyst (Chatfield, 2012).  

Við lifum á tímum tækja og þjónustu sem sýnist vera nær vistfræði en vélbúnaði og 

það má vera að sú sýn henti þeim sem fundu þessi tæki upp en það sem hefur aðallega mótað 

þessa tækni erum við notendurnir. Ef við höfum ekki tök á því að skilja söguna og 

margbreytileikann á bak við þessa sífellt breytilegu stafrænu þróun þá getum við samt sem 

áður seilst eftir þekkingu þeirra sem hafa rannsakað og kynnt sér gagnrýni, aðvaranir, 

meðmæli og kosti þessarar þróunar. Í dag erum við öll útsendingastjórar og fréttaskýrendur, 

rétt eins og við erum öll útvarpsstjórnendur, gagnrýnendur, gluggagægjar, dagbókahöfundar 

og okkar eigin kynningarstjórar. Við erum hins vegar kannski ekki öll jafn góð í þessum 

hlutverkum. Rithöfundurinn og fræðimaðurinn Cass Sunstein líkir þessari svokölluðu fjölda 

miðlun (mass sharing) á Internetinu sem nokkurs konar herbergi sem bergmálar í og inni í 

herberginu er fólk sem hefur svipaðar skoðanir og reynir að koma sínum skoðunum og 

fordómum á framfæri (Chatfield, 2012). 

Internetið er á hraðri leið með að verða náttúrulegur partur af okkar daglega lífi að 

mati Bargh og McKenna (2004). Börn alast upp við Internetið í dag og komandi kynslóðir 

koma líklega til með að taka því sem sjálfsögðum hlut líkt og þau gera núna með síma og 

sjónvarp ef þau gera það ekki nú þegar. Það má ekki gleymast í umræðunni að þessi 

tækniþróun er ekki eins hröð alls staðar í heiminum. Til að mynda var aðeins 1 af hverjum 

250 eintaklingum í Afríku Internet notendur en í samanburði var 1 af hverjum 35 Internet 

notendur í heiminum og 1 af hverjum 3. í Norður Ameríku og Evrópu árið 2001. 

Internetnotkun er samt sem áður að aukast út um allan heim. Fræðimenn hafa mismunandi 

skoðanir á eðli og gildi áhrifa Internetsins (Bargh og McKenna, 2004). 

Chatfield talar um að auðvelt sé að nefna kosti þess að vera nettengdur. Þegar við 

erum tengd búum við yfir gífurlegum hraða og sviði og erum aðeins nokkrar mínútur að 

komast í tengsl við þúsundir manna.  Við getum nálgast mikið af vitneskju mannkynsins á 

Internetinu og erum að vissu leyti með guðlega hæfileika. Í heimi tækninnar í dag erum við 

oftar en ekki að gera margt á sama tíma (multitask), sitjum kannski í strætó með tónlist í 

eyrunum og erum að skrifa stöðuuppfærslu á Facebook og skoða tölvupóst allt á sama tíma. 

Þetta veldur því að fólkið og atburðirnir sem eiga sér stað allt í kringum okkur verða í 

bakgrunni. Chatfield veltir því fyrir sér hvað við þurfum mikla athygli frá öðrum og hvað 

aðrir þurfa mikla athygli frá okkur ef við eigum að geta lifað lífinu til hins ítrasta (Chatfield, 

2012).  

2.5.2 Eðli samskipta á Netinu 

Internetið hefur þann eiginleika að geta breytt því hvernig fólk á samskipti sín á milli. Ein af 

afleiðingum þessara breytinga á samskiptum er tilkoma samskiptasíðna á borð við Facebook 

og Twitter. Rannsóknir benda til þess að aðrar reglur gildi í samskiptum á Internetinu en 

samskiptum sem eiga sér stað augliti til auglitis, til dæmis afhjúpar fólk sig meira í samtölum 

á Netinu. Margir sem kynnast í fyrsta skipti á samskiptasíðum þróa með sér sambönd utan 

þeirra. Oftar en ekki fara einstaklingar í gegnum ákveðið ferli þegar þeir hitta netvin sem felst 

í því að byggja upp þægindi og traust. Meirihluti samskiptamiðla sýnir þessa þróun nema þá 

helst Facebook, þar virðist þessu öfugt farið það er að segja að fólk þekkist yfirleitt áður en 

það á samskipti í gegnum síðuna (Ross o.fl., 2009).  

Þegar ég lagðist í vettvangsvinnu á Internetinu sá ég greinilega að á þeim síðum sem 

hægt var að koma fram á nafnlaust var mikið um meiðandi ummæli og einelti. Ein af þessum 

síðum þar sem einelti þrífst hvað best er Formspring. Eins og Tamar Lewin fjallar um í grein í 

The New York Times þá er þetta nútíma, stafræn útgáfa af veggnum inni á klósetti í skólanum 

þar sem krotaðar eru ýmis konar athugasemdir og slúður. Inni á síðunni eru skrifaðar alls 

konar athugasemdir og skilaboð sem eru oftar en ekki illkvittin og klámfengin. Með því að 

tengja Formspring við Facebook síðu eða Tumblr síðu er viðkomandi að bjóða öllum 

vinunum þar (sem skipta oftar en ekki hundruðum) að skrifa eitthvað nafnlaust á Formspring 

síðuna sína. Þegar spurningar eða athugasemdir berast einstaklingi á Formspring þá fara þær í 

ákveðið pósthólf hjá viðkomandi og hann ákveður hvort hann hundsar spurninguna, eyðir 

henni eða svarar henni. Ef hann ákveður að svara spurningunni birtist hún opinberlega á 

síðunni, annars ekki (Lewin, 2010). Þegar ég var að leggja lokahönd á þessa ritgerð komst ég 

að því að loka ætti Formspring. Um miðjan mars birtist tilkynning á síðu Formspring þar sem 

tilkynnt er að vefsíðan komi til með að loka endanlega 15. apríl. Þar stendur að Formspring 

hafi opnað í nóvember 2009 og notendur væru um 30 milljónir en vegna þess hversu erfitt 

hafi verið að halda síðunni uppi verði að leggja hana niður. Um miðjan apríl kom svo önnur 

tilkynning inni á Formspring þar sem talað er um að samkomulag hafi náðst og verið sé að 

vinna í því að halda síðunni opinni og er hún opin í dag en það virðast vera færri inni á henni 

(Olonoh, 2013). 

Svo virðist sem það sé strax komin vefsíða í staðinn fyrir Formspring sem heitir talkd. 

Þessari síðu virðist svipa mjög til Formspring. Notandinn býr sér til síðu og þar getur hver 

sem er komið með nafnlausar spurningar. Nýlega var skrifuð grein á vefsíðunni hun.is um 

ungan dreng sem svaraði fyrir sig eftir áreiti á talkd. Hann skrifar um þetta á Facebook þar 

sem hann lýsir því hvernig hann fékk nafnlausa spurningu á talkd en viðkomandi fór svo fljótt 

af spjallinu að hann náði ekki að svara spurningunni. Spurningin sem hann fékk var afhverju 

ertu svona ljótur í smettinu? Hann svarar svo þessari spurningu á Facebook síðunni sinni þar 

sem hann segir að ástæðan sé sú að hann hafi fæðst með skarð í vör og holgóm og þess vegna 

sé hann svona ljótur í smettinu. Enn fremur segist hann vera búinn að fara í aðgerðir og 

tannréttingar til þess að laga þetta og segir að hann sé bara eins og hann er og sætti sig bara 

við það (Hun.is, 2013).  

Kirsh talar um að það séu ekki endilega miðlarnir sem eru í boði í dag svo sem 

Internetið sem séu góðir eða slæmir heldur sé það frekar innihald þessara miðla sem hafi 

margvísleg áhrif á notendurna. Þó svo að miðlarnir hafi neikvæð áhrif má ekki gleyma að þeir 

hafa líka jákvæð áhrif á ungt fólk. Þar á meðal hafa erlendar rannsóknir sýnt að ungt fólk er að 

gera margt á sama tíma (multitask), til dæmis með því að horfa á þátt í sjónvarpinu á meðan 

þau sitja með tölvuna í kjöltunni og eru að læra og á Facebook. Kirsh veltir upp þeirri 

spurningu hvers vegna notkun þessara nýju miðla sé svona heillandi meðal ungs fólks út frá 

sálfræðilegu sjónarhorni. Til þess að svara þessum spurningum notast hann við tvær megin 

kenningar, ánægju kenninguna og sjálfsákvörðunar kenninguna. Samkvæmt ánægju 

kenningunni er, eins og nafnið gefur til kynna, besta skýringin á fjölmiðlanotkun ánægja. 

Algengustu ástæður sem ungt fólk gefur fyrir fjölmiðlanotkun er félagsskapur, flótti, ávani, 

lærdómur, tímaeyðsla (passing time) og slökun. Samkvæmt sjálfsákvörðunar kenningunni 

styrkir (fjöl)miðla notkun þrjár sálfræðilegar grunnþarfir einstaklingsins, sjálfstraust, 

jákvæðar tilfinningar og lífsþrótt (Kirsh, 2010).  

Kirsh tiltekur þrjár aðrar sálfræðilegar skýringar á því hvers vegna ungt fólk sækir í 

þessa miðla, það eru: myndun persónulegs sjálfsmats (identity), myndun félagslegrar stöðu og 

stjórnun skaps. Ungt fólk notar mögulega Internetið og aðra miðla til þess að skapa og 

viðhalda persónulegu sjálfsmati og félagslegri stöðu. Þegar talað er um persónulegt sjálfsmat 

er átt við eiginleika og einkenni sem notuð eru til þess að lýsa einstaklingnum sjálfum svo 

sem fallegur, gáfaður og hress. Félagsleg staða á hins vegar við þann sjálfskipaða félagslega 

hóp sem viðkomandi tilheyrir og þá tilfinningalegu þýðingu sem það hefur fyrir hann. Margar 

rannsóknir sýna að miðlar eins og Internetið geta haft áhrif á það hvernig ungt fólk myndar 

sitt persónulega sjálfsmat. Á unglingsárum byrja krakkar að metast og bera sig saman við vini 

sína á ýmsum sviðum svo sem í skólanum , íþróttum og útliti. Innan fræðanna er þetta kallað 

félagslegur samanburður. Þetta ferli í lífi unglingsins verður til þess að hjálpa honum að þróa 

sitt sjálfsmat og finna sinn sess í stærra félagslegu samhengi.  Það eru margir mögulegir 

félagsmótunar aðilar og þættir  sem hafa áhrif á ungt fólk svo sem foreldrar, systkini, 

jafnaldrar og fjölmiðlar (Kirsh, 2010). 

Ungt fólk notar Internetið mikið til þess að leita að upplýsingum eða til afþreyingar en 

einnig og jafnvel í meiri mæli til þess að eiga samskipti við aðra. Samkvæmt breskri rannsókn 

notar til að mynda 75% ungs fólks skyndi- eða smáskilaboð (instant message) þegar það er 

nettengt og 8 af hverjum 10 skyndiskilaboðum eru send til vina eða kunningja innan skólans. 

Það er misjafnt hvort fræðimenn telja að þessi áhrif Internetsins hafi jákvæð eða neikvæð 

áhrif á samskipti ungmenna í lifanda lífi. Þeir sem telja að samskipti á Internetinu hafi 

neikvæð áhrif á samskipti augliti til auglitis benda meðal annars á að þessi samskiptaleið hafi 

neikvæð áhrif á nálægð og innileg samskipti. Ástæðuna fyrir þessu telja fræðimenn geta verið 

að Internetið hvetji fólk til þess að mynda yfirborðsleg sambönd við aðra sem það þekkir lítið 

sem ekkert. Þessi yfirborðslegu sambönd taka svo tíma frá vinasamböndum í lifanda lífi. Þeir 

sem telja samskipti á Internetinu vera af hinu góða tala þvert á móti um að þau bæti samskipti 

í lifanda lífi vegna þess að þau veita ungu fólki tækifæri og gera þeim auðveldara að deila 

tilfinningum sínum og trúa vinum fyrir persónulegum upplýsingum (Kirsh, 2010). Fram 

kemur í rannsókn sem framkvæmd var árið 2006 að þegar ungt fólk fær góð viðbrögð við 

einhverju sem það setur á Facebook þá bætir það sjálfstraust þeirra. Aftur á móti þegar 

einhver skrifar eitthvað neikvætt við póst hjá einstaklingi á Facebook dregur það úr 

sjálfstrausti hjá viðkomandi. Samkvæmt þessari rannsókn er það ekki fjöldi vina á Facebook 

sem hefur áhrif á félagslegt sjálfstraust einstaklingsins heldur hvernig viðbrögð viðkomandi 

fær frá Facebook vinum sínum (Kirsh, 2010). 

McKenna og Bargh (2004) gerðu rannsókn á framhaldsskólanemum þar sem skoðaðar 

voru undirliggjandi ástæður fyrir því að fólk myndar náin sambönd á Internetinu. Skoðað var 

hvort einhver munur væri á sambandi þeirra sem höfðu kynnst í gegnum Netið og þeirra sem 

höfðu kynnst augliti til auglitis. Niðustöðurnar sýndu að þeim sem höfðu kynnst fyrst á 

Internetinu líkaði betur við hvort annað heldur en þeim sem höfðu fyrst kynnst augliti til 

auglitis. Enn fremur leiddu niðurstöðurnar í ljós að nemendurnir áttu auðveldara með að sýna 

sitt raunverulega sjálf á Internetinu, það er að segja einhvern part af sjálfsmyndinni sem þau 

áttu erfitt með að láta í ljós í lifanda lífi. Einnig áttu nemendurnir auðveldara með að sjá það 

sem þeir töldu góða eiginleika í vini, á Netinu heldur en augliti til auglitis.  Þessar niðurstöður 

töldu rannsakendur að bentu til þess að auðvelt sé að mynda náin sambönd á Internetinu. 

Líklega er auðveldara að eiga samskipti við ókunnuga í netheimum en augliti til auglitis. 

McKenna og Bargh tala um að þegar á heildina sé litið bendi rannsóknirnar til þess að 

samskipti við aðra á Internetinu hjálpi ekki aðeins til við að viðhalda nánum tengslum við 

fjölskyldu og vini heldur hjálpi það fólki einnig að mynda náin og þýðingarmikil ný sambönd 

í tiltölulega öruggu umhverfi (McKenna og Bargh, 2004).  

Það geta leynst hættur í því að tala við ókunnuga og mynda sambönd við einhverja 

ókunnuga á Internetinu. Með tilkomu nýrra miðla á borð við Facebook, Formspring og 

Instagram er orðið lítið mál að villa á sér heimildir og þess vegna að búa sér til alveg nýja 

persónu. Inni á síðunni Formspring koma fæstir fram undir nafni, annað hvort kemur fólk með 

nafnlausar spurningar eða býr sér til dulnefni. Inni á Facebook hins vegar verður fólk að búa 

sér til síðu þar sem tiltaka þarf persónuupplýsingar en lítið mál er að búa sér til aðgang undir 

fölsku flaggi. Viðmælendur mínir höfðu nánast allir lent í því að ókunnugur fullorðinn 

einstaklingur reyndi að komast í samband við þau á Netinu. 

 

2.6 Hættur og öryggi á Internetinu 

Tæknin sem við búum við í dag skapar okkur bæði möguleika og hættur. Við sem 

einstaklingar og samfélög höfum kost á því að beita þessari tækni eins og okkur hentar og 

líkar best. Internetið er ruglingslegur og flókinn vettvangur sem er fullur af bæði gulli og 

rusli. Það þekkja margir það að eiga hnýsinn nágranna sem fylgist með því hvaða bíll er í 

innkeyrslunni eða leggst í rannsóknarvinnu til þess að komast að því hvaðan hávaðinn kom 

síðasta laugardagskvöld. Á Internetinu erum við meira og minna öll nágrannar, við getum 

stundað persónunjósnir með gardínurnar dregnar fyrir gluggana. Þegar við sjáum ekki 

manneskjuna sem við erum að tala við augliti til auglitis þá erum við mögulega hreinskilnari, 

reiðari eða höfum frekar tilhneigingu til þess að gera of mikið úr hlutunum. (Abelson, Leeden 

og Lewis, 2008). 

 

2.6.1 Upplifun unga fólksins 

Í mars 2010 voru tekin viðtöl við ungt fólk í Englandi þar sem þau voru spurð út í 

Internetnotkun sína og þá aðallega tengt samskiptasíðum. Það kom fljótlega í ljós að unga 

fólkið kunni ekki eða vissi ekki eins mikið um Internetið og fullorðna fólkið gerði ráð fyrir. 

Hins vegar var öruggt mál að tæknin spilaði stórt hlutverk í lífi unga fólksins þegar kom að 

skóla, tómstundum og félagslífi. Í þessum viðtölum kom einnig í ljós að öryggi á Internetinu 

var þeim ofarlega í huga og oftar en ekki töldu þau sig vita allt sem þarf að vita þegar kemur 

að öryggisatriðum á Netinu. Þau höfðu til dæmis ekki miklar áhyggjur af kynferðislegum 

nálgunum frá ókunnugum heldur höfðu þau frekar áhyggjur af öryggisstillingum, myndum 

sem þau voru merkt á, símanúmerum og upplýsingum um afmælisdaga og fæðingarár. Flestir 

krakkanna höfðu áhyggjur af einelti á Internetinu og margir töluðu um að þeir hefðu áhyggjur 

af því hvað aðrir vissu um þá á Netinu eða hverju væri hægt að komast að um þau í gegnum 

Internetið. Þetta er ekki að furða þar sem öryggisstillingar eru sífellt að breytast á til að mynda 

Facebook og fólk þarf að fara reglulega yfir þær (Chatfield, 2012).  

 Árið 2010 var gerð rannsókn á vegum EU Kids Online þar sem tekin voru viðtöl við 

rúmlega 25.000 börn á aldrinum 9-16 ára og foreldra þeirra. Niðurstöðurnar sýndu meðal 

annars að þegar kemur að hættum á Internetinu þá hefur ungt fólk mestar áhyggjur af einelti 

en það er hins vegar óalgengasta hættan samkvæmt rannsókninni. Almenningur hefur hins 

vegar mestar áhyggjur af því að ungt fólk hitti einhvern sem það kynnist á Internetinu en unga 

fólkið hefur ekki miklar áhyggjur af því. Þegar það fer að valda þeim áhyggjum getur það 

hins vegar haft alvarlegar og neikvæðar afleiðingar fyrir viðkomandi. Einnig kom í ljós að 

klám á Internetinu kemur ungu fólki ekki endilega í uppnám nema í ákveðnum aðstæðum en 

annars getur það verið ánægjuleg upplifun. Þær aðstæður sem koma ungu fólki í uppnám 

þegar kemur að klámi er til að mynda þegar einstaklingur er beðinn um mynd af kynfærum 

sínum eða beðinn um tala um kynlífs athafnir við einhvern. Klámfengið efni er ekki lengur 

bara á Internetinu, í blöðum eða sjónvarpinu heldur er það líka komið í símana. Niðurstöður 

EU Kids Online sýndu að 15% af 11-16 ára krökkum í Evrópu höfðu fengið send klámfengin 

skilaboð í símann sinn og um 25% af þessum 15% sögðust hafa verið uppnámi eftir að hafa 

skoðað skilaboðin. Yfir heildina sýndu niðurstöðurnar að 55% svarenda töldu að krakkar á 

svipuðum aldri og þau myndu upplifa eða sjá eitthvað á Internetinu sem kæmi þeim í uppnám. 

Einnig sögðu 12% svarenda á aldrinum 9-16 ára að eitthvað á Internetinu hefði truflað þau 

eða komið þeim í uppnám (Livingstone o.fl., 2011). 

 

2.6.2 Forvarnir og aðrar upplýsingar 

Mikilvægt er að fólk sé meðvitað um þær upplýsingar og forvarnir sem eru til þegar kemur að 

Internetinu í dag, ekki síst foreldrar, kennarar og unga fólkið. Það kom greinilega fram í 

svörum viðmælenda í þessari rannsókn að oftar en ekki voru forvarnir og almennar 

upplýsingar um ábyrga netnotkun af skornum skammti bæði í skólunum og heima fyrir. Í 

rannsókninni Kids Online kom einnig í ljós að foreldrar fylgjast best með Internetöryggi 

barna sinna þegar þau eru í kringum 10 og 11 ára. Eftir 11 ára aldur þá minnkar eftirlit 

foreldranna (Haan, 2009). Enn fremur kom í ljós að almennt eru foreldrar ekki mikið að setja 

reglur þegar kemur að afþreyingu og samskiptum barna sinna á Internetinu. Það virðist vera 

til staðar einhvers konar siðferðisleg hræðsla (moral panic) hjá foreldrum þegar kemur að því 

að ungt fólk stofni sína eigin samskiptasíðu. Þrátt fyrir þetta eru foreldrar yfirleitt ekki að setja 

krökkunum reglur í sambandi við það hvaða upplýsingar þau eiga ekki að setja á Netið eða 

um samskipti við ókunnuga. Foreldrar virðast hins vegar setja börnum sínum reglur þegar 

kemur að niðurhali á tónlist, kvikmyndum og leikjum. Einnig virðast foreldrar setja reglur um 

tíma á Internetinu (Kirwil o.fl., 2009). Talað er um að fjölmiðlalæsi sé mjög mikilvægt hjá 

ungu fólku vegna þess að fjölmiðlar líti á ungt fólk og jafnvel börn sem neytendur og reyni að 

hafa áhrif á ákvarðanir þeirra. Einnig á fjölmiðlalæsi að kenna ungu fólki að forðast hættur á 

Internetinu (Haan, 2009).  

 

2.6.2.1 Vefsíða lögreglunnar 

Á vefsíðu lögreglunnar eru ábendingar til forráðamanna barna um hvernig þeir eigi að fylgjast 

með Internetnotkun ungs fólks. Þar er varað við óprúttnum aðilum sem lokka til sín börn á 

spjallrásum. Einnig er varað við efni sem inniheldur klám og fordóma af ýmsu tagi. Talað er 

um að foreldri sem sýnir áhuga sé besta forvörnin fyrir barnið. Á síðunni er foreldrum bent á 

að þeir ættu sjálfir að gerast Internetnotendur eða að minnsta kosti auka kunnáttu sína á 

Internetinu og skoða það með börnunum. Einnig er foreldrum ráðlagt að hafa tölvuna á 

heimilinu staðsetta þannig að þeir sjái hvað börnin eru að aðhafast, ekki sé ráðlegt að hafa 

Internet tengdar tölvur í herbergjum barnanna. Kenna þarf börnum hvað skal varast á 

Internetinu alveg eins og þeim er kennt hvað skal varast í umferðinni. Lögreglan bendir á 

nokkur atriði sem tekin eru af Childnet International. Þar stendur meðal annars að börn ættu 

aldrei að opinbera persónulegar upplýsingar um sig svo sem nafn, heimilisfang, kortanúmer 

eða hvaða skóla þau ganga í. Börn eiga aldrei að gefa upp aðgangs- eða leyniorð og þau ættu 

aldrei að samþykkja að hitta einhvern sem þau hafa einungis kynnst á Internetinu án þess að 

fá samþykki hjá forráðamönnum. Enn fremur er bent á það að börn eiga ekki að vera í 

samskiptum við einhvern á Internetinu svo sem spjallrásum eða samskiptasíðum sem þeim 

finnst af einhverjum ástæðum óþægilegt að vera í samskiptum við (Lögregluvefurinn, e.d.). 

Gerð var Evrópsk rannsókn (EUnet) á árunum 2011-2012 sem skoðaði ávanabindandi hegðun 

á Internetinu á meðal evrópskra unglinga. Í rannsókninni var bæði notast við megindlegar og 

eigindlegar rannsóknaraðferðir og voru þátttakendur á aldrinum 14-17 ára.  Þar kom í ljós að 

63% þátttakenda eiga í samskiptum við ókunnuga á Internetinu og 45,7% af þeim hafa farið 

og hitt einhvern sem þeir kynntust á Internetinu. Rannsóknin var gerð í sjö löndum í Evrópu 

og var Ísland þar á meðal (Tsitsika o.fl., 2012). 

Á vefsíðu lögreglunnar er foreldrum bent á hugbúnað sem kallast síur. Þessi 

hugbúnaður gerir það mögulegt að takmarka aðgengi að óæskilegu efni á Internetinu. Einnig 

gerir hann foreldrum kleift að hafa eftirlit með því hvaða vefsíður börnin þeirra eru að skoða. 

Tekið er sérstaklega fram að þessi hugbúnaður hindri ekki að óæskilegt efni birtist á þeim 

vefsíðum sem börnin skoða en hann geti hins vegar dregið úr líkum á því. Neðst á síðunni er 

bent á áhugaverðar vefsíður fyrir börn og foreldra að skoða en athygli vekur að þetta eru 

eingöngu erlendar síður þar sem allt efni er á ensku (Lögregluvefurinn, e.d.). Það sem vantar 

inn í þessa upptalningu á vef lögreglunnar eru að mínu mati íslenskar vefsíður sem fjalla um 

Internetöryggi barna og má þar nefna sem dæmi saft.is og netsvar.is. 

 

2.6.2.2 SAFT samfélag, fjölskylda og tækni 

Á heimasíðu SAFT eru tilteknar fimm góðar netvenjur sem beint er til foreldra og barna 

þeirra. Í fyrsta lagi eiga netnotendur að vera meðvitaðir um að allt sem þeir gera á Netinu 

endurspeglar hverjir þeir eru. Í öðru lagi eigum við að koma fram við aðra eins og við viljum 

að aðrir komi fram við okkur. Það getur nefnilega verið auðvelt að særa fólk á Internetinu, 

hvort sem það er með ljótum skrifum eða myndbirtingum. Í þriðja lagi eigum við ekki að taka 

þátt í neinu sem við vitum ekki hvað er. Í þessu felst meðal annars að við eigum ekki að eiga 

samskipti við einhvern sem við þekkjum ekki og vitum ekki hver er og að við eigum að fara 

mjög varlega í það að gefa upp persónulegar upplýsingar um okkur á Netinu. Í fjórða lagi er 

bent á að efni sem sett er á Netið er opið öllum, alltaf. Það er í rauninni ekkert einkalíf á 

Internetinu, góð regla er að ef við viljum ekki að allir sjái það sem við erum að segja eða gera 

þá eigum við einfaldlega ekki að setja það á Netið. Í fimmta og síðasta lagi berum við ábyrgð 

á því sem við gerum og segjum á Netinu. Það er hægt að rekja tölvupósta og allt sem við 

gerum á Internetinu, við verðum að geta svarað fyrir allt sem við setjum þar inn. Lögin sem 

gilda í landinu gilda líka á Internetinu (Saft, e.d.). 

 Á vefsíðu SAFT er fjallað um samskipti fólks á Internetinu. Með tilkomu 

samskiptasíðna og tengdra forrita svo sem Skype hafa samskipti fólks tekið miklum 

breytingum. Áður en þessi forrit komu til sögunnar voru samskipti á milli landa mun 

kostnaðarsamari og heftari en þau eru í dag. Þessar tækniframfarir gera okkur til að mynda 

kleift að hringja í gegnum Skype og sjá manneskjuna sem við erum að tala við í rauntíma á 

tölvuskjánum. Það er auðvitað ekki bara á milli landa sem fólk nýtir sér nýju tæknina til 

samskipta. Samskiptasíður á borð við Facebook eru orðnar gríðarlega vinsælar og ekki síst hér 

á landi en á heimasíðu SAFT kemur fram að stór hluti Íslendinga sé með Facebook síðu (Saft, 

e.d.). Hægt er að nota Facebook á marga vegu en meðal annars getur fólk skrifað 

stöðuuppfærslu sem getur verið eitt orð eða nokkrar setningar, sett inn myndir og myndbönd, 

deilt fréttum og öðru efni af Netinu, spilað leiki hvort sem er eitt eða við aðra, talað við vinina 

á spjallinu og margt fleira. Einnig eru ýmsar síður tengdar við Facebook svo sem 

Taggalicious og Formspring. Það er misjafnt til hvers fólk notar samskiptasíður, sumir nota 

þær til þess að eiga samskipti við ættingja sem búa langt í burtu. Einhverjir nota þær til þess 

að koma skoðunum sínum á framfæri eða fylgjast með vinum og vandamönnum (Saft, e.d.).  

 

2.6.2.3 Skýrsla um netöryggi 

Gerð var 36 blaðsíðna skýrsla um netöryggi og notkun ungs fólks á Facebook sem heitir A 

parents guide to Facebook og kom út í febrúar 2012. Tilgangur skýrslunnar er að hjálpa 

foreldrum að fræðast um hvernig eigi að nota Facebook á öruggan hátt. Með því eiga foreldrar 

að vera betur í stakk búnir til að eiga samskipti við unga notendur. Skýrsluhöfundar tala um 

að þetta sé mikilvægt vegna þess að ef eitthvað kemur upp á þá sé æskilegt að börnin leiti til 

foreldranna til þess að ráða fram úr vandanum. Einnig vegna þess að með auknum vinsældum 

og útbreiðslu Facebook er leiðsögn og stuðningur foreldra sífellt mikilvægari þegar kemur að 

vellíðan ungs fólk í tengslum við samfélagsmiðla og tækni (Collier og Magid, 2012). Það er 

stöðugt verið að breyta Facebook og þess vegna er mjög mikilvægt að fara yfir 

öryggisstillingarnar reglulega. 

 Samkvæmt rannsóknum félagsfræðinga og sálfræðinga notar ungt fólk Facebook til 

margs. Til dæmis til þess að spjalla við vini sína og skólafélaga, til þess að fá daglegar fréttir 

af vinum, kunningjum, ættingjum og hópum sem það er í á Facebook, til þess að ræða um 

heimavinnu og til þess að fá viðurkenningu eða tilfinningalegan stuðning. Einnig notar ungt 

fólk samskiptamiðla til þess að tjá sig og móta sjálfsmynd sína (identity exploration) sem er 

mikilvægt á unglingsárunum. Með því að nota Facebook þróar ungt fólk einnig með sér 

stafræna kunnáttu sem er nauðsynleg í heimi tækninnar í dag. Facebook býður upp á margs 

konar afþreyingu eða eins og stendur í skýrslunni þá er fátt sem ekki er hægt að gera á 

Facebook. Í hverjum mánuði bæta notendur Facebook við 30 billjónum af efni svo sem 

athugasemdum, myndum, vefhlekkjum, bloggum, myndböndum og svo framvegis. Það má 

því segja að Facebook sé eins og lifandi hlutur sem er sífellt að taka breytingum (Collier og 

Magid, 2012).  



30 

 Tekið er fram í skýrslunni að rétt eins og í lifanda lífi þá er ekki hægt að segja að 

samskiptasíður séu 100% öruggar. Facebook er félagslegur vefur sem veldur því að öryggi 

veltur að miklu leyti á notendum og hvernig þeir haga sér gagnvart hver öðrum. Í þessu nýja 

umhverfi samskiptamiðla veltur öryggi ekki síst á notandanum en síðunni sjálfri. Þess vegna 

er mikilvægt að foreldrar tali við börnin sín um þessa nýju miðla og fari reglulega yfir 

öryggisatriði með þeim. Í skýrslunni er farið yfi hætturnar sem fylgja því að vera á 

samskiptamiðlum. Rannsóknir á ungu fólki og samskiptamiðlum hafa komist að fimm megin 

niðurstöðum. Í fyrsta lagi er ungt fólk sem hagar sér hörkulega á Internetinu í tvöfalt meiri 

hættu á því að lenda í einelti þar inni. Í öðru lagi er algengasta hættan sem ungt fólk horfist í 

augu við áreiti eða árás frá jafnaldra. Í þriðja lagi gefur sálfræðilegt ástand og umhverfi heima 

fyrir og í skólanum betri hugmynd um hættu heldur en tæknin eða miðlarnir sem unga fólkið 

er að nota. Í fjórða lagi eru ekki allir krakkar í jafn mikilli hættu á Netinu eins og kom fram 

hér að ofan heldur eru þeir krakkar sem eru í hættu í lifanda lífi í meira í hættu á Netinu. Í 

fimmta og síðasta lagi er mikilvægt að hafa í huga að eitthvað sem er póstað í reiði eða 

fljótræði á Netinu er mjög erfitt að taka til baka svo það er mikilvægt að ritskoða það sem 

maður lætur frá sér (Collier og Magid, 2012). 

Í skýrslunni er talað um að lagalegar ástæður séu fyrir því að Facebook notendur skuli 

vera 13 ára og eldri en einnig sé ástæðan sú að umhverfi síðunnar sé hannað með unglinga og 

fullorðna sem markhóp. Reglurnar, stefnan og öryggisráðstafanir sem Facebook byggir á eru 

gerðar og hannaðar fyrir 13 ára og eldri. Því næst er tekið fram í skýrslunni að sá veruleiki 

blasi hins vegar við að margir krakkar undir 13 ára aldri séu með Facebook síðu. Krakkar sem 

eru undir 13 ára og eru inni á Facebook þurfa augljóslega að fara rangt með aldur sinn. Í 

skýrslunni eru foreldrar sem eiga börn undir 13 ára sem eru á síðunni, hvattir til þess að reyna 

að fá börnin sín til þess að vera inni á síðum sem eru meira við þeirra hæfi. Hins vegar ef 

foreldrar leyfa börnum sínum sem eru undir 13 ára að vera inni á síðunni er mjög mikilvægt 

að þeir fylgist með og gerist þá helst vinir þeirra á síðunni, tali við börnin sín um öryggi á 

Facebook og hjálpi þeim með stillingar (Collier og Magid, 2012).  

 Sumt fólk hefur áhyggjur af því að allar upplýsingar sem eru birtar (póstað) á 

Internetinu séu af hinu illa en jákvæðar birtingar geta hins vegar bætt orðspor barnsins. Til 

dæmis geta myndir, vefsíður, blogg og stöðuuppfærslur um velgengni í skóla eða íþróttum 

bætt ímynd unga fólksins út á við. Einnig er gott samkvæmt skýrsluhöfundum að ef einhver 

setur eitthvað neikvætt um ungling á Netið þá er gott fyrir hann að hafa eitthvað jákvætt um 

sig þar inni til þess að vega upp á móti neikvæðu ummælunum. Það er mikilvægt fyrir alla 

sem eru inni á Facebook að fara reglulega yfir stillingarnar og þá ekki síst ungt fólk. Því er 

mikilvægt að foreldrar fari reglulega yfir þetta með börnunum sínum og minni þau á að það 

sem er á síðunni eða tímalínunni þeirra sé nokkurs konar stafræn lýsing á þeim og mikilvægt 

að yfirfara tímalínuna og stillingar þegar þau þroskast (Collier og Magid, 2012).  

 Í skýrslunni er sagt frá því að ungt fólk undir 18 ára er með ákveðnar öryggisstillingar 

sem veita þeim meiri vernd. Til að mynda er ekki hægt að finna ungt fólk undir 18 ára aldri í 

svokallaðri almennri leit á Facebook. Ekki er heldur hægt merkja (tag) einstakling undir 18 

ára nema vinir og vinir vina en það geta hins vegar allir merkt 18 ára og eldri. Ef vinur vinar 

merkir einhvern undir lögaldri þá sjá það bara vinir þess sem var merktur (taggaður). Einnig 

geta aðeins vinir og vinir vina séð hvað 18 ára og yngri setja á Facebook á meðan allir geta 

séð það sem 18 ára og eldri setja inn nema viðkomandi sé með aðrar stillingar. Haustið 2011 

kom Facebook með nýja aðgerð sem felst í því að hægt er að gerast áskrifandi einhvers. Það 

gerir fólki kleift að leyfa öðrum að sjá opinbera pósta og skoða tímalínu þess sem kýs að vera 

með þessa stillingu. Þetta er notað töluvert af þekktum einstaklingum, blaðamönnum og 

stjórnmálamönnum. Þessi stilling er ekki í boði fyrir 18 ára og yngri vegna þess að 

almenningur getur ekki lesið pósta sem þau setja á Facebook en það getur hins vegar hver sem 

er gerst áskrifandi einhvers (Collier og Magid, 2012).  

Á Facebook er hægt að setja inn tilkynningu um staðsetningu til dæmis ef 

einstaklingur er í Þjóðleikhúsinu og með Facebook í símanum getur viðkomandi sett inn 

stöðuuppfærslu sem segir að hann sé í Þjóðleikhúsinu. Það er sjálfkrafa slökkt á þessari 

stillingu hjá 18 ára og yngri en hins vegar geta allir áskrifendur óháð aldri kveikt á þessu 

sjálfir. Önnur öryggisstilling hjá ungu fólki undir 18 ára er að aðeins vinir og vinir vina geta 

sent þeim skilaboð og þeir geta aðeins talað við vini á spjallinu. Síðasta öryggisstillingin sem 

tekin er fram í skýrslunni er að Facebook mun ekki birta auglýsingar á síðum ungs fólks um 

efni sem aðeins hæfir fullorðnum svo sem áfengi, stefnumót, fjárhættuspil, lottó, heilsu, 

líkamsrækt og áskriftarþjónustu (Collier og Magid, 2012).  

 

2.7 Klám og klámvæðing á Internetinu 

2.7.1 Aðgengi að klámi í netheimum 
Það er varla hægt að tala um ungt fólk og Internetið án þess að fjalla eitthvað um 

klámvæðingu á hinum ýmsu netmiðlum. Það var ekki spurt sérstaklega um klám í viðtölunum 

en nokkrir viðmælendur töluðu um klámvæðinguna og hversu útbreidd hún væri orðin. Talið 

er að tónlist og tónlistarmyndbönd innihaldi hvað mest af klámfengnu efni af þeim miðlum 

sem ungt fólk neytir. Rannsókn sem var gerð árið 2005 leiddi í ljós að af þeim textum sem 

ungt fólk hlustar á innihéldu 40% bæði beint og óbeint klámfengið innihald. Þess má geta að 

sjónvarp, blöð og kvikmyndir komu langt á eftir (Kirsh, 2010). 

Kirsh talar um að við verðum að horfast í augu við það að við búum í samfélagi sem er 

gegnsýrt af fjölmiðlum og mikið af því sem ungt fólk er berskjaldað fyrir geti haft neikvæð 

áhrif á það. Hann talar ennfremur um að mikilvægt sé að foreldrar og forráðamenn barna og 

ungs fólks noti virka miðlun (active mediation). Með virkri miðlun er átt við að foreldrar og 

kennarar tali um innihald og áhrif fjölmiðla og Internetsins við unga fólkið. Þetta er gert með 

því að benda á hvað er ýkt og hvað er ekki raunverulegt í til dæmis auglýsingum og 

kvikmyndum. Ofbeldi er yfirleitt ekki sýnt í sinni réttu mynd í kvikmyndum og gott er að 

benda á það þegar horft er á slíkar myndir með börnum (Kirsh, 2010). Ekki er almennur 

samhugur um það hver skilgreiningin á klámi eigi að vera innan fræðasamfélagsins en 

kenningar róttækra femínista gera greinarmun á erótík og klámi. Samkvæmt kenningum þeirra 

er klám eitthvað þar sem kynbundið ofbeldi þrífst og konur eru niðurlægðar og hlutgerðar. 

Undanfarin ár hefur klámvæðingin breiðst hratt út og er orðin partur af samfélaginu og þar af 

leiðandi hefur kynlíf verið gert að söluvöru. Klám er aðgengilegt öllum og ekki er gerður 

greinarmunur á fullorðnum og börnum þegar kemur að markaðssetningu (Lovísa Arnardóttir, 

2011). Það er óhætt að fullyrða að það er nánast ómögulegt orðið að komast hjá því að verða 

fyrir áhrifum klámvæðingar. Í Evrópsku rannsókninni EUnet kom í ljós að 9 af hverjum 10 

höfðu séð klám og 81% þátttakenda fannst klám mjög aðgengilegt. Einnig kom fram að 

58,8% þátttakenda finnst þeir vera berskjaldaðir fyrir klámfengnu efni og af þessum 58,8% 

voru 32,8% sem sögðu að upplifun sín af klámi hafi verið skaðleg (Tsitsika o.fl., 2012). 

 

2.7.2 Staðan í dag 

Þessa dagana er mikil vitundarvakning í samfélaginu hér á landi þegar kemur að klámi og 

áhrifum klámvæðingar á ungt fólk og má þar helst nefna stuttmyndina #Fáðu_já sem er 

fræðslumynd um klám og kynferðisofbeldi fyrir bæði ungt fólk og foreldra og Kastljósþátt á 

RUV sem var helgaður þessari umræðu. Fáðu já verkefnið er liður í vitundarvakningu um 

kynferðislegt ofbeldi gegn börnum sem verkefnastjórn frá Innanríkisráðuneytinu, Mennta- og 

menningarmálaráðuneytinu og Velferðarráðuneytinu undirbjuggu og unnu að. Fáðu já er 20 

mínútna stuttmynd sem varpar ljósi á mörkin milli ofbeldis og kynlífs og vega þannig upp á 

móti áhrifum klámvæðingar. Ein af ástæðunum fyrir því að farið var af stað í þetta átak er 

þjóðfélagsumræðan sem átti sér stað í kjölfar þess að þjóðþekktur karl var kærður fyrir 

nauðgun  árið 2011. Í kjölfarið fór af stað mikil umræða meðal annars á samskiptamiðlum þar 

sem ungt fólk var að tjá sig og í þeirri umræðu var greinilegt að það virtist eiga í erfiðleikum 

með að greina á milli ofbeldis og kynlífs. Í bæklingi sem var gefinn út í sambandi við Fáðu já 

verkefnið segir að aðgengi fólks að klámefni hafi aldrei verið jafn auðvelt í veraldarsögunni 

(Fáðu já, e.d.).  Árið 2011 voru 93% íslenskra heimila nettengd og aðeins 4% landsmanna á 

aldrinum 16-74 ára höfðu aldrei farið á Netið en 93% sögðust hins vegar nota Netið daglega 

(Árni Fannar Sigurðsson, 2011). 

Það er mjög mikilvægt að kenna ungu fólki fjölmiðlalæsi en það er meðal annars gert 

með virkri miðlun og kennslu í skólum. Fjölmiðlalæsi felst í því að breyta hugrænum 

skilningi ungs fólks á fjölmiðlum og draga úr neikvæðum áhrifum fjölmiðla á ungt fólk. Kirsh 

bendir á að ef fullorðnir eru að horfa á til að mynda ofbeldisfulla kvikmynd með börnum 

sínum og segja ekki neitt þá séu þeir að viðurkenna innihald myndarinnar. Einnig bendir hann 

á að foreldrar geta keypt fjarstýringar sem einskorða áhorf við barnvænar stöðvar. Að auki er 

hægt að notast við forrit til þess að takmarka aðgang að klámi á Internetinu og hreinlega 

slökkva á Netinu nema þegar foreldrar geta fylgst með barninu (Kirsh, 2010).  

Chatfield telur rétt eins og Kirsh að hægt sé að finna gríðarlegt magn af klámi inni á 

stafrænum miðlum í dag. Þrátt fyrir þetta mikla magn sem er til staðar er orðið sex ekki mest 

notaða leitarorðið á Internetinu eins og margir halda. Í dag er nóg að skrifa eitt orð, ýta á enter 

og þá fáum við upp fjöldann allan af klámsíðum og þurfum ekkert að borga fyrir það hvorki 

peningalega né tilfinningalega. Klám hefur án efa breyst með tilkomu Internetsins. Til að 

mynda hefur klám misst sakleysið og feimnina sem fylgdi því fyrir ekki svo mörgum árum.  

Líkt og allt annað í afþreyingarbransanum er klám í keppni við sjálft sig og annað sem í boði 

er á Internetinu. Þrátt fyrir það að kynlífs- og klámiðnaðurinn á Netinu sé að berjast um tíma 

okkar þá hefur honum ekki tekist að vinna aðra stafræna starfsemi. Samkvæmt fyrirtækinu 

Alexa, sem rannsakar umferð á Internetinu, þá eru klámsíður ekki eins vinsælar og síður á 

borð við Wikipedia, the Internet Movie Database og fleiri síður allt frá leitarsíðum til 

samskiptasíðna. Allar þessar síður voru skoðaðar töluvert meira en klámsíður og aðeins ein 

kynlífstengd síða komst á topp fimmtíu yfir mest skoðaðar síður í heiminum og hún var 

númer 44 (Chatfield, 2012).  

Ögmundur Jónasson innanríkisráðherra lagði fram frumvarp um afmörkun á 

klámhugtakinu innan hegningarlaga á dögunum. Hann telur að með þessari afmörkun sé verið 

að vernda börn fyrir óæskilegu efni. Einnig telur hann að skilgreining á því hvað sé klám sé 

verkefni sérfræðinga. Í kjölfar samráðsferlis haustið 2012 skilaði starfshópur innan þriggja 

ráðuneyta tillögum til innanríkisráðherra þess efnis að fela refsiréttarnefnd að útbúa frumvarp 

sem á í fyrsta lagi að stuðla að breytingum á almennum hegningarlögum sem þrengi og skerpi 

á skilgreiningu á klámi. Í öðru lagi átti skipa starfshóp sem átti að fara yfir lagaleg úrræði 

vegna kláms á Internetinu og í þriðja lagi átti að beita sér fyrir því að lögregla hafi nægileg 

úrræði til þess að fylgja eftir löggjöf sem lítur að banni á klámi. Nú þegar hefur Ögmundur 

falið refsiréttarnefnd að vinna frumvarp sem á að skerpa á skilgreiningu kláms. Nefndin á að 

skila umsögn um málið til ráðherra síðar á þessu ári (2013) (Þorbjörn Þórðarson, 2013). 

Það hafa sprottið upp líflegar umræður um frumvarp Ögmundar og ekki eru allir 

sammála um hvort það eigi í raun rétt á sér. Einn af þeim sem hafa tjáð sig um frumvarpið er 

Ýmir Vigfússon, lektor í tölvunarfræði við Háskólann í Reykjavík. Hann fullyrðir að ef 

einhver vill horfa á klám á Netinu þá mun viðkomandi geta nálgast klám á Netinu og engar 

tæknilegar lausnir geta komið í veg fyrir það. Hann tekur enn fremur fram að ef markmiðið sé 

að koma í veg fyrir að ákveðinn hópur til að mynda krakkar sjái óvart klám á Netinu þá séu til 

tæknilegar leiðir til þess (Kolbeinn Tumi Daðason, 2013). 

Við gerð þessarar ritgerðar lagðist ég í rannsóknarvinnu sem fólst meðal annars í því 

að skoða klámsíður og hversu aðgengilegt þetta efni er fyrir ungt fólk í dag. Ég komst að því 

að það er lítið mál að komast yfir mjög grófar klámmyndir með því einu að skrifa orðið klám 

eða porn inn í leitarvél Google, ef ekki eru netsíur á heimilinu. 

 

2.8 Einelti á Internetinu 

Einelti er því miður eitthvað sem þrífst á Internetinu. Einelti á Internetinu getur tekið á sig 

margar birtingarmyndir allt frá því að vera munnlegt einelti (verbal abuse) til þess að vera 

langvarandi áreitni á milli Netsíðna sem getur haft mikil áhrif á líf þolandans (Chatfield, 

2012). Samskipti augliti til auglitits eru talin vera sterkasta samskiptaformið þar sem fólki 

finnst það bera ábyrgð á orðum sínum og gjörðum. Hins vegar þegar fólk getur komið fram 

nafnlaust eru meiri líkur á að það komi með meiðandi athugasemdir í garð annarra á 

Internetinu (Livingstone og Haddon, 2009).  

Internet einelti er þegar netmiðlar eða símar eru notaðir í þeim tilgangi að valda öðrum 

einstaklingi sálrænum skaða. Einelti á Internetinu getur verið til dæmis að senda endurtekið 

smáskilaboð eða tölvupóst sem er skaðlegt eða særandi, breiða út lygar um einhvern eða plata 

einhvern til þess að segja frá persónulegum upplýsingum eða leyndarmálum og birta það svo 

á Netinu.  Einnig getur einelti falist í því að birta neyðarlegar eða vandræðalegar myndir eða 

myndbönd af öðrum án hans samþykkis, hóta einhverjum eða þykjast vera einhver annar til 

þess að grafa undan orðspori viðkomandi. Eins og sést getur einelti á Internetinu tekið á sig 

margar myndir og kannanir benda til þess að það sé algengt meðal ungs fólks (Quinn, 2011).  

Til eru dæmi þar sem ungt fólk hefur tekið sitt eigið líf vegna eineltis á Netinu. Þar á 

meðal er  Megan, 13 ára stúlka í Bandaríkjunum, sem hafði lengi átt við vandamál að stríða 

tengd ofþyngd og lélegu sjálfsáliti. Megan hafði verið í meðferð hjá sálfræðingi og þegar hún 

var 16 ára kynntist hún strák á Myspace. Þau töluðust við og döðruðu í fjórar vikur á Netinu 

sem varð til þess að ýta undir sjálfsálit Megan. Eftir fjórar góðar vikur lét drengurinn Megan 

vita að hann vildi ekki tala við hana lengur og skildi eftir skilaboð á Myspace síðu hennar þar 

sem hann segir að hún sé vond manneskja, hann óski þess að hún eigi ömurlega ævi og endar 

á því að segja að heimurinn yrði betri án hennar. Þegar Megan svaraði svo með illum 

skilaboðum til baka þá tóku sig fleiri til og réðust gegn henni með því segja meðal annars að 

hún væri feit dræsa. Þennan sama dag hengdi Megan sig inni í svefnherberginu sínu. Seinna 

komst það upp að þessi drengur sem hún hafi verið að tala við var ekki til heldur höfðu þetta 

verið tvær vinkonur hennar og móðir annarrar. Þær gerðu þetta vegna þess að þeim hafði lent 

saman við Megan og gerðu þetta í hefndarskyni en móðir annarrar stelpunnar gaf þeim leyfi 

til þess (Quinn, 2011).  

Samkvæmt rannsókninni EUnet þá höfðu 21,9% þátttakenda orðið fyrir einelti á 

Internetinu og um helmingur af þeim taldi að eineltið hefði verið þeim skaðlegt. Einnig leiddi 

rannsóknin í ljós að stelpur verða frekar fyrir einelti á Internetinu en strákar (Tsitsika o.fl., 

2012). Nauðsynlegt er að fræða ungt fólk um áhrif eineltis á Internetinu og að það geti haft 

langvarandi og víðtæk áhrif á fórnarlambið. Ýmsar samskiptasíður bjóða upp á það að 

einstaklingurinn sé nafnlaus og þess vegna heldur ungt fólk að ekki sé hægt að rekja 

athugasemdirnar til þeirra og þar af leiðandi refsa þeim fyrir athæfið. Foreldrar og kennarar 

þurfa að vera meðvitaðri um einelti á Internetinu og ræða það meira við unga fólkið (Haan, 

2009). Viðmælendur mínir töluðu mikið um einelti á Internetinu og höfðu mörg hver ljótar 

sögur að segja. Þegar ég fór svo að skoða þessar síður sem þau eru inni á þá kom ég auga á 

alls kyns einelti og misfallegar umræður sem svipar til sögu Megan.  

2.9 Staðalímyndir kynjanna og netnotkun 

Það er oft talað um að fólk skapi sér ákveðna ímynd á Internetinu sem skarast á við 

raunverulega ímynd einstaklingsins og þetta getur orðið til þess að erfitt sé að greina á milli 

sýndarveruleika og raunveruleika. Vitað er að ungt fólk eyðir miklum tíma á Internetinu þar 

sem það skoðar meðal annars vefsíður, blogg og samskiptasíður en samt er ekki mikið vitað 

um hversu berskjölduð þau eru fyrir staðalímyndum á slíkum síðum. Ein af fáum rannsóknum 

sem hafa verið gerðar á þessu frá 2007 leiðir í ljós að ungt fólk á aldrinum 13-18 ára telur sig 

vera berskjaldað fyrir neikvæðum staðalímyndum og kynþáttafordómum þegar það er að eiga 

samskipti við aðra á Internetinu. Samt sem áður telur það sig læra um mismunandi menningu 

og trúarskoðanir sem og afleiðingar kynþáttafordóma á Internetinu. Það er hins vegar 

staðreynd að ef ungt fólk er að leita að síðum með efni um kynþáttaníð, kynjamisrétti eða 

öðrum hatursáróðri þá er nóg til af þeim eða yfir 7000 síður. Rétt er að útskýra áður en lengra 

er haldið hvað þetta hugtak staðalímynd þýðir. Það á við þær væntingar sem gerðar eru til 

ungs fólks um hvernig konur og karlar eiga til dæmis að hugsa, líða, og líta út. Til dæmis eiga 

karlar að vera vöðvastæltir og tilfinningalega lokaðir á meðan konur eiga að vera kvenlegar 

og tilfinninganæmar (Kirsh, 2010).  

Nokkrir viðmælendur nefndu útslitsdýrkun á Internetinu í viðtölunum og voru það 

einungis stelpur. Þær töluðu um að of mikil áhersla væri lögð á útlit og þá helst holdarfar. 

Þegar spurt var um líkamsímynd í rannsókn HBSC kom í ljós að margir nemendur eru með 

óraunhæfar hugmyndir um vaxtarlag sitt. 40% stráka og stelpna í 6. bekk voru óánægð með 

þyngd sína og 30% töldu sig þurfa að léttast. Strákum sem telja sig þurfa að léttast fækkar 

með aldrinum en hins vegar tvöfaldast sá fjöldi sem telur sig þurfa að þyngjast. Það má gera 

ráð fyrir að þetta sé vegna þess að þeir vilja bæta á sig vöðvamassa. Í 6. bekk telur 1 af 

hverjum 3 stelpum sig þurfa að léttast en þegar komið er upp í 10. bekk telja 2 af hverjum 3  

sig þurfa að léttast. Þessar tölur gefa það til kynna að hlutfall nemenda sem telja sig þurfa að 

léttast er ekki í nokkru samræmi við umfang vandamálsins frá heilsufræðilegu sjónarhorni 

(Þóroddur Bjarnason o.fl., 2006). 

 

2.10 Upplýsinga- og tæknimennt í skólum 
Seinni hluti aðalnámskrár grunnskóla fyrir einstök greinasvið var birtur í mars 2013 á vefsíðu 

Menntamálaráðuneytisins. Þessum seinni hluta var bætt aftan við almenna hluta 

námskrárinnar. Þessi útgáfa aðalnámskrár er lokaáfangi í heildarendurskoðun á aðalnámskrám 

leik-, grunn- og framhaldsskóla sem hófst í kjölfar heildarendurskoðunar laga fyrir þessi 

skólastig, eins og stendur á vef Menntamálaráðuneytis.  Í þessum seinni hluta má finna kafla 

um upplýsinga- og tæknimennt þar sem gerð er grein fyrir menntagildi og megintilgangi 

námssviðs upplýsinga- og tæknimenntar. Þetta námssvið felur í sér miðlamennt, 

skólasafnsfræði, tölvunotkun og upplýsinga- og samskiptahæfni. Þjálfa þarf nemendur í 

upplýsinga- og tæknimennt í gegnum alla skólagönguna. Einnig er mikilvægt að nemendur 

þekki helstu reglur um örugg samskipti á stafrænum miðlum og höfundarétt. Þegar kemur að 

siðferðis og öryggismálum eiga nemendur við lok 7. bekkjar að geta sýnt ábyrgð í meðferð 

upplýsinga- og heimildavinnu. Einnig eiga nemendur að geta farið eftir reglum um ábyrga 

netnotkun, vera meðvitaðir um siðferðislegt gildi þeirra og tekið ábyrgð á eigin samskiptum 

og gögnum á Internetinu. Við lok 10. bekkjar eiga nemendur að geta sýnt ábyrgð við meðferð 

og dreifingu upplýsinga til persónulegra nota og við heimildavinnu. Einnig eiga þeir að geta 

nýtt rafrænar leiðir og samskiptamiðla af ábyrgð og unnið í samræmi við reglur um ábyrga 

netnotkun og vera meðvitaðir um eigin siðferðislega ábyrgð (Menntamálaráðuneytið, 2013). 

Það má vissulega fagna þessari heildarendurskoðun á aðalnámskrám grunnskóla í landinu en 

að mínu mati þarf að kenna fjölmiðlalæsi og samskiptareglur á Internetinu fyrr á 

skólagöngunni. 

 Kaflarnir hér á undan gefa dæmi um þá orðræðu og umræðu sem á sér stað í 

fræðasamfélaginu og samfélaginu í heild þegar kemur að Internetinu og ungu fólki. Eftir að 

hafa lesið mér til um efnið fannst mér þessi umræðuefni koma oftast fyrir og vera fullorðnum 

og ungu fólki ofarlega í huga. Einhverjum köflum var svo bætt við eftir að viðtölin voru tekin.  

3. Aðferðafræðin 

Í þessum kafla verður fjallað um aðferðafræðina sem þessi rannsókn byggist á með hliðsjón af 

kenningarlegri nálgun. Fyrst verður gerð grein fyrir markmiði og rannsóknarspurningum, svo 

verða rannsóknaraðferðum gerð skil. Því næst verður fjallað um vettvanginn, greiningu gagna 

og í lokin verður fjallað um siðferðisleg álitamál. Ungt fólk í dag er að alast upp við allt annan 

veruleika en kynslóðir á undan þeim hafa gert.  Mikið hefur breyst á stuttum tíma þegar 

kemur að tækni og er hún ennþá í sífelldri þróun. Vegna þess hversu hröð þróunin er er 

mikilvægt að rannsaka þetta viðfangsefni reglulega og í því sambandi er nauðsynlegt að fá að 

heyra rödd unga fólksins sem lifir og hrærist í heimi tækninnar og Internetsins. 

 

3.1 Markmið 

Markmið rannsóknarinnar er að kanna hvernig ungt fólk notar tæknina í dag og þá helst 

Internetið, að fá að heyra rödd unga fólksins og hvaða merkingu það leggur í Internetið og 

tæknina í dag, hvað þeim finnst og hvernig þau skilgreina og skilja þessa hluti í lífi sínu. 

Gengið var út frá ákveðnu umræðuefni og spurningum með það í huga að viðmælendur hefðu 

svigrúm til þess að koma sínum skoðunum og hugsunum á framfæri.  

 Til þess að ná fram þessum markmiðum voru tekin viðtöl við ungt fólk þar sem 

Internetið var aðal umræðuefnið og viðtölin svo greind. Einnig var fjallað um það fræðilega 

efni sem til er um viðfangsefnið og aðrar heimildir svo sem blogg, fréttir og aðrar greinar. 

Hammersley og Atkinson tala um að í gegnum tíðina hefur mest áhersla verið lögð á 

rannsóknir þar sem samskipti eiga sér stað augliti til auglitis. Þetta getur orðið til þess að aðrir 

hlutar hins félagslega veruleika gleymast. Það getur verið yfirþyrmandi mikið af gögnum sem 

rannsakandi telur vera mikilvæg fyrir rannsóknina. Þessi gögn geta verið formleg, óformleg 

eða opinber. Óformleg gögn geta verið til að mynda skáldsögur, dagbækur, ævisögur, bréf og 

fjölmiðlaefni (Hammersley og Atkinson, 2007).  Í þessari rannsókn voru eins og áður segir 

einnig notast við óformleg gögn svo sem blogg, Facebook, Formspring, Youtube og 

tölvuleiki.  

3.2 Rannsóknaraðferðir 

Í félagsvísindum er ýmist notast við megindlegar eða eigindlegar rannsóknaraðferðir. 

Mannfræðin er að vissu leyti þverfagleg grein en þær rannsóknaraðferðir sem mannfræðingar 

nota eru eigindlegar rannsóknir. Þegar kemur að eigindlegum rannsóknaraðferðum getur 

gagnaöflun verið allt frá viðtölum og vettvangsathugunum til greininga á minjagripum, 

heimildum eða upptökum úr fortíðinni. Mikilvægt er að velja þá aðferð sem hentar best hverri 

rannsókn fyrir sig (Davies, 2007). Í þessari rannsókn var notast við viðtöl. Ástæðan fyrir því 

að sú aðferð var valin var að hún var best til þess fallin að koma skoðunum, tilfinningum, 

sjónarmiðum og viðhorfum viðmælenda á framfæri sem sýnir ákveðna breidd og dýpt. 

Valerie Janesick skilgreinir viðtöl sem „vettvang þar sem tveir einstaklingar hittast til þess að 

skiptast á upplýsingum með spurningum og svörum sem verður svo til þess að þeir komast að 

ákveðinni niðurstöðu um það málefni sem rætt var um“ (Esterberg, 2002; bls 83).  

 

3.2.1 Viðtöl 

Viðtöl eru líklegast sú aðferð sem notuð er hvað mest þegar hinn félagslegi heimur er 

rannsakaður. Viðtalsformið getur hins vegar verið mjög mismunandi eftir rannsóknarsniði. 

Viðtöl geta verið hálfstöðluð einstaklingsviðtöl þar sem rannsakandinn er ekki með tilbúinn 

spurningalista heldur ákveðin þemu í huga. Þetta gefur viðmælandanum svigrúm til þess að 

koma sínum skoðunum á framfæri. Í hálfstöðluðum viðtölum hefur rannsakandi fyrirfram 

ákveðin þemu eða meginspurningu sem hann gengur út frá. Önnur gerð viðtala eru formleg 

viðtöl þar sem rannsakandi eða einhver annar, svo sem aðstoðarmaður rannsakanda, er með 

fullmótaðar spurningar sem hann leggur fyrir viðmælanda. Formleg viðtöl geta verið með 

ýmsu sniði, allt frá því að viðmælandi er beðinn um að svara með sínum eigin orðum til þess 

að hann er beðinn um að velja milli tilbúinna svara. Einnig geta viðtöl verið óformleg þar sem 

rannsakandi er ekki með ákveðnar spurningar í huga heldur eiga sér stað samræður á milli 

hans og viðmælanda. (Davies, 2007).  

Viðtöl  eru aldrei einungis spjall vegna þess að rannsakandi hefur ávallt rannsókn sína 

í huga og verður að hafa ákveðna stjórn á atbuðarásinni (Hammersley og Atkinson, 2007). Í 

þessari rannsókn var aðallega notast við hálf-stöðluð viðtöl þar sem rannsakandi er með 

ákveðið efni í huga en viðmælendum gefinn kostur á að koma sínum sjónarmiðum á framfæri. 

Esterberg (2002) talar um að tilgangurinn með því að taka viðtöl við fólk sé að fá skilning 

þeirra á sínu eigin lífi. Rannsakendur taka viðtöl við annað fólk til þess að fá einhvern annan 

skilning á málefnum en sinn eigin. Til þess að gera það verða þeir að reyna að skilja um hvað 

lífið snýst út frá skoðunum annarra og reyna í leiðinni að láta sínar eigin skoðanir ekki trufla 

viðtalið. Rannsakandi er yfirleitt með ákveðnar skoðanir og hugmyndir um hvað viðtalið 

muni snúast en þegar upp er staðið er það viðmælandi sem kemur til með að móta byggingu 

viðtalsins. Hálfstöðluð viðtöl gera þar af leiðandi að verkum að samskipti milli viðmælanda 

og rannsakanda verða opnari og óheftari (Esterberg, 2002). 

Það er hægt að fara þrjár leiðir þegar kemur að því að taka viðtöl, hægt er að skrifa 

vettvangsnótur, notast við hljóðupptöku eða myndbandsupptöku. Í þessari rannsókn var notast 

við hljóðupptöku og vettvangsnótur þegar það átti við. Það gerðist nokkrum sinnum að 

viðmælendur tjáðu sig um viðfangsefnið eftir að slökkt var á upptöku og þá voru skrifaðar 

nótur eftir að viðmælandi var farinn. Þegar notast er við vettvangsnótur þarf rannsakandi að 

punkta niður á meðan á viðtali stendur eða strax eftir að því líkur. Þessa tækni er hægt að 

þjálfa upp og æfingin skapar meistarann. Þegar notast er við hljóðupptöku er mikilvægt að 

vera búin að prófa búnaðinn sem á að nota áður en viðtal er tekið. Ýmislegt getur komið upp á 

þegar þessi leið er farin og mikilvægt er að fá leyfi hjá viðmælanda áður. Kosturinn við 

hljóðupptöku er sá að rannsakandi getur einbeitt sér betur að viðtalinu eða samtalinu sjálfu og 

þarf ekki að vera að skrifa niður á meðan á viðtali stendur. Þegar viðtalið er tekið upp hefur 

rannsakandi töluvert meiri upplýsingar um viðtalið heldur en ef hann hefði notast við 

vettvangsnótur. Eins og Davies talar um þá kemur það rannsakanda oft á óvart þegar hlustað 

er á upptöku að viðtali hversu mikið fór fram hjá honum á meðan á viðtali stóð (Davies, 

2007).  

 

3.2.2 Ungt fólk sem viðmælendur 

Í gegnum árin hafa rannsóknir á börnum og ungu fólki oftar en ekki verið þátttökuathuganir 

en ekki rannsóknir þar sem unga fólkið er þátttakendur og eru meðvituð um sitt hlutverk í 

rannsókninni. Oftar en ekki eru aðrir fengnir til þess að svara spurningum um ungt fólk til að 

mynda foreldrar, forráðamenn eða kennarar. Þó þessar rannsóknir séu vissulega auðveldari 

þegar kemur að siðferðislegum álitamálum og framkvæmd þá eru þær ekki eins áreiðanlegar 

þegar kemur að því að rannsaka upplifun og skoðanir ungs fólks (Livingstone og Haddon, 

2009). Það segir sig sjálft að upplifun og skoðanir ungs fólks og fullorðinna eru ekki þær 

sömu. Eins og Livingstone og Haddon benda á þá hafa rannsóknir sýnt fram á einmitt þetta en 

þegar kemur að til dæmis hættum á Netinu þá eru hætturnar sem unga fólkið nefnir ekki þær 

sömu og fullorðna fólkið. Rannsóknaraðferðir hafa breyst síðustu árin og farið er að leggja 

meiri áherslu á rétt unga fólksins og mikilvægi þess að leyfa þeirra skoðunum og upplifunum 

að heyrast. Í dag eru þeir sem rannsaka börn oftar en ekki að ganga út frá því að 

viðmælendurnir séu frekar virkir þátttakendur í rannsókninni heldur en óvirk rannsóknar 

viðföng. Breytingin hefur færst frá því að við vorum að gera rannsóknir á ungu fólki til þess 

að við erum farin að gera rannsóknir með ungu fólki (Livingstone og Haddon, 2009). Þetta 

var einmitt það sem ég lagði upp með í minni rannsókn, að fá að heyra skoðanir og upplifanir 

unga fólksins á Internetinu og fá að heyra frá þeim sjálfum hvað þau væru að gera þar inni í 

staðinn fyrir að tala við foreldra eða kennara. 

Um það bil 60% rannsókna sem hafa verið gerðar á Internetnotkun ungs fólks hafa 

verið megindlegar á meðan 20% hafa verið eigindlegar og 20% rannsókna hafa notast við 

bæði eigindlegar og megindlegar rannsóknaraðferðir. Þrátt fyrir að rannsóknir á ungu fólki og 

Internetinu hafi aukist til muna síðustu árin þá hefur þetta hlutfall staðið í stað. Sumir 

fræðimenn tala um að áherslan á megindlegar rannsóknir eigi að breytast og minnka á meðan 

aðrir telja að þessar rannsóknir séu frekar áreiðanlegar og einkennandi og færi upplýsandi 

niðurstöður. Gallinn við staðlaðar spurningarlista kannanir er sá að þær taka ekki tillit til 

raunverulegra aðstæðna og tilveru einstaklingsins og skortir því dýpri skilning á upplifun og 

reynslu barna á Internetinu (Livingstone og Haddon, 2009). 

 

3.2.3 Undirbúningur 

Undirbúningur fólst í því að lesa sér til um þær kenningar og rannsóknir sem til eru um 

Internetið og unglinga. Einnig var fylgst með fréttum, bloggi og dægurumræðu um efnið og 

hinir ýmsu samskiptamiðlar skoðaðir á meðan á rannsókn stóð svo sem Facebook og 

Formspring. Mikilvægt var að finna heimildir  sem væru ekki mjög gamlar sökum þess hve 

hröð tækniþróunin er og heimildir þar af leiðandi fljótar að verða úreltar. Einnig þurfti að 

huga að ýmsu sem viðkom viðtölunum sjálfum. Davies (2007) talar um að þegar rannsakandi 

tekur viðtöl þarf hann að ávinna traust og ákveðna nálægð við viðmælendur. Viðmælendur 

þurfa að sjá rannskandann sem einhvern sem þeir eru tilbúnir að tala opinskátt við. Þegar 

rannsakandi er að leggja spurningakönnun fyrir ákveðinn hóp þarf hann að vera kurteis, vel til 

fara og á sama tíma alvörugefinn. Ef rannsakandi er hins vegar að taka viðtöl þarf hann að 

hugsa meira um hvernig hann á að koma fyrir. Mikilvægast er að viðmælendum líði vel og 

treysti rannsakandanum fyrir sínum hugsunum og tilfinningum bæði ánægjulegum og 

óánægjulegum (Davies, 2007). Þetta gekk vonum framar í flestum viðtölunum, það var aðeins 

einn viðmælandi sem virtist ekki vera tilbúinn til að opna sig mikið um viðfangsefnið. Ég 

vissi ekki við hverju ég ætti að búast en hafði bæði heyrt og lesið um það að unglingar gætu 

verið erfiðir viðmælendur. Mín upplifun var þvert móti sú að viðmælendur voru mjög opnir. 

Það skipti að mínu mati miklu máli að vera opin og hress í upphafi viðtals, fara vel yfir þær 

siðareglur sem ég setti mér og hvers vegna ég hafði áhuga á þessu viðfangsefni. Viðmælendur 

sögðu mér bæði frá góðum upplifunum og slæmum og voru flestir alveg óhræddir við að opna 

sig. 

Vegna þess að viðmælendur voru undir lögaldri í þessari rannsókn þurfti að fá leyfi 

hjá Persónuvernd fyrir því að taka viðtölin. Var því sent leyfisbréf með viðeigandi 

fylgigögnum til Persónuverndar sem fór yfir þau og veitti góðfúslega leyfi fyrir rannsókninni. 

Einnig var haft samband við Vísindasiðanefnd sem taldi rannsóknina ekki heyra undir sig. 

Fyrsta skrefið var að útbúa samþykkisyfirlýsingu bæði fyrir foreldra/forráðamenn og 

viðmælendur sem og kynningarbréf. Til þess að finna viðmælendur var notast við 

hentugleika- og snjóboltaúrtak þar sem talað var við nokkur ungmenni í félagsmiðstöð og þau 

bentu svo á fleiri sem hefðu mögulega áhuga á því að taka þátt. Að lokum fóru átta krakkar 

heim með samþykkisyfirlýsingar fyrir foreldra/forráðamenn sem og kynningarbréf og voru 

beðnir um að sýna foreldrum sínum bréfið. Þegar tæp vika var liðin hringdi ég í foreldra allra 

viðmælenda og kynnti rannsóknina og bað um leyfi fyrir því að taka viðtal við börnin þeirra 

og áréttaði að vegna aldurs viðmælenda yrðu foreldrar  að skrifa undir samþykkisyfirlýsingu. 

Allir foreldrar tóku vel í það og veittu góðfúslega leyfi fyrir viðtali. Því næst hringdi ég í alla 

viðmælendur og boðaði þá í viðtal.  

Eins og fyrr segir var notast við hljóðupptöku í viðtölunum og fólst því undirbúningur 

meðal annars í því að finna rétta forritið til þess að nota og prufukeyra það. Forritið sem varð 

fyrir valinu var quick time player. Allar upptökurnar gengu mjög vel og heyrðist vel í bæði 

viðmælendum og rannsakanda en tölvunni var komið fyrir eins nálægt báðum aðilum og hægt 

var svo upptakan yrði skýr en samt ekki svo nálægt að það myndi trufla viðmælendur. 

 

3.2.4 Framkvæmd 

Við framkvæmd viðtalanna var lagt upp með ákveðin þemu í huga tengd 

rannsóknarspurningunum en markmiðið var að hafa spurningarnar eins opnar og hægt var og 

leyfa viðmælendum að leiða viðtalið í samvinnu við rannsakanda. Leitast var við að fá svör 

við ákveðnum spurningum tengdum viðfangsefni rannsóknarinnar en viðmælendur fengu 

ákveðið rými til þess að koma sínum sjónarmiðum á framfæri. Á meðan á viðtali stóð bauð ég 

upp á heimabakaða pizzasnúða og gos og var því gerð góð skil enda margir að koma beint úr 

skólanum eða tómstundum. Öll viðtölin voru tekin upp í tölvu og fengið var leyfi fyrir 

upptökunni hjá viðmælendum. Mikilvægt er að passa upp á að bakgrunns hljóð heyrist sem 

minnst á upptökunni og urðu þess vegna pizzasnúðar fyrir valinu. Ef kex hefði til dæmis verið 

á borðstólnum hefði ekki verið mjög gaman að hlusta á upptökurnar. Áður en viðtal hófst 

kynnti ég verkefnið fyrir viðmælendum og ástæðuna fyrir áhuga mínum á viðfangsefninu. 

Einnig árétti ég það sem stóð í kynningarbréfinu að ef þau hefðu einhverjar spurningar eða 

vildu hætta við þátttöku þá gætu þau haft samband við mig með tölvupósti eða símleiðis 

hvenær sem væri.  

Hammersley og Atkinson leggja áherslu á mikilvægi þess fyrir rannsakanda að mynda 

traust við viðmælendur. Það er gert meðal annars með því að falla inn í umhverfi viðmælenda 

til að mynda með klæðaburði og talsmáta. Þeir benda einnig á að stundum þurfa rannsakendur 

að breyta eða aðlaga útlit og framkomu sína til þess að falla inn í. Með þessu getur 

rannsakandi látið viðmælendum líða betur í nærveru sinni (Hammersley og Atkinson, 2007). 

Þetta getur verið mjög mikilvægur þáttur þegar verið er að gera þátttökuathugun en getur 

einnig átt við þegar viðtöl eru tekin. Ég fór að þeirra ráðum og valdi mér ákveðin föt fyrir 

viðtölin með aldur viðmælenda í huga. Í því sambandi lagði ég aðallega áherslu á það að vera 

ekki of formleg. Einnig reyndi ég að tileinka mér ákveðinn talsmáta og læra helstu orðin og 

“sletturnar” sem notaðar eru um Internetið.  Viðmælendur voru flestir tilbúnir til þess að svara 

spurningunum sem ég bar upp og oftar en ekki spunnust líflegar umræður. Það var aðeins einn 

viðmælandi sem var ekki tilbúinn til þess að ræða um ákveðna hluti en þá bara breytti ég um 

umræðuefni og við ræddum eitthvað annað í staðinn. Hammersley og Atkinson taka einnig 

fram að aldur rannsakanda getur skipt máli þegar mynda á samband við viðmælanda og afla 

gagna. Ungur rannsakandi myndar mögulega öðruvísi samband við viðmælendur sína heldur 

en til að mynda miðaldra prófessor (Hammersley og Atkinson, 2007). Mín upplifun var sú að 

það skipti máli í þessu tilviki að ég væri nálægt viðmælendum í aldri. Ég tel að ef rannsakandi 

hefði verið mikið eldri þá hefðu viðmælendur ekki opnað sig eins mikið og þeir gerðu. 

Áður en upptakan var sett í gang spjallaði ég við viðmælendur um daginn og veginn og 

reyndi að slá á létta strengi til þess að minnka stressið. Mikilvægt er í viðtölum sem þessum 

að viðmælendur séu meðvitaðir um að verið sé að taka viðtal við þá en það má hins vegar 

ekki vera of áberandi. Mikilvægt er að fá flæðandi umræður þar sem viðmælendur opna sig 

um viðfangsefnið. Einnig nefna Hammersley og Atkinson (2007) mikilvægi þess að hafa 

ákveðna grunnþekkingu á viðfangsefninu áður en farið er á vettvang. Það reyndist mér vel að 

vera búin að lesa mér til um Intnernetið og rannsóknir sem hafa verið gerðar á netnotkun ungs 

fólk bæði erlendis og hér heima. Einnig notaði ég oft tækifærið í hóp og byrjaði að ræða þessi 

mál til þess að fá sem flest sjónarmið.  

 

3.3 Vettvangurinn 

Eins og áður segir voru tekin viðtöl við ungt fólk á aldrinum 14-16 ára (8.-10. bekk). Viðtölin 

voru átta talsins og sex þeirra voru tekin í félagsmiðstöð krakkanna og tvö viðtöl voru tekin á 

mínu heimili. Ástæðan fyrir því að félagsmiðstöðin var valin sem vettvangur fyrir viðtölin var 

sú að þar eru viðmælendur að vissu leyti í sínu umhverfi eða umhverfi sem þeir þekkja. 

Viðtölin voru tekin í lokuðu notalegu herbergi innan félagsmiðstöðvarinnar. Inni í herberginu 

eru tvö lítil stofuborð og þrír sófar. Við komum okkur fyrir í einu horninu þar sem við gátum 

verið í sitthvorum sófanum en samt nálægt hvort öðru og með lítið borð fyrir framan okkur. Á 

borðið var ég svo búin að setja poka með pizzasnúðum, glös, gos og tölvuna þegar 

viðmælendur komu inn. Ég reyndi eftir fremsta megni að hafa andrúmsloftið eins afslappað 

og hægt var og það reyndist hjálpa til að vera búin að baka og geta boðið upp á bakkelsi og 

drykk. Áður en viðtölin hófust bauð ég krökkunum að fá sér og við komum okkur vel fyrir í 

sófunum. Það var ýmislegt um að vera í félagsmiðstöðinni á meðan viðtölin voru tekin en það 

truflaði sem betur fer ekki. Einu sinni gerðist það að starfsmaður labbaði inn og truflaði 

viðtalið en þá stoppaði ég upptökuna og við héldum svo áfram þar sem frá var horfið. 

Veðurguðirnir voru mér ekki hliðhollir þessa daga sem viðtölin fóru fram enda hávetur. 

Frostið fór upp í tveggja stafa tölu og snjónum kyngdi niður. Þetta varð til þess að ég bauðst 

til að ná í viðmælendur ef þau vildu og keyra þau heim aftur og mörg hver nýttu sér það. 

Einnig voru nokkrir sem týndu samþykkisyfirlýsingu foreldranna og það kostaði nokkrar 

ferðir heim til viðmælenda. Þetta var allt saman viðbúið og gekk upp að lokum. Rétt er að 

taka fram að mikil áhersla var lögð á það að samþykkisyfirlýsing frá foreldrum væri búin að 

berast áður en viðtal var tekið þó svo að ég væri búin að fá jákvætt svar í gegnum síma frá 

öllum foreldrunum. 

Annar vettvangurinn sem var ekki síður mikilvægur í þessari rannsókn var hinn stafræni 

heimur Internetsins og þær síður sem unga fólkið er inni á. Hammersley og Atkinson (2007) 

tala um að stafræn tækni hefur víkkað skilgreiningu okkar á hugtakinu vettvangur. Stafrænn 

vettvangur og stafræn vettvangsvinna (fieldwork) er nú möguleg og verður sífellt mikilvægari 

í hinum félagslega heimi nútímans sem er samtímis hnattrænn og stafrænn innan ákveðinna 

samfélaga. Vettvangur mannfræðinga hefur í gegnum tíðina verið staðbundinn og rannsóknir 

gerðar augliti til auglitis en í heimi tækninnar í dag hefur skilningur okkar á því hvað er 

staðbundið breyst og samfélög birtast okkur nú í hinum ýmsu myndum. Etnógrafískar 

rannsóknir á stafrænum miðlum eru mikilvægur partur af félagslegum rannsóknum í dag. 

Stafrænum samfélögum og kerfum fylgja á sama tíma vandkvæði og möguleikar þegar kemur 

að etnógrafískum rannsóknum en ljóst er að hinn stafræni heimur bíður upp á ótal möguleika 

þegar kemur að rannsóknarvinnu. Mikilvægt er að hafa í huga að enginn ákveðinn 

greinarmunur er gerður á sýndarveruleika og raunveruleika í félagslegum hugtökum og 

rannsóknum á hinum stafræna heimi (Hammersley og Atkinson, 2007).  

Stafræn vettvangsvinna í þessari rannsókn var ekki síður mikilvæg en viðtölin. 

Mikilvægt var að skoða og átta sig á hvernig þetta stafræna samfélag virkar sem unga fólkið 

lifir og hrærist í. Í viðtölunum bentu þau á ýmsa töluvleiki og vefsíður sem þau skoða og oftar 

en ekki voru þetta sömu síður sem flestir nefndu. Vettvangsvinnan fólst meðal annars í því að 

spila tölvuleikina sem strákarnir töluðu mikið um í viðtölunum og fylgjast með og kynnast 

síðunum sem viðmælendur nefndu. Þessar síður eru aðallega Formspring, Instagram, Tumblir 

og Facebook. Ég þekkti ekki helminginn af þessum síðum sem viðmælendurnir töluðu um og 

ekkert af tölvuleikjunum sem strákarnir nefndu.  

 

3.4 Greining gagna 

Það getur reynst erfitt að byrja að greina gögn sem búið er að safna. Hammerley og Atkinson 

benda á að það sé engin ákveðin formúla fyrir greiningu etnógrafískra gagna og að það séu 

engar ákveðnar aðferðir sem ábyrgjast árangur. Það er engin ákveðin uppskrift sem hægt er að 

fara eftir heldur verður hver og einn að finna sína eigin uppskrift. Ákveðnar leiðbeiningar um 

það hvernig best sé að greina eigindleg gögn eru einungis tillögur. Mikilvægt er að hafa það 

hugfast að mati Hammerley og Atkinson að til þess að gera etnógrafíska rannsókn sem 

inniheldur bæði heimildir og hugtök er ekki nóg að einungis stjórna og hagræða gögnum. 

„Gögn eru efniviður til þess að hugsa með“ (Hammerley og Atkinson, 2007; bls 158). Þrátt 

fyrir þetta er mikilvægt að hafa einhverja aðferð eða formúlu til þess að styðjast við. Eins og  

Crang og Cook (2007) tala um þá getur þetta ferli verið krefjandi en í upphafi kóðunar þarf 

rannsakandi að horfast í augu við það verkefni að breyta einhverju sem oftast lítur út fyrir að 

vera nýtilkomin, ófullkomin upplifun í ákveðna og að einhverju leyti skipulega birtingu á 

raunveruleikanum. Ég ákvað að byrja á því að styðjast við greiningarferli Crang og Cook. Þeir 

tala um að gott sé að byrja á því að gera öxul kóðun sem felst í því að finna það sem er 

sameiginlegt í textanum, flokka svo eftir þemum, hugrenningum, tilfinningum, afstöðu og svo 

framvegis. Kóðanirnar eftir þemum geta náð yfir eitt orð, heila setningu, tilfinningu eða 

langan textabút. Byrjað er á því að finna þemu, því næst er samband á milli mismunandi þema 

fundið og að lokum er ákveðið hver helstu þemun eru og þau leiða svo að fræðilegri og 

kenningarlegri nálgun. Einnig taka þeir fram að mikilvægt sé að fara eftir ákveðnum 

verkferlum en samt sem áður má rannsakandi ekki gleyma að fylgja innsæinu (Crang og 

Cook, 2007).  

Etnógrafísk rannsókn felst í því að fylgja eftir ákveðnum vísbendingum, ákveðinni 

óvissu, samtölum, upplifunum, staðreyndum, tilvísunum, myndum, lestri og skoðun efnis á 

Internetinu svo eitthvað sé nefnt. Rannsókn á þess konar efni getur verið margvísleg og átt sér 

stað með óformlegum hætti þar sem hlutir eru tengdir saman, fundinn er fókus og stefna þegar 

rannsóknin er að þróast.  Það sem þetta ferli grundaðrar kenningar gerir er að skoða gögnin 

betur, á gagnrýninn hátt og taka hluti úr ákveðnu samhengi og setja þá aftur í nýtt samhengi 

sem verður til þess að ný þemu koma fram (Crang og Cook, 2007). Greining gagna á 

samkvæmt Hammersley og Atkinson að vera síendurtekið ferli þar sem kenningar eru notaðar 

til þess að skilja gögnin og gögnin eru notuð til þess að breyta og bæta kenningar 

rannsakenda. Það á að vera stöðug hreyfing á milli kenninga og gagna í gegnum allt 

rannsóknarferlið. Þar af leiðandi snýst greining gagna ekki aðeins um að stjórna og vinna með 

gögnin heldur verður rannsakandi að vera tilbúinn til þess að fara út fyrir gögnin (beyond) til 

þess að búa til hugmyndir sem lýsa gögnunum og bera svo sínar hugmyndir saman við 

hugmyndir annarra. (Hammerley og Atkinson, 2007). Ég byrjaði á því að kynna mér aðrar 

rannsóknir sem hafa verið gerðar á Internetnotkun ungs fólks bæði hér heima og erlendis auk 

þess að lesa mér til um kenningar og skrif fræðimanna um efnið. Því næst tók ég viðtölin átta 

og greindi þau. Á meðan rannsóknarferlið stóð yfir fór ég oft í kenningarnar sem ég var búin 

að finna og fann tengingar við það sem fram kom í viðtölunum. Í upphafi gekk ég út frá 

ákveðnum hugmyndum og þemum en þau breyttust svo og bættist við þau eftir því sem ég las 

meira og eftir að ég tók viðtölin. Þetta verður til þess að maður er alltaf að fara fram og til 

baka í gögnunum og því fræðilega efni sem til er um viðfangsefnið.  

3.5 Siðferðileg álitamál 

Það er margt sem þarf að hafa í huga þegar viðtöl eru tekin og mikilvægt að tileinka sér 

þekkingu fræðimanna og nota eigið innsæi. Mikilvægt er að rannsakandi sé meðvitaður um 

sínar hugmyndir og reyni að láta þær ekki hafa áhrif á rannsóknina sjálfa. Rannsakandi er í 

rauninni mikilvægasta rannsóknartækið og þarf þar af leiðandi að vera í stöðugri sjálfsskoðun. 

Ef rannsakandi er heiðarlegur og hreinskilinn við viðmælendur alveg frá upphafi og byrjar á 

því að kynna sig og útskýra hvers vegna hann er að gera þessa rannsókn eru meiri líkur á að 

viðmælendur séu opnir og hreinskilnir á móti. Einnig er mikilvægt að rannsakandi viðurkenni 

og nefni hvað sé sameiginlegt og ólíkt með honum og viðmælanda en samt ekki þannig að 

það hafi áhrif á hvað sagt er um viðfangsefnið. Tryggja þarf að ekki sé hugræn, tilfinningaleg 

eða andleg hindrun á milli rannsakanda og viðmælenda með því að koma þeim í skilning um 

að þeir geti verið þeir sjálfir og deilt tilfinningum, hugsunum og skoðunum sínum í trúnaði  

(Davies, 2007).  

 Þegar verið er að taka viðtöl þarf að hafa ýmislegt í huga þegar kemur að sambandi 

milli rannsakanda og viðmælanda. Mikilvægt er að báðir aðilar hafi eitthvað fram að færa út 

frá sínum eiginleikum og lífsreynslu. Margir feminískir rannsakendur hafa lagt áherslu á 

mikilvægi þess að viðmælendum líði vel á meðan á viðtali stendur og stundum getur það 

verið hjálplegt að rannsakandi reyni að finna eitthvað sem hann á sameiginlegt með 

viðmælendum. Telja þeir að með þessu eigi viðmælendur auðveldara með að opna sig. Þó svo 

að viðtöl geti stundum þótt tilgerðarleg þá eru þau í grunninn samband milli einstaklinga og 

því eru samskiptahæfileikar mjög mikilvægir í fari rannsakanda. Ef viðmælandi finnur ekki til 

trausts eða líður ekki vel í návist rannsakanda þá mun viðtalið ekki ganga sem skyldi. Einnig 

þarf að hafa í huga að þó svo að einstaklingur samþykki að mæta í viðtal þá er ekki hægt að 

gera ráð fyrir því að hann vilji tala opinskátt um sín persónulegu mál, sérstaklega ef 

gangkvæmt traust er ekki til staðar (Esterberg, 2002). Vegna þessa fannst mér mikilvægt að 

byrja viðtölin á að gera grein fyrir því hvers vegna ég hef áhuga á þessu viðfangsefni og gera 

viðmælendum grein fyrir þeim siðareglum sem ég fer eftir. Þær siðareglur sem ég nefndi voru 

til dæmis þegar kemur að upptöku, það er að segja að þeim yrði eytt um leið og búið væri að 

afrita viðtölin og við afritun væri passað upp á það að persónueinkenni kæmu ekki fram. 

Einnig var viðmælendum gerð grein fyrir því að ekki væri hægt að rekja neitt beint til þeirra í 

ritgerðinni. 

 Mikilvægt er að passa upp á að valda ekki tilfinningalegu umróti hjá viðmælendum og 

að rannsakandi fylgi sínu innsæi þegar kemur að spurningum og svörum. Esterberg talar um 

að ákveðnir fræðimenn haldi því fram að það sé siðferðislega rangt að vinna sér inn traust hjá 

viðmælendum og reyna svo að fá þá til þess að tala um hluti sem þeim finnst óþægilegt að tala 

um. Þegar þetta sé gert sé verið að hlutgera viðmælendurna. Mikilvægt er að hafa í huga að 

það sem er gott fyrir rannsakanda er ekki endilega alltaf gott fyrir viðmælanda (Esterberg, 

2002). Það kom nokkrum sinnum fyrir í viðtölunum að viðmælendur lokuðu á spurningar og 

vildu augljóslega ekki ræða ákveðin málefni og þá skipti ég strax um umræðuefni. Mikilvægt 

er að viðmælendum líði ekki illa á meðan á viðtali stendur eða eftir að því líkur. Spurningar 

um öryggismeðvitund á Internetinu komu oftar en ekki flatt upp á viðmælendur og vissu þeir 

ekki hvernig átti að svara þeim spurningum. Ég átti að vissu leyti í erfiðleikum með að 

skilgreina mitt hlutverk sem rannsakanda þegar við ræddum þessi mál vegna þess að oftar en 

ekki voru þau ekki meðvituð um öryggisstillingar á þeim netsíðum sem þau voru inni á. Mér 

fannst ég verða að útskýra fyrir þeim hversu mikilvægt það væri að skoða þær reglulega og 

vera meðvituð um hvaða aðgang ókunnugir hafa að upplýsingum um þau. Ég reyndi að 

upplýsa þau um þetta á þann hátt að þau yrðu ekki skelkuð og tel ég það hafa tekist vel. 

Einnig taldi ég mikilvægt að vera ekki að nefna ákveðnar vefsíður sem ég taldi ekki vera 

góðar fyrir viðmælendur heldur koma með spurningar sem gerðu þeim kleift að segja mér frá 

þeim. Tekið skal fram að nöfn og staðarheiti voru tekin út eða þeim breytt við úrvinnslu 

viðtalanna til þess að gæta trúnaðar við viðmælendur. 

4. Niðurstöður  

Ungt fólk lifir og hrærist í heimi Internetsins í dag. Orðin tölvuleikir, Facebook, Instagram, 

Formspring, Tumblr, Youtube og iPodtouch eru mikið notuð hjá ungu fólki í dag og eiga eftir 

að koma oft fyrir í þessum kafla. Þegar ég lagði af stað í þessa rannsóknarvinnu var ég eins og 

áður sagði búin að lesa mér til um rannsóknir og skrif fræðimanna um viðfangsefnið en að 

öðru leiti vissi ég í rauninni ekki hverju ég ætti von á. Það var mjög fróðlegt og skemmtilegt 

að ræða við krakkana um Internetið og fá að heyra þeirra reynslu og álit. Ég fór af stað í 

viðtölin með ákveðnar spurningar í huga en reyndi eftir fremsta megni að hafa þær opnar og 

leyfa viðmælendum að leiða viðtalið áfram í samvinnu við mig. 

 

4.1 Almenn tölvunotkun 
Í upphafi viðtalanna spurði ég viðmælendur hvað þau teldu sig eyða miklum tíma í tölvunni á 

dag. Þau sögðust mörg hver eyða alltof miklum tíma í tölvunni á dag, allt frá 1-2 tímum og 

upp í 6 tíma, flestir eyddu í kringum 4 tímum á dag í tölvu. Einn viðmælandi sagðist eiginlega 

vera alltaf í tölvunni:  

Þú veist ég er alveg í tölvunni eða ég er kannski alveg skráð inn á Facebook mest 
allan daginn á meðan ég er með kveikt á tölvunni en svo er ég alveg að fara gera 
eitthvað annað í leiðinni. Ég er eiginlega alltaf í tölvunni svo fer ég kannski á 
æfingu og fer svo heim í sturtu og svo aftur í tölvuna. 

 

Ég áttaði mig fljótt á því að tölvunotkun gæfi ekki rétta mynd af netnotkun vegna þess 

að þau eru flest öll með síma eða iPodtouch á sér allan daginn þar sem þau komast beint á 

Netið. Þau eiga frekar tölvu eftir því sem þau eru eldri og mörg hver fengu eða fá tölvu í 

fermingargjöf. Fjórir viðmælendur áttu iPodtouch sem gerir þeim kleift að vera nettengd 

nánast hvar sem er og flest þeirra áttu líka síma. Allir viðmælendur áttu annað hvort 

iPodtouch eða síma og aðeins einn sagðist nota símann sinn mjög lítið. Einn viðmælandinn 

sem átti iPodtouch, síma og borðtölvu sagðist geta komist í tölvuna sína í gegnum símann 

þegar síminn væri tengdur við Wifi tengingu:  

Sem sagt ef það er kveikt á tölvunni heima hjá mér og hún er sem sagt tengd við 
Wifi og ég tengdur kannski hérna í félagsmiðstöðinni með Wifi þá get ég bara 
opnað iPodinn minn og farið í tölvuna mína. 

 Viðmælendur mínir töluðu allir um að þeir hefðu aðgang að tölvu, hvort sem það var 

borðtölva, fartölva, Playstation eða iPad, heima hjá sér. Það voru einungis tveir viðmælendur 

sem áttu ekkert af þessum tækjum en þeir áttu hins vegar báðir iPodtouch með nettengingu og 

höfðu aðgang að borð- eða fartölvu. Einn viðmælandinn sagði að allir á hennar heimili ættu 

tölvu, meira að segja 10 ára systir hennar átti gamla fartölvu og spjaldtölvu sem hún keypti 

sér sjálf. Það er greinilegt að ungt fólk á þessum aldri er komið með allar helstu 

tæknigræjurnar. 

 

4.2 Tölvuleikir 
Það eru til ógrynni af tölvuleikjum sem eru í boði í dag og með vaxandi tækniþróun verða þeir 

raunverulegri og grafíkin betri. Það var mun algengara að strákarnir væru í tölvuleikjum en 

stelpurnar. Þær nefndu ýmsa leiki sem þær eru að spila í gegnum Facebook en strákarnir 

nefndu frekar leiki á borð við Call of duty, Roonscape og Minecraft. Það var mjög merkilegt 

að hlusta á strákana tala um tölvuleikina sem þeir spila. Þeir eru bæði að spila við vini sína og 

fólk alls staðar í heiminum, eða eins og einn viðmælandinn sagði: „Þá er ég sem sagt á 

Netinu með öðrum gaurum á móti öðrum gaurum, þú veist bara úti í Afganistan eða 

eitthvað.“ Einn viðmælandi minn sem sagðist vera í tölvunni í að minnsta kosti 5 tíma á dag 

sagði að mikið af þeim tíma færi í að spila tölvuleiki. Einnig er hann að taka upp það sem 

hann er að gera í leik sem heitir Minecraft og setja á Youtube. Þá er hann í tölvuleik, tekur 

skjámyndina upp og setur á Netið þar sem aðrir geta lært af því sem hann er að gera og hann 

er líka að horfa á myndbönd frá öðrum á Youtube til þess að læra af þeim. Minecraft er 

byggingarleikur þar sem spilarar eru einir og sér að byggja það sem þeim dettur í hug: „Þetta 

er svona aðveld útgáfa af lífinu“ eins og einn sagði. 

 Tveir af fjórum strákanna sögðust vera að spila Call of duty (COD) sem er fyrstu 

persónu skotleikur sem þeir spila við aðra virka spilara hvar sem er í heiminum. Þess skal 

getið að leikurinn er ýmist bannaður innan 16 eða 18 ára. Eldri leikirnir eru bannaðir innan 16 

ára en nýjustu leikirnir eru bannaðir innan 18 ára. Nýrri leikirnir bjóða upp á ýmsar grafískar 

nýjungar sem gerir það að verkum að þeir eru mjög raunverulegir (Thomassen, 2010). Annar 

strákanna talaði sérstaklega mikið um COD og sagði meðal annars að einu sinni hafi 

foreldarar hans sett tímamörk á tölvunotkun hans en það hafi ekki gengið vegna þess að hann 

safnaði svo miklum tíma upp. Þá gat hann safnað sér upp tíma í tölvunni og var svo mikið úti 

að þegar hann kom heim var hann búin að safna kannski 12 tímum og lokaði sig þá af og var 

heilan dag í tölvunni. Eftir að hafa horft á aðra spila leikinn á Youtube og prófað leikinn sjálf 

þá veit ég hversu ávanabindandi hann er og hversu auðvelt er að gleyma sér algjörlega í 

honum. Þetta er nokkurs konar hermannaleikur þar sem hermenn vinna saman í liði eða einir 

síns liðs og reyna að drepa óvininn og fá stig fyrir hvert líf sem þeir taka. Ef leikmenn eru í 

liði fá þeir einnig stig fyrir að hjálpa sínu liði að vinna til að mynda með því að verja 

liðsfélaga fyrir óvini og drepa óvini eða hjálpa til við það. Á heimsíðu leiksins er ýmis konar 

fróðleikur og sýnishorn úr leikjunum sem til eru. Þar má meðal annars lesa um nýjasta leikinn 

frá fyrirtækinu sem er Black Ops 2. Í leiknum eru leikmenn kynntir fyrir undiförlu illmenni að 

nafni Menendez sem rænir skipulagsgerð bandaríska hersins til þess að ná sínu fram. Í 

leiknum fá leikmenn að kynnast vopnum sem verða í fremstu röð árið 2025 (Call of duty, 

e.d.). 

  Ég spurði einmitt þennan sama viðmælanda sem sagðist vera mest í COD hvað hann 

og vinirnir væru aðallega að gera þegar þeir hittast og hann sagði að þeir færu oftast í 

tölvuleik. Þeir geta verið allt að fjórir að spila saman í einu: „Já allt upp í fjórir, það er algjör 

snilld ef við erum með stórt sjónvarp.“ Þá skiptist sjónvarpsskjárinn í fernt og þeir hafa hver 

sinn ramma. Hann sagði mér einnig frá því að það væru ákveðnar öryggisreglur í leiknum. Ef 

einhver leikmaður er með leiðindi við annan leikmann þá er hægt að tilkynna hann til þeirra 

sem stjórna og þeir fara yfir málið og ákveða hvort þurfi að loka á viðkomandi. Ef einhver er 

með leiðindi þá getur hann átt á hættu að lenda í banni í 6 mánuði. 

 Eins og áður sagði nefndu stelpurnar ekki þessa sömu leiki og strákarnir heldur frekar 

leiki sem þær voru að spila á til að mynda Facebook. Þær sögðust vera mest inni á Facebook 

að skoða stöðuuppfærslur og myndir og þess háttar. Ein sagðist ekki vera að spila leiki í 

tölvunni en hún væri mikið í karókí bæði ein og með vinkonum sínum. Önnur sagðist einu 

sinni hafa verið háð leiknum Tetris:   

Umm einu sinni var ég bara húkt á Tetris en ég fer ekki í hann lengur og ég gerði 
það svo mikið að þegar ég lokaði augunum sá ég bara Tetris kubba og gat einu 
sinni ekki sofnað af því ég hugsaði svo mikið um Tetris (hlær).  

 

Núna er hún að spila eitthvað sem hún kallar búbblu leik og Songpop sem er leikur inni á 

Facebook. Í Songpop færðu að heyra lag og átt að vera eins og fljótur og þú getur að átti þig á 

því hvaða lag þetta er og skrifa nafnið. Það er svo hægt að senda áskorun til annarra á 

Facebook og keppa við aðra. Önnur sagði að hún og vinkona hennar hefðu verið að spila leik 

sem heitir Pool life (billjard) og þá eru þær að keppa við aðra sem eru að spila sama leik. Eftir 

að hafa verið að spila þennan leik á Facebook fengu þær svo fullt af vinabeiðnum frá fólki alls 

staðar að úr heiminum sem þær þekktu ekkert: „Nei við vissum ekkert hverjir þetta voru, 

einhverjir arabískir og eitthvað...og þú veist Írak og eitthvað og við bara nei nei nei.“  

Stelpurnar töluðu minna um tölvuleiki og meira um ýmis konar afþreyingarsíður svo sem 

Youtube, Instagram og Tumblr. 

 

4.3 Afþreyingarsíður 
Viðmælendur mínir nefndu allir annað hvort síðuna Youtube eða Instagram eða báðar. Það 

voru fleiri stelpur inni á Instagram heldur en strákar og virðast þær meira uppteknar af því að 

taka myndir af sér og setja á bæði Instagram og Facebook samkvæmt bæði strákunum og 

stelpunum en það verður fjallað betur um þetta í öðrum kafla.  

 

4.3.1 Instagram 

Einn kvenkyns viðmælandi sagði að sér fyndist geðveikt gaman að taka myndir og setja á 

Instagram og hún var með síðuna sína opna fyrir öllum: „Eða sko, ég adda ekki neinum en ég 

follow-a bara þá sem ég þekki en aðrir geta samt follow-að mig skilurðu, bara einhverjir 

útlenskir skilurðu.“ Þarna er hún að tala um að síðan hennar sé opin og hver sem er geti 

skoðað myndirnar á síðunni en ef einhver skrifar athugasemd eða “líkar við” myndir hjá henni 

þá getur hún lokað á viðkomandi. Þrátt fyrir það veit hún ekki hverjir eru að skoða síðuna 

hennar nema ef viðkomandi skrifar athugasemdir eða “líkar við” myndirnar hennar. Hún sagði 

svo enn fremur að sér fyndist þetta frekar óþægilegt, til dæmis einu sinni þegar norsk stelpa 

byrjaði að tala við hana í gegnum insta message á Instagram. Þessi norska stelpa byrjaði að 

spjalla við hana af því þær höfðu sömu áhugamál og hana langaði rosalega mikið að koma til 

Íslands. Það voru fleiri viðmælendur sem töluðu um að hafa kynnst krökkum sem þau þekktu 

lítið sem ekkert í gegnum síður á borð við Facebook og Instagram. Einnig var viðmælandi á 

Instagram að fylgja (follow-a) raunveruleika stjörnunum Kardashian systrum og sagðist hún 

hafa sogast inn í raunveruleikaþáttinn einu sinni:  

Guð það er eiginlega bara vandræðalegt að segja frá þessu. Einu sinni var ég að 
horfa á sjónvarpið það er alveg ár eða tvö ár síðan og ég lenti á þarna E! Stöðinni 
og ég var að horfa á þarna Keeping up with the Kardashians og ég bara sogaðist 
inn í þetta og horfði á þetta frá sko 7-3 um nóttina eða eitthvað, þetta var eitthvað 
svaka sko og þegar þetta var búið var ég bara vó, af hverju var ég að þessu. 

Strákarnir og stelpurnar sögðust fara oft á Youtube til þess að hlusta á tónlist og skoða alls 

kyns myndbönd og eru oft með það opið meðfram einhverju öðru eins og til dæmis Facebook. 

Strákarnir voru ekki mikið á Instagram, tveir sögðust vera lítið þarna inni og bara upp á grínið 

en hinir tveir voru ekki með síðu.  

 

4.3.2 Tumblr og Taggalicious 

Það voru nokkrir viðmælendur sem nefndu síðuna Tumblr en einn viðmælandinn talaði mest 

um hana. Þetta er nokkurs konar myndasíða þar sem fólk setur inn myndir af því sem því 

dettur í hug. Viðmælandi minn talaði um að vefsíðan væri mjög sniðug fyrir fólk sem á 

andlega erfitt af því að það getur notað síðuna til þess að tjá sig, finna myndir sem lýsa sér og 

setja á síðuna. Það er hver með sína síðu þar sem hann getur sett inn hvaða myndir sem er og 

skrifað texta við myndirnar. Fyrirkomulagið á Tumblr er svipað og á Instagram, hægt er að 

fylgja (follow-a) þeim einstaklingum sem maður vill og þá sér maður allt sem hann er að setja 

inn og getur fylgst með því sem hann er að gera inni á síðunni sinni. Viðmælandi minn sagði 

að mjög vinsælt og auðvelt væri að finna sér vini inni á síðunni en hægt er að finna þá sem eru 

með sömu áhugamál og maður sjálfur: 

Og þá fer maður kannski inn á Facebook eða Skype eða eitthvað að spjalla saman. 
Ég á semsagt vin sem er stelpa tveim árum eldri en ég og hún fílaði sömu 
hljómsveit og ég þannig að við erum bara dálítið góðir vinir bara útaf þessari 
síðu...öll okkar samskipti fara fram á ensku. 

 

Ég hafði aldrei heyrt um þessu síðu fyrr en viðmælendur mínir sögðu mér frá henni. Ég er 

alveg sammála þeim að þetta er mjög sniðug síða og ég skil vel að einn viðmælandi sagðist 

vera orðin „húkkt“ eða háður því að skoða síðuna. Annar viðmælandi sem sagðist vera að 

skoða Tumblr sagði að þetta væri oft fyndið en það væru líka stundum leiðinlegar 

athugasemdir og leiðindi þarna inni:  

Nei en ég hef samt alveg oft verið að skoða svona, þetta er oft geðveikt fyndið sko 
en svo kom stundum svona nafnlaust „þetta er ekkert fyndið hjá þér, hefðir ekkert 
átt að gera þessa síðu, þetta er ömurleg síða“ eða eitthvað svona.  

 

Einn kvenkyns viðmælandi var á síðunni Taggalicious, en sagðist bara fara þar inn 

þegar henni leiddist mjög mikið. Ég hafði aldrei heyrt um þessa síðu og bað hana að segja mér 

hvernig hún væri:  

Þetta er bara mjög heimskulegt sko, maður sér kannski einhverja mynd af 
einhverjum einstaklingi sem maður hefur kannski aldrei séð áður og taggar svo 
hot eða cute eða eitthvað svona...það er bara fullt af einhverjum möguleikum. 

 

 Það er tilviljanakennt hvaða myndir hún fær upp á síðunni sinni en hún getur hins 

vegar ráðið því sjálf hvort hún fái bara fólk frá Íslandi, Facebook vini eða bara einhvern, 

einhvers staðar í heiminum. Síðurnar sem viðmælendur mínir voru hins vegar hvað mest inni 

á og töluðu mest um voru samskiptasíðurnar Facebook og Formspring. 

 

4.4 Samskiptasíður 
Það er óhætt að segja það að samskiptasíður eru vinsælar meðal unga fólksins í dag og voru til 

að mynda allir viðmælendur með sína eigin Facebook síðu og margir hverjir búnir að vera 

með síðu í mörg ár. Margir voru einnig með aðgang á Formspring eða voru að skoða síðurnar 

hjá öðrum og höfðu þau misjafna sögu að segja um þessa síðu. Enginn viðmælandi var 

kominn á Twitter þegar viðtölin voru tekin en einn af yngstu viðmælendunum var að reyna að 

fá aðgang, hann var að bíða eftir jákvæðu svari frá foreldrum sínum. Eftir að viðtölin voru 

tekin sá ég á Facebook síðum viðmælenda að það var komin ný samskiptasíða sem virðist 

vera vinsæl meðal unga fólksins og heitir talkd.me, fjallað verður lítillega um hana í þessum 

kafla.  

 

4.4.1 Facebook 

Samkvæmt reglunum á Facebook þá mega 13 ára og yngri ekki vera með síðu en það virðast 

ekki margir fara eftir því. Allir viðmælendur mínir nema tveir fengu sér Facebook fyrir 13 ára 

aldur. Annar þessara tveggja sagði að það hefði bara ekki verið komið í tísku fyrr en hann var 

13 ára, þessi viðmælandi var með þeim eldri. Hinn sagði að foreldarar sínir væru svo strangir 

á svona aldurstakmörkunum að þau hafi ekki leyft sér að fá aðgang fyrr en það var leyfilegt. 

Yngstu viðmælendurnir sögðust allir hafa fengið Facebook um 10 eða 11 ára aldur en eldri 

viðmælendur frekar í kringum 12 ára. Facebook virðist ekki hafa verið orðið vinsælt meðal 

unga fólksins fyrr en í kringum 2009. Einn viðmælandi minn sagðist vita um strák í 3. bekk (8 

ára) sem væri með Facebook, það eru 5 ár þangað til hann má fá sér Facebook samkvæmt 

reglunum. Flest sögðust þau hafa fengið sér Facebook svona ung út af leikjunum sem hægt er 

að spila á síðunni og sumir sögðust hafa gert það án þess að foreldrarnir vissu af:  

Já (hlær) mér fannst þetta svaka cool af því að vinur minn var inni á þessu til þess 
að vera í leikjum, Farmwill eða eitthvað sko. Þannig að ég spurði mömmu hvort 
ég mætti prófa þetta og hún bara nei. Þannig að ég fór inn á þetta bara, bjó til 
account sjálfur þannig að já ég held ég hafi verið svona 10 ára eða eitthvað, 10 
eða 11 ára. 

 

4.4.1.1 Vinir á Facebook 

Þegar ég spurði viðmælendur mína hvað þeim fyndist skemmtilegast að gera á Internetinu 

sögðu allar stelpurnar Facebook og strákarnir nefndu fyrst tölvuleiki og svo Facebook. 

Helmingur viðmælenda var með 800 vini á Facebook og hinn helmingurinn með 250- 450 

vini. Einn viðmælandinn sem var með 800 vini sagði að það væri vegna þess að vinir hans 

hefðu komist á Facebook-ið hans og bætt fullt af fólki við:  

En það voru einhverjir vinir mínir sem komust inn á Facebook-ið mitt og það var í 
mikilli tísku að þegar einhver log-aði sig ekki út af Facebook að þá var add-að 
fullt af fólki. Þá fyllist message-ið þitt með svona „hver ert þú“. Það var ekkert 
mjög skemmtilegt. Ég byrjaði á því að delete-a einhverjum tíu en svo nennti ég 
því ekki. 

 

Hann sagðist ennfremur vilja hafa svona 400 vini á Facebook en nennir bara ekki að fara í 

gegnum allan vinalistann og ákveða hverjum eigi að henda og hverjum ekki. Þegar ég spurði 

viðmælendur út í mikinn fjölda vina þá sögðu þau oftast að þetta væri meðal annars krakkar 

sem þau hafa kynnst í gegnum alls kyns félagsstarf og íþróttir og mikið af krökkunum hafa 

þau hitt einu sinni eða tvisvar og þekkja þau ekki vel. Einnig eru Facebook vinir þeirra, vinir 

vina. Einn viðmælandinn sagðist hafa hitt um það bil 80% vina sinna á Facebook. Flestir 

viðmælanda minna eru með einhverja á vinalistanum sem þeir þekkja lítið sem ekki neitt: 

„Þar er maður með fullt af krökkum sem maður add-ar á Facebook og þú veist við erum 

ekkert endilega góðir vinir en samt vinir á Facebook.“ Þau töluðu nokkur um íslenskan strák 

sem þau sögðu að hefði allt í einu orðið frægur á Facebook:  

Einn strákur sem er tveimur árum yngri en ég hann er með 4000 og eitthvað vini 
og hann er með næstum 2000 like-s á myndina sína...Það svona vita allir hver 
hann er en það þekkja hann ekki eitthvað allir en allt í einu varð hann bara 
geðveikt vinsæll. 

 

Þó nokkuð er um að krakkar séu að kynnast nýju fólki og eignast nýja vini í gegnum 

Netið. Einn sagðist hafa kynnst enskri stelpu í gegnum vinkonu sína á Facebook. Einn daginn 

var hann að tala við þessa vinkonu sína á Facebook og hún bað hann að koma á Skype og 

spjalla við sig og enska vinkonu sína. Þá kynntist hann þessari ensku og þau eru mjög góðir 

vinir í dag og skrifast reglulega á. Samkvæmt einum viðmælanda var það í tísku fyrir ekki svo 

löngu síðan að senda vinabeiðni til allra sem manni fannst sætur eða sætar. Hann sagðist hafa 

lent í þessu, að margir væru að bæta honum við af þeim fannst hann sætur og vildu kynnast 

honum. Þegar ég hlustaði á þau tala um vini sína á Facebook og hvernig þau eru að kynnast 

nýju fólki þá fannst mér þetta svipa til bréfaskrifa þegar ég var yngri. Maður las auglýsingar 

um pennavini í barnablaði Morgunblaðsins og fann einhvern sem var með sömu áhugamál og 

maður sjálfur og settist niður og skrifaði viðkomandi bréf. Áður fyrr áttu krakkar svona 5 

pennavini en núna eiga krakkar mörg hundruð Facebook vini. 

 

4.4.1.2 Afþreying 

Flestir viðmælendurnir sögðust fara á hverjum degi inn á Facebook, ýmist í tölvunni heima 

eða í gegnum símann eða iPodinn. Flestir sögðust vera lengi inni á síðunni í einu og jafnvel 

hafa hana opna á meðan þau eru í tölvunni. Þau eru aðallega að skoða tilkynningar, skoða 

hvað aðrir eru að setja inn, spjalla við vinina og spila leiki. Þau sögðust ekki vera mikið að 

setja eitthvað inn sjálf eins og til dæmis skrifa stöðuuppfærslur eða setja inn myndir, heldur 

eru þau mest að skoða hjá öðrum, eða eins og einn viðmælandi minn sagði: „Maður gerir 

eiginlega ekki neitt þarna, en bara skrifar oftast niður á sama vegginn og les alltaf það sama 

og svo stundum fer ég í einhverja leiki og skoða myndir og bara eitthvað venjulegt.“ 

Stelpurnar eru meira að setja eitthvað inn á Facebook heldur en strákarnir, einn kvenkyns 

viðmælandi sagði til að mynda:  

Nei ég sko skrifa mjög sjaldan statusa, en stundum hugsa ég kannski æji ég vildi 
að það væru ekki með svona margar myndir af mér kannski. Æji þú veist það er 
rosalega mikið að maður er að taka af sér sjálfsmyndir en ég er búin að eyða 
geðveikt mikið sko. 

 

Annar viðmælandi sagðist skoða fréttaveituna (news feed), líka við síður og 

stöðuuppfærslur hjá öðrum, svo kannski tala við einhvern og síðan þegar hann er búinn að 

skoða allt þá fer hann að gera eitthvað annað en er samt með Facebook opið. Viðmælendurnir 

segjast sjálfir vera alltof mikið inni á Facebook og að það sé mjög ávanabindandi. Einn sagði 

að sér fyndist skemmtilegast að eiga gott samtal við einhvern á Facebook, þá er hann miklu 

lengur á síðunni og gleymir sér.  Einnig eru þau mikið að spila leiki á síðunni eins og kom 

fram í kaflanum um tölvuleiki. Ég áttaði mig ekki á því fyrr en ég fór að taka viðtölin hvað er 

í rauninni mikið um afþreyingu inni á þessari einu vefsíðu. Þarna er hægt að skrifa 

stöðuuppfærslur, setja inn myndir, spjalla við vini sína, fara í leiki, skoða síður hjá öðrum og 

svo ótalmargt fleira. 

 

4.4.1.3 Ókunnugir 

Margir viðmælendur höfðu lent í því að einhver ókunnugur reyndi að bæta þeim við á 

Facebook. Einnig hafði einn viðmælandinn lent í því að vinir hans komust inn á Facebook 

síðuna hans og bættu við fullt af fólki sem hann þekkti ekki neitt. Þetta grín vina hans varð 

svo til þess að hann eignaðist nýja vini. Þegar ég spurði einn viðmælandann hvort einhver hafi 

bætt honum við á Facebook sem honum fannst óþægilegt, svaraði hann: „Nei eða þú veist 

kannski þegar það er einhver fullorðinn sem maður veit ekkert hver er þá eiginlega gerir 

maður bara decline.“ Annar viðmælandi sagði: „Kannski svona 5, 6 sinnum eða eitthvað en 

það eru oftast einhverjir krakkar sem ég hef hitt áður en man bara ekkert eftir eða þannig.“ 

Því næst spurði ég sama viðmælanda hvort hann samþykki viðkomandi eða neiti: „Það fer 

eftir því hvað það eru margir sameiginlegir vinir. Ef við erum með svona 100 sameiginlega 

vini þá bara já ég þekki hann örugglega. En ef það eru engir sameiginlegir vinir þá bara æji 

nei.“ Annar viðmælandi sagðist oft lenda í því að einhver ókunnugur bæti sér við og oft bara 

einhverjir frá Afganistan eða Ísrael. Þegar ég spurði hvað hann geri þegar hann lendir í þessu 

þá sagðist hann bara afþakka (decline) vinabeiðnina.  

 Einn viðmælandi minn sagðist hafa fengið vinabeiðnir á Facebook frá fólki sem hún 

þekkir ekki neitt og á engan sameiginlegan vin með. Þegar ég spurði hvort þetta væru bara 

krakkar á hennar aldri sagði hún: „Jú jú það hefur alveg verið einhver gamall kall en ég bara 

geri ekki neitt. Ég þú veist accept-a ekki öllum sko, þegar maður kíkir í þarna vina dótið ef 

maður er með vinabeiðni skilurðu.“ Þá spurði ég hana hvort hún hefði oft lent í því að fá 

vinabeiðni frá gömlum karli og hún sagði að það hefði gerst svona fjórum sinnum. Hún sagði 

enn fremur að einhverjir af vinum hennar væru vinir eins karlsins og hún hafi spurt þá hvort 

þeir þekktu hann eitthvað og þeir sögðust ekkert þekkja hann. Einn viðmælandi minn sagði að 

hann hefði fengið fullt af vinabeiðnum frá fólki sem hann þekkir ekki neitt, alls staðar úr 

heiminum. Einn kvenkyns viðmælandi sagðist hafa lent í því ásamt öðrum vinkonum hennar 

að eldri maður í litlum bæ úti á landi sem þær þekktu ekki neitt hafi bætt þeim við á 

Facebook. Hún sagðist hafa verið hálf skelkuð eftir þetta: „En þegar þessi kall addaði mér þá 

var ég sérstaklega hrædd um heimilisfangið mitt og símann.“ Hún sagðist hafa sagt foreldrum 

sínum frá þessu og þau hafi sagt henni að samþykkja hann ekki sem vin: „Þau sögðu bara að 

ég myndi ekki samþykkja þetta og ég bara nei ég veit ég er alveg meðvituð um það sko.“ Enn 

fremur sagðist hún hafa verið það hrædd að hún lokaði alveg á hann. Það er ákveðin stilling á 

Facebook sem býður upp á það að hægt sé að loka alveg á ákveðinn einstakling þannig að 

hann finni ekki síðuna manns aftur og geti ekki flett nafni manns upp á Facebook. Það skal þó 

tekið fram að þessi viðmælandi er með Instagram opið, sem gerir það að verkum að hver sem 

er getur skoðað myndirnar hennar þar inni. 

Einn af kvenkyns viðmælendum mínum sem var inni á Instagram hafði lent í því að 

einhver kall sem hún þekkti ekki neitt byrjaði að líka við allar myndirnar hennar:  

Það eru ógeðslega margir búnir að vera spurja mig sem ég þekki ekki og ég eyði 
þeim alltaf og ég svona mér líður geðveikt illa ef það er einhver að skoða myndir 
af mér sem ég þekki ekki neitt eða eitthvað. Ég átti annað svona á undan þessu og 
þá hét ég nafnið mitt og aldur en núna er ég bara með svona nickname og engan 
aldur í nafninu. Áður var ég ekki með þann aðganginn læstann og það var einhver 
kall bara sem var bara með mynd af sér og var held ég búin að taka svona þrjár 
myndir og þær voru bara af hljómsveitum og einhverju svoleiðis sko og hann var 
bara eitthvað að like-a myndirnar mínar.  

 

Það er rétt að taka það fram að það er þekkt meðal barnaníðinga að vera með myndir af annað 

hvort Disney fígúrum eða hljómsveitum, eitthvað sem höfðar til krakkanna og þessi mynd af 

manninum sem hún talar um er hugsanlega ekki af manninum á bak við tölvuna. Á þessum 

tímapunkti var hún með Instagram opið fyrir öllum og var með nafnið sitt og aldur á síðunni. 

Eftir þetta atvik þá lokaði hún þessari síðu og fékk sér aðra þar sem hún notar bara gælunafn 

og er með það lokað. Hún sagðist hafa verið mjög skelkuð eftir þetta atvik og ekki þorað að 

fara á Instagram í nokkra mánuði á eftir:  

Ég bara eitthvað okei nei ég vil þetta ekki og eyddi öllum myndunum mínum út af 
því Instagrami og bjó mér alveg til nýtt. Ég var samt ekkert á þessu í alveg nokkra 
mánuði af því ég vildi ekkert fá mér svona aftur af því það var einhver kall að 
like-a myndirnar mínar. 

 

Það er mjög gott að krakkarnir átti sig á hættunni í svona aðstæðum en best væri auðvitað að 

fræða þau um öryggi á þessum vefsíðum áður svo þau lendi ekki í þessum aðstæðum. Það var 

alveg augljóst eins og lesa má hér að ofan að stelpan varð mjög skelkuð þegar hún áttaði sig á 

því að þessi fullorðni maður væri að skoða og líka við myndirnar á síðunni hennar og þar með 

áttaði hún sig á því að hver sem er gat skoðað myndirnar hennar. 

Það vakti athygli mína að strákunum fannst yfirleitt ekkert tiltökumál að ókunnugir 

væru að senda sér vinabeðnir en stelpurnar voru oftar en ekki skelkaðar. Strákarnir sögðust 

einnig oftar bæta ókunnugum við á vinalistann sinn heldur en stelpurnar og þeir töluðu um að 

þeir hefðu kynnst fólki á samskiptasíðum og í tölvuleikum en ekki þær. 

 

4.4.1.4 Samskipti á Facebook 

Viðmælendur mínir virtust aðallega vera með fólk á vinalistanum sínum á Facebook sem þeir 

þekktu eða könnuðust við. Nokkrir sögðust hafa kynnst einhverjum í gegnum síðuna en þá 

áttu þeir yfirleitt einhverja sameiginlega vini. Þegar ég spurði viðmælendur hvort þeim þætti 

auðveldara að eiga samskipti við fólk augliti til auglitis eða á Facebook voru svörin 

mismunandi. Einn sagði til að mynda:  

Sko maður þarf að skynja svolítið hvernig það er. Mér finnst mjög óþægilegt að ef 
ég spyr kannski hvernig hefurðu það og þá segir einhver fínt á Netinu þá veit ekki 
hvort það er fínt ☹ eða fínt ☺. Það er svolítið erfitt að skilja það en mér finnst 
svona auðveldara að tjá mig inni á Netinu ef ég þarf til dæmis að segja einhverjum 
eitthvað þá finnst mér þægilegra að gera það á Netinu. 

 

Annar vildi ekkert ræða þetta neitt sérstaklega og sagði bara: „Já það getur verið.“ Þessi sami 

viðmælandi sagðist ekki hafa kynnst neinum í gegnum Facebook en hann hafi hins vegar 

kynnst fólki í gegnum Playstation leikina:  

Nei ég hef aldrei kynnst neinum inni á Facebook en hins vegar inni á Playstation 
er hægt að eignast vini, þú veist bara add friend og þá er hann bara á vinalistanum, 
hann sér ekkert meiri upplýsingar um mig en maður veit alltaf hvenær hann er 
online og við getum spilað saman. 

 

Þegar hann talar við vinina í gegnum leikinn þá eru þeir báðir með síma í eyranu og spjalla 

saman í gegnum hann.  

 Einn viðmælandi minn sagði að sér þætti að fólk ætti ekki að vera segja eitthvað á 

Facebook ef það getur ekki sagt það augliti til auglitis við fólk. Annar viðmælandi sagði að 

sér fyndist ekki auðveldara að tala við þá sem hún þekkir vel á Facebook heldur en augliti til 

auglitis. Einn viðmælandi benti á mottóið hjá Facebook:  

Þetta er eins og mottóið hjá Facebook er, það skiptir ekki máli hvað þú segir 
heldur hvernig þú segir það. Þetta er sem sagt mottóið hjá Facebook, þetta kemur 
alltaf þegar maður fer inn á log in síðuna, þá er þetta uppi í horninu.  

 

Annar viðmælandi tók í sama streng:  

Já, nei ég tala bara við fólk og ef ég gæti sagt það við þau bara hérna við hliðina á 
þeim þá segi ég það en ef ég ætlaði að fara drulla yfir einhvern en myndi ekki geta 
gert það í eigin persónu, maður á ekkert að gera það skilurðu. Bara tala við fólk í 
eigin persónu ef það er eitthvað svona. 

 

Einn talaði um að hann hefði ásamt vinum sínum búið til sér síðu inni á Facebook sem bara 

hann og vinirnir sjá og þeir eru duglegir að setja ýmislegt þar inn.  

Það voru eins og áður sagði fjórir viðmælendur sem áttu iPodtouch og þau sögðust öll 

nota hann til þess að spjalla við vini sína og fara á Facebook. Þau sögðust ekki geta hringt úr 

iPodinum nema í þá sem eiga eins tæki, einnig geta þau sent skilaboð sín á milli. Einn 

viðmælandi minn sagðist treysta fólki betur ef hún talar við það augliti til auglitits:  

Maður getur náttúrulega sagt miklu meira en það er ekkert betra þannig lagað, 
maður treystir fólkinu meira ef maður segir það face to face...þú veist þetta er 
samt alveg, ef manni langar að kynnast einhverju fólki þá talar maður við það á 
Facebook og þá gengur það miklu betur skilurðu. 

 

Þetta endurspeglar það sem margir viðmælendurnir sögðu, að það væri betra að kynnast fólki 

á Internetinu og það væri auðveldara að tala við fólk sem það þekkti lítið á Internetinu heldur 

en augliti til auglitis. Einnig nefndi ein rifrildi á Facebook:  

Uuuu ég er ekkert eitthvað mikið, eða þú veist ef ég er að tala við einhvern á 
Facebook þá er það oftast bara til að tala við bestu vinkonur mínar, en það er mjög 
misjafnt stundum finnst mér erfiðara að tala við fólk á Facebook en æji ég veit 
það ekki alveg. En ég á til dæmis vinkonu sem getur alveg rifist mikið í mér 
Facebook og þorir því alveg þar en svo ef við heyrumst í gegnum síma er miklu 
ólíklegra að það sé að fara gerast. 

 

 

4.4.1.5 Einelti á Facebook 

Einelti þrífst því miður á Internetinu eins og annars staðar og sumir vilja meina að einelti sé 

meira á Internetinu. Viðmælendur mínir nefndu oftast einelti þegar við vorum að tala um 

Formspring en nokkrir komu með dæmi af Facebook. Krakkarnir eru flestir með foreldra sína 

á Facebook sem gerir það að verkum að þau eru undir meira eftirliti þar heldur en á 

Formspring og á Facebook eru þau að koma fram undir nafni. Einn viðmælandi talaði um að 

strákar sem hún var með á Facebook tóku sig til og eyddu henni allir af Facebook: „Já ég 

lenti líka í því um daginn að tveir strákar í bekknum mínu og tveir strákar sem eru einu ári 

yngri en ég þeir tóku sig allir saman og ákváðu að eyða mér á Facebook.“ Hún sagði að þeir 

hafi svo bætt sér við aftur og þau væru sátt í dag. Eins og í lifanda lífi þá eru ákveðnir aðilar 

líklegri til þess að verða fyrir einelti á Internetinu. Einn viðmælandi kom með dæmi um nýja 

stelpu í bekknum sem var lögð í einelti á Facebook:  

Ég hef alveg séð svona leiðinleg comment og svona. Eins og það er að koma ný 
stelpa í skólann og hún er frekar spes, eiginlega frekar leiðinleg og allir strákarnir 
þola hana ekki af því hún er búin að vera geðveikt leiðinleg við þá og eitthvað og 
Þeir eru alltaf bara geðveikt hreinskilnir við hana. Hún er mjög spes og setti status 
„ég er sætust“ og þeir bara „nei“ og hún bara „hvað meinaru?“ og þeir bara „þú ert 
ekki sætust“ eða segja bara eitthvað leiðinlegt. Líka vinkona mín setti bara 
eitthvað geðveikt langan status um hvað hún væri að gera og svona.  Þeir sem 
þekkja hana hefðu alveg geðveikt gaman af því að lesa þetta en svo var ein stelpa 
sem er þremur árum eldri en við hún skrifaði við status-inn eða setti inn einhvern 
link þar sem stóð „nobody cares“ eða eitthvað. Þú veist þetta er geðveikt illa  sagt 
og hún er oft að gera svona sjálf. 

 

Hún sagði svo enn fremur að sér fyndist þetta mjög asnalegt en þessir krakkar væru sennilega 

að reyna að vera fyndnir: „Já þetta er oftast bara fólk að reyna að vera fyndið og sumum 

finnst þetta fyndið en þetta er það auðvitað ekki.“ Það kom annar viðmælandi með þetta sama 

dæmi þegar ég spurði hann út í einelti á Internetinu:  

Já eða þá bara að einhver er leiðinlegur eða með eitthvað svona leiðinlegt djók 
sem er svona alveg óþarfi en kannski ekki beint einelti. Það voru einu sinni mjög 
leiðinleg skot á eina stelpu sem var í bekknum okkar, það var mjög mikið eitthvað 
á hana, hún var kannski ekkert mjög skemmtileg...og það var mjög mikið brotið 
hana niður. 

 

4.4.2 Formspring  

Allir viðmælendur nema einn töluðu um að vera annað hvort með aðgang að Formspring eða 

þá að þeir skoðuðu síður hjá öðrum. Þessir sjö viðmælendur sem voru inni á síðunni höfðu 

misjafna sögu að segja af henni en flestir töluðu um að það væri mikið um einelti inni á 

síðunni. Þessi eini viðmælandi sem sagðist ekki vera á Formspring hafði ekki miklar mætur á 

síðunni:  

Formspring er náttúrulega bara ógeðsleg síða og ég vil ekkert með hana hafa...það 
geta allir komið með spurningu, það er gefið ógeðslega mikinn skít inni á þessari 
síðu þú veist þegar fólk er bara að reyna að tala við annað fólk.  

Þegar ég sagði honum að ég væri að hugsa um að fá mér aðgang þá leist honum ekki á það: 

„Já ekki gera það, það var drepið einhverja stelpu í Danmörku, þeir semsagt fundu hana og 

allt í gegnum þetta, þetta var í fréttunum og allt.“ 

 Mér fannst oftar en ekki að viðmælendur mínir skömmuðust sín hálfpartinn fyrir það 

að vera á Formspring og sögðust kannski fyrst ekki vera á síðunni en svo þegar líða tók á 

viðtalið sögðust þau fara aðeins þarna inn. Þau gera sér fullkomlega grein fyrir eineltinu og 

illkvittninni sem fylgir svona nafnlausum síðum. Það er eins og áður segir hægt að loka fyrir 

nafnlausar spurningar en það virðist gera það að verkum að viðkomandi fær færri spurningar 

eins og einn viðmælandi minn talaði um:  

Svo er hægt að læsa fyrir nafnlausum þannig að fólk sem er mikið að fá diss inn á 
sig það bara læsir fyrir nafnlausa...það er bara svo ömurlegt af því það eru flestir 
sem spyrja nafnlaust eins og hvað finnst þér um þessa stelpu og þannig. Það er 
svoítið þannig. 

 

 Einn viðmælandi byrjaði á því að tala um að frægu krakkarnir á Íslandi væru inni á 

þessu: „Það eru rosalega mikið frægu krakkarnir á landinu sem eru með þetta. Svona alveg 

vinsælustu sem allir á landinu vita hver er skilurðu.“ Annar viðmælandi nefndi svipað dæmi:  

Það er einn gaur sem er til dæmis mjög fyndinn ég er oft að skoða hjá 
honum...segist vera sætasta 97-ið en hann er 95 eða eitthvað sko og það var frekar 
fyndið og hann var svolítið vinsæll þannig og núna er hann eiginlega bara 
trúðurinn á Internetinu út af þessu sko. 

 

Annar viðmælandi minn nefndi að hann væri mikið að skoða þessa sömu síðu. Eftir að ég tók 

viðtölin bjó ég mér til aðgang að Formspring og fór að fylgjast með þessum dreng sem þau 

tala um. Þegar ég skoðaði síðuna gengu athugasemdirnar og skilaboðin þarna inni oftar en 

ekki fram af mér. Hér að neðan eru skjáskot af nokkrum athugasemdum: 

Þetta eru skjáskot af síðunni hjá ungum dreng sem er trúðurinn á Internetinu samkvæmt 

viðmælanda mínum sem fannst hann mjög fyndinn og skoðar oft síðuna hans ásamt fleiri 

viðmælendum. Efri línan er nafnlaus athugasemd sem þessi tiltekni drengur fær í innhólfið hjá 

sér og ákveður að opinbera hana og svara henni á síðunni sinni. Það er óhætt að segja að flest 

allar athugsemdirnar eða spurningarnar eru í þessum dúr og það sama má segja um svörin.  

 Það töluðu margir um það í viðtölunum að athugasemdirnar væru oft dónalegar á 

Formspring:  

Já þetta er náttúrlega nafnlaust þá er fólk að segja kannski þú er geðveikt leiðinleg 
og ég hata þig eða eitthvað þannig. Ég veit ekkert mjög mikið um þannig en ég 
veit alveg dónalegt sem hefur verið sett þarna, ekki endilega skaðandi dónalegt 
heldur svona dónalegt skilurðu. 

 

Annar viðmælandi sagðist einnig vita af skrítnum spurningum: „Þú veist ég hef alveg heyrt 

vinkonur mínar segja að einhver hafi verið að spurja sig að einhverju skrítnu.“ Spurningarnar 

þarna eru einmitt mjög skrítnar og dónalegar. Það er mikið verið að spyrja um kynlíf, 

sambönd og þess háttar. Einn viðmælandi sagðist vera nýbúinn að loka síðunni sinni en 

sagðist samt opna annars lagið fyrir spurningar en hún var ennþá að skoða Formspring hjá 

öðrum:  

Já ég var sko einu sinni á þessu og var að fá spurningar og stundum opna ég fyrir 
og leyfi að fá spurningar en ég fæ aldrei frá neinum nafnlausum en það eru margir 
búnir að búa til svona spam síður en mér finnst bara gaman að svara spurningum. 
Ég fer bara á þetta ef mér leiðist og mér leiðist ekki oft þannig að ég fer á þetta í 
mesta lagi svona einu sinni í viku. 

 

Þetta viðhorf kom oftar fyrir í viðtölunum, að viðmælendur sögðust ekki fara á síður eins og 

Formspring og Taggalicious nema þeim leiddist. Viðmælendur mínir töluðu allir um að 

einhvers konar leiðindi og jafnvel einelti ætti sér stað á Formspring. 

 

4.4.2.1 Einelti á Formspring 

Einelti þrífst því miður á Internetinu eins og annars staðar og það gefur auga leið að það gerir 

fólki auðveldara fyrir þegar það vill níðast á öðrum að geta gert það nafnlaust. Það var 



64 

sorglegt að heyra hvað viðmælendur mínir höfðu margar miður fallegar sögur að segja af 

einelti á Formspring. Einn viðmælandi minn lenti í því að vinir hans tóku sig saman og 

ákváðu að reyna að láta hann og þáverandi kærustu hans hætta saman:  

Þannig að þeir fóru inn á Formspring og það var allt nafnlaust en þeir sem sagt 
sögðu mér þetta og voru alveg miður sín og báðu okkur bæði afsökunar og þá 
fattaði ég að þetta voru þeir. Svo bara fullt eins og þegar verið er að senda inn, ég 
á sem sagt kærustu það er nokkrir máuðir síðan, og þá kom inn bara kærastinn 
þinn er bara að nota þig og eitthvað bara blablabla og þú ert svo ógeðsleg og 
eitthvað þannig. 

 

Hann sagði ennfremur að sér fyndist vera óvenju mikið um svona leiðindi og einelti á 

Formspring upp á síðkastið. Einn viðmælandi sagði frá einelti sem vinkona kærustu hans 

hafði lent í: „Ég hef sem sagt lent í því að vinkona kærustu minnar lenti í því að það var á 

fullu verið að kalla hana bara feita og tussu og fullt af einhverju svona kjaftæði sko.“ Ég 

spurði því næst hvað fólk geri þegar það lendir í þessu:  

Það fer eiginlega bara eftir manneskjunni en eins og þessi, hún bara eyddi þessu 
flest öllu og comment-aði bara eins og hún væri ánægð með þetta og væri bara 
drullu sama sko. Þannig að fólkið var svolítið svona bara æji henni er drullu sama 
þetta er ekkert gaman. 

 

 Þegar ég spurði einn viðmælanda minn hvort það væri eitthvað ljótt í gangi á þessum 

síðum þá nefndi hún athugasemdir sem hún hafði séð fyrir stuttu síðan á Formspring:  

Nei eða svona ég sá á Formspring um daginn að stelpa sém býr í bæ hérna á 
landinu og kærasti hennar sem er fæddur 96 hann kom með einhverja svaka ræðu 
um að fólk sem myndi skera sig væri eða var bara að drulla yfir fólk sem myndi 
skera sig og þau ættu ekki skilið að lifa og eitthvað...þetta var á Formspring sko. 
Það var spurt hann eitthvað, eða það sagði einhver sker kærasta þín sig? Og þá 
sagði hann ojjj fólk sem sker sig er bara horbjóður og eitthvað svona og þá var 
bara 60 comment sko og bara allir að rífast. 

 

Enn fremur sagði hún að ungu fólki finnst stundum gaman að lesa athugasemdir þegar fólk er 

að rífast á Internetinu: 

 Og það er kominn svona húmor að þegar fólk er að rífast svona á Facebook að þá 
er hægt að googla og setja mynd af poppkorni og manni að éta poppkorn að 
sumum finnst svo gaman að hlusta á rifrildi, en ekki þetta. Þú veist maður fékk 
alveg bara sting í hjartað. 

 Annar viðmælandi talaði um að hann hefði óvart fengið sér aðgang að Formspring þegar 

hann fór þar inn til þess að fylgjast með rifrildi. Það voru nokkrir viðmælendur mínir sem 

sögðust bara hafa búið sér til aðgang að Formspring til þess að skoða hjá öðrum: „Ég er ný 

búinn að setja upp aðgang en það var bara svona, en nei ég nota það eiginlega ekki. Ég bara 

kíki einstaka sinnum bara til þess að skoða hjá öðrum...það eru einhverjir sem eru ótrúlega 

fyndnir, koma með fyndna brandara og svör og eitthvað svoleiðis.“ Annar viðmælandi sagði 

að lang flestar vinkonur sínar væru með Formspring og þær væru oft inni á síðunni. Hún sagði 

að sér fyndist þetta ekkert sérstaklega skemmtileg síða en hún væri samt alveg að skoða hjá 

vinkonum sínum. 

Þegar ég spurði einn viðmælanda minn hvort það væri mikið um einelti eða diss 

(leiðindi) á Internetinu sagði hún: „Já alveg mikið af því sko...eins og mikið nafnlaust á 

Formspring, að segja eitthvað og líka fullt þú veist það er hægt að senda nafnlaust sms hjá 

Nova og ég hef alveg vitað að það er verið að senda „þú ert ógeðsleg og dreptu þig“ eitthvað 

svona.“ Einn viðmælandi minn talaði um að sér fyndist mjög skrítið að það væri hægt að 

spyrja nafnlausra spurninga á Netinu:  

Já ég veit alveg að þú veist það er hægt að gera svona hide my name og þá getur 
fólk bara spurt hvað sem er, mér finnst það mjög skrítið að þú veist... eða kemur 
svo oft eitthvað svona, einhverjar svona skrítnar spurningar þú veist „afhverju 
varstu að gera þetta“ þannig að það er ekki hægt að ásaka fólk um. Mér finnst það 
svolítið spes.  

 

Það er mikill galli við vefsíður eins og Formspring að fólk getur komið fram nafnlaust. Þetta 

gerir það að verkum að fólk sem vill meiða og leggja í einelti með orðum getur gert það 

óáreitt inni á þessum vefsíðum. Þeir viðmælendur sem ég spurði hvort þeim fyndist vera 

meira um einelti á Internetinu heldur en í lifanda lífi svöruðu því játandi.  

 Einn viðmælandi minn sagðist hafa orðið sjálfur fyrir einelti á Internetinu: „Þá var 

hópur af strákum sem tóku sig saman og fóru að drulla yfir mig á öllum myndböndum sem ég 

setti á netið til dæmis tónlistarmyndböndum og svona...þeir voru bara að segja að ég væri 

ömurlegur og eitthvað.“ Ég spurði hann hvernig best væri að bregðast við þegar maður lendir 

í svona: „Maður getu blokkað fólkið og deletað skilaboðunum sem þau settu inn.“ Hann sagði 

hins vegar að skólinn hefði tekið mjög vel á þessu máli. Annar viðmælandi sagði að vinur 

sinn hefði lent í einelti á Internetinu: „Eins og þegar verið er að comment-a á myndir eins og 

vinur minn setti myndband og þá kom strax einn og gaur og skrifaði „ ohhhh ég fékk ælupest“ 



66 

og var þá að skrifa hvað honum fannst hann ógeðslegur.“ Það er viðeigandi að enda þennan 

kafla á vangaveltu frá einum viðmælandanum:  

En mér finnst þetta Formspring ekki sniðugt sko af því að sko margir setja status á 
Facebook og segja, þoli ekki þegar það er verið að dissa mig á Formspring, og 
sumir eru byrjaðir að skrifa ræður undir forsíðumyndina sína og skrifa: þú sem 
hefur dissað mig nafnlaust á Formspring. En það sem ég skil ekki er af hverju er 
fólk þá með Formspring þú veist ef það er stanslaust að fá eitthvað svona, þá bara 
að eyða því skilurðu, bara henda því út. 

 

4.5 Staðalímyndir og útlitsdýrkun á Internetinu 

Þegar ég spurði viðmælendur hvort þeir yrðu varir við staðalímyndir kynjanna á Internetinu 

nefndu nokkrir myndir á Facebook og Instagram:  

Já eiginlega, kannski stelpur að taka svolítið svona druslulegar myndir af sér og 
fullt af myndum þar sem stelpur eru að taka frá sérstöku sjónarhorni. Það var ein 
sem var búin að plana þetta alveg fullkomið, hún var semsagt að taka mynd af sér 
í spegli og var með spegil fyrir aftan sig þannig að það myndi sjást í rassinn á 
henni. Svo er vinsælt að setja tölvuna fyrir framan sig og vera liggjandi í sænginni 
og lyfta sér aðeins upp svo að bolurinn fari svolítið niður. 

 

Annar karlkyns viðmælandi hafði svipað svar: „Já sko það eru alveg stelpur eða maður sér 

sko alveg muninn á Facebook sem eru alveg stelpur sem eru alveg að taka svaka sjálfsmyndir 

af sér.“ Ég spurði hann þá hvort strákar væru ekki taka svona sjálfsmyndir af sér og setja á 

Internetið: „Nei ég held að flestir séu bara með einhverjar glanna myndir af sér og eitthvað.“ 

Þegar ég spurði einn kvenkyns viðmælanda minn að því hvort henni fyndist staðalímyndir 

kynjanna sjást á Internetinu þá sagði hún:  

Já þú veist það eru alveg margir strákar að setja inn myndir og sækjast eftir like-
um en mér finnst frekar asnalegt, þú veist þegar maður share-ar alltaf myndinni 
sinni og það eru svo margir byrjaðir að gera það og það segir svo mikið þú veist, 
ég vil fá like, sjáiði myndina mína...og svo líka þú veist eins og stelpa sem er einu 
ári yngri en ég og hún var með einhverja forsíðu mynd og svo er maður að skoða 
yfir og þá kemur alltaf eitthvað fimm shares og svo kom sjö shares og maður bara, 
hvað ertu að gera og svo bara eitt like, ekkert like, eitt like. 

 

 Þarna er hún að tala um að krakkar sækist eftir því að fá like á myndirnar sínar á Facebook 

sem einhvers konar viðurkenning og athygli. 

 Undir lok eins viðtalsins spurði ég viðmælanda minn hvort hún vildi koma einhverju  

fleiru á framfæri, hvort við hefðum gleymt að ræða eitthvað sem varðaði ungt fólk og 

Internetið þá nefndi hún að fólk dæmi of mikið á Internetinu. Einnig talaði hún um að sér 

fyndist vera miklir fordómar í samfélaginu og þá sérstaklega þegar kemur að útliti:  

Já eins og ég var bara vör við það, eða það sögðu strákar þú veist við mig, eða það 
var stelpa sem var bara frekar þybbin og hún var að fara hoppa ofan í sundlaugina, 
við vorum í sundtíma og það voru strákar að segja „varúð vatnið fer upp úr“. 

 

Hún sagði enn fremur að þessir fordómar hefðu verið ræddir á fundi hjá félagsmiðstöðinni. 

Hún talaði um að sér fyndist vera meira um fordóma á Internetinu heldur en í lifanda lífi. Ég 

spurði hvort ungt fólk væri þá að skrifa ljótar athugasemdir við myndir á Facebook:  

Neee eða jú en það kommentar enginn á mynd og segir feit skilurðu bara heldur 
kannski líka bara á Facebook spjalli held ég sko...og það hefur alveg verið sagt 
við mig þegar ég er í tölvunni heima með vinkonu minni, „vá hvað hún hefur 
fitnað“. Það er bara ekki okkar mál skilurðu, það er bara hennar mál. 

 

Við ræddum þetta mál töluvert og það var alveg greinilegt að henni fannst mjög leiðinlegt 

hversu miklir fitufordómar eru í samfélaginu.  

 Annar kvenkyns viðmælandi minn byrjaði að tala um módel fitness og ég spurði hana 

hvað henni fyndist um það:  

Ég veit það ekki, mér finnst þú veist, æji ég veit það ekki. Mér finnst kannski 
ekkert flott að vera geðveikt massaður en mig langar samt alveg að vera kannski 
eitthvað smá mössuð. Kannski ekki svona fitness en módel fitness er kannski 
svona alveg á mörkunum. Það er samt verið að segja að þetta fari svo illa með 
eins og tíðarhringinn og eitthvað, þannig þetta er kannski ekkert sniðugt. Svo líka 
þegar maður ákveður að taka sig á eða eitthvað þá bara get ég það ekki. Þú veist 
ég get ekki lifað án súkkulaði. 

 

Ég tók undir þetta með henni og við töluðum um að þessar öfgar væru alveg óþarfi, maður á 

ekki að þurfa að spá endalaust í því hvað maður setur ofan í sig ef maður lifir heilsusamlegu 

lífi. Hún talaði um vinkonu sína sem hugsar mikið um hvað hún borðar:  

Já líka sko ein af bestu vinkonum mínum hún er alveg mjög grönn og flott en hún 
er samt alltaf að kvarta yfir því hvað hún sé feit og vilji vera grennri og alltaf bara 
„er í átaki“ og eitthvað og maður bara ohhh þetta er svo pirrandi og svo er hún 
alltaf að skoða myndir af gellum sem eru geðveikt grannar. Svo er maður að borða 
súkkulaði og hún alltaf bara „nei ég vil ekki“. 

Það var hálf sorglegt að hlusta á þessar stelpur tala um holdarfar og fitufordóma. Það er 

augljóst að þetta þrífst í samfélaginu í dag og ungar stúlkur hafa áhyggjur af þessu. 

 

4.6 Öryggi á Internetinu 

Mikilvægt er að rannsaka hversu meðvitað ungt fólk er um öryggi á Internetinu og hversu 

mikla fræðslu það er fá bæði heima fyrir og í skólanum. Það þarf að kenna krökkum að 

umgangast hvort annað á Internetinu, sérstaklega þegar hægt er að koma fram nafnlaus á 

hinum ýmsu síðum.  

 

4.6.1 Klám 

Í viðtölunum spurði ég ekki út í klám en nokkrir viðmælendur komu inn á það þegar ég spurði 

um annað hvort öryggi eða eftirfylgni foreldra. Þegar ég spurði einn kvenkyns viðmælanda 

minn hvort foreldrar hennar væru eitthvað að ræða við hana um Internetið þá sagði hún að 

mamma sín hefði einmitt verið nýbúin að spyrja hana út í klám:  

Nei en mamma var að spurja bara í gær af því það var einhver umræðu um 
eitthvað klám dót, þú veist hún var bara eitthvað að spurja út af því en þú veist 
hún eða það er ekkert þannig, ég held hún hafi alveg gert sér grein fyrir því en hún 
var bara að forvitnast. 

 

Það var einmitt búin að vera mikil umræða um klám og ungt fólk í fjölmiðlum þessa sömu 

viku og viðtölin voru tekin. Þegar ég spurði einn viðmælanda minn hvort það væru einhverjar 

reglur heima fyrir þegar kæmi að tölvunotkun þá svaraði hún: „Bara ekki vera á einhverjum 

óviðeigandi síðum sko eins og já klámsíðum og eitthvað svoleiðis og mér dettur ekki í hug að 

fara á svoleiðis sko.“  Þegar ég spurði hana svo nánar út í klámsíður, hvort hún hefði einhvern 

tíma farið inn á svona síður eða hvort þær hefðu óvart komið upp í tölvunni þá sagði hún að 

vinur hennar hafi strítt henni og sent henni hlekk og sagt að þetta væri ný sölusíða:  

Já ég náttúrulega ýtti af því þetta hét ekki eitthvað svona ógeðslegt, þannig að ég 
bara ýtti, þetta hét bara einhverjar tölur og bara pínu nafn. Ég skildi ekki af hverju 
hann var að segja mér að það væri einhver ný sölusíða og ég bara ýtti og kom bara 
ojjjj og henti því svo út. 

Það er ógrynni af klámfengnu efni á Internetinu og þar á meðal inni á Formspring og 

Facebook eins og sjá má í kaflanum um Formspring. Ég tók skjáskot af síðu á Facebook sem 

er opin öllum sem eru þar inni og heitir Játningar úr grunnskóla. Fólk er eindregið hvatt inni 

á þessari síður til þess að setja inn einhverjar sögur eða játningar úr grunnskóla eins og nafnið 

á síðunni gefur til kynna. Hér fyrir neðan má sjá tvö skjáskot af þessari síðu.  

 

 

 

4.6.2 Reglur heima fyrir 
Í viðtölunum spurði ég viðmælendur hvort það væru einhverjar reglur heima fyrir þegar kæmi 

að tölvunotkun og Internetinu. Einn viðmælandi sagðist vera með Netvarann á heimilinu og 

tveir aðrir voru með Windows parent control og það sem vakti athygli mína var að þetta voru 

allt karlkyns viðmælendur. Báðir þessir öryggisbúnaðir gera foreldrum kleift að loka fyrir 

eitthvað óviðeigandi á Internetinu eins og til að mynda klám og ofbeldi og hægt er að hafa 

tímamörk á því hvenær Internetið eða tölvan eru opin:  

Þetta var svona tenging í Windows parent control. Þá geta þau stjórnað því 
hvenær hún (tölvan) opnar og hvenær hún lokast og svo er ég líka með í tölvunni 

að sem sagt svona óæskilegir hlutir þeir sjást ekki í tölvunni. Ef það er til dæmis 
mynd sem kemur upp í tölvunni og hún er eitthvað dónaleg þá er hún blörruð og 
Windows merkið kemur upp. 

 

 Þessi viðmælandi talar um að reglurnar séu ekki eins strangar lengur:  

Nei, þetta var farið að fara frekar í taugarnar á mér þar sem ég var kannski að 
ræða mikilvægt mál og allt í einu er bara ein mínúta eftir, það kemur sem sagt 
alltaf korter eftir, ein mínúta eftir og svo bara læsir hún sér. Þetta var svolítið 
mikið vesen þannig að ég bað um að stoppa þetta í smá tíma ef ég myndi fylgja 
ennþá reglunum og ég hef staðið mig alveg. 

 

 Það er hins vegar ennþá lokað fyrir ofbeldi og klám hjá honum og meira að segja töluna sex: 

„Það var svolítið skrítið, það kom inni á mbl.is þar var verið að tala um töluna 6 og talvan 

skilgreindi það sem kynlíf og lokaði á það.“ Annar viðmælandi hafði svipað að segja: „Uuuu 

nei það var alltaf þegar maður var lítill, þá var alltaf einn tími á virkum dögum og svo þrír 

tímar á dag um helgar og þá vaknaði ég alltaf mjög snemma til þess að fara í tölvuna og svo 

var mjög leiðinlegt að klára tímann strax.“  

  Það virtist ekki vera mikið um reglur á heimilum viðmælenda en hins vegar nefndu 

nokkrir að það hefðu verið reglur þegar þau voru yngri en þær væru ekki lengur í gildi. Einnig 

nefndu nokkrir að yngri systkini þyrftu að fara eftir ákveðnum reglum og þá sérstaklega 

tímamörkum: 

Nei eiginlega ekki hjá mér, ég nefnilega fer ekkert svakaleg oft í tölvuna sem ég á 
ekki. Ég fer bara í þetta (iPodinn) stundum. Ég nota þetta ekkert alltof mikið sko 
en það eru reglur til dæmis hjá litla bróður mínum sko. Hann fær að fara í tölvuna 
einu sinni á dag hann spilar bæði leiki í svona venjulegri tölvu og Playstation og 
hann er bara oftast í Playstation. 

 

 Einnig voru nokkrir sem nefndu að reglurnar heima fyrir væru að maður ætti ekki að segja 

eitthvað á Netinu sem maður gæti ekki sagt augliti til auglitis eins og einn viðmælandi gerir 

grein fyrir: „Og bara ekki vera með leiðindi og ekki segja eitthvað við manneskjuna sem þú 

gætir ekki sagt face to face og ekki segja eitthvað sem ég myndi ekki vilja láta segja við mig.“  

Þegar ég spurði einn viðmælanda minn hvort það væru einhverjar reglur heima fyrir 

um hvað hún mætti vera lengi í tölvunni á dag svaraði hún:  

Nei nema ég má ekki vera allan daginn sko, líka um daginn þá var ég í tölvunni 
svolítið lengi kannski þrjá klukkutíma straight sko, þá byrjaði mig bara að svima 

og svo varð ég veik. Örugglega bara að því ég andaði ekki að mér súrefni eða 
eitthvað. 

 

Annar viðmælandi sagði að það væru engar sérstakar reglur á heimlinu þegar kæmi að 

tölvunotkun en mamma hennar kæmi með vinsamleg tilmæli ef hún væri búin að vera lengi í 

tölvunni í einu: „Nei eða þú veist það er alveg ef ég er búin að vera alveg í tvo klukkutíma í 

tölvunni eða eitthvað þá kannski kemur mamma og spyr hvort ég vilji ekki fara að gera 

eitthvað annað. En það er ekki eitthvað svona sér klukkutímar á dag eða eitthvað þannig.“ 

Einn viðmælandi sagði að það væri svo erfitt að hafa einhver tímamörk vegna þess að hann er 

líka að læra í tölvunni:  

Í rauninni ekki. Það er svo erfitt að setja reglur um tíma, ef það er sagt kannski 
max 2 tímar á dag og svo er maður að læra í tvo tíma. Eins og núna erum við að 
gera ritgerð og ég nota tölvuna mikið til þess að læra og þannig. 

 

Einnig nefndi ein að það væru eiginlega engar reglur heima fyrir og eftir að hún fékk sína 

eigin tölvu þá eru engar reglur: „Nei það er nú voða slakt eða þú veist ég held að mamma og 

pabbi þurfa ekkert endilega að benda mér á eitthvað hvað er bannað ég geri mér alveg grein 

fyrir því...þú veist eftir að ég fékk tölvuna mína þá ræð ég eiginlega bara hvað ég geri.“ 

 

4.6.3 Öryggisvitund viðmælenda 

Þegar ég spurði viðmælendurna hvernig þeir væru með öryggið stillt á Facebook þá vissu 

flestir ekki hvernig það væri stillt hjá þeim: „Já ég set ekkert inn á nema ég vilji láta það 

sjást. Það er eiginlega bara öryggið sko...það kemur alltaf viltu uppfæra öryggið en ég er 

ekkert mikið að fara í það.“ Þetta var mjög algengt viðhorf það er að segja að þau setja ekkert 

inn sem þau vilja ekki að fólk sjái. Einn viðmælandi gat sagt mér nákvæmlega hvernig hann 

var með persónuupplýsingarnar stilltar: „Ég er með fæðingarár, fæðingardag, bæjar 

staðsetningu, símanúmer fyrir þá sem eru með facebook í símanum þá fara allir tengiliðirnir í 

símaskrána. Svo er ég með kynhneigð og kyn.“ Það var algengt að viðmælendur segðust vera 

með myndir og helstu upplýsingar læstar á Facebook fyrir öllum nema vinum en það stóðst 

svo ekki þegar ég fór að skoða síðuna hjá þeim. Einn viðmælandi sagði til að mynda:  

Já ég held reyndar að það sé bara að allir vinir mínir geta séð það, ég er búin að 
læsa öllu þessu, þannig að þeir sem eru ekki vinir mínir geta ekki séð myndir af 
mér og þannig. Ég held að það sé þannig. 

 Þetta stóðst ekki alveg hjá henni, þeir sem eru ekki vinir hennar geta séð allar myndir af 

henni inni á síðunni en hún er hins vegar með lokað fyrir almennar upplýsingar. 

Einn viðmælandi sagðist ekki setja mikið inn á Facebook: „Já einmitt ég set ekkert svo 

mikið inn á, eða svona ég set voða lítið um hvað ég er að gera á Facebook. Ég er aðallega að 

bara að tala við einhvern á chat-tinu eða tala við strákana.“ Þegar ég spurði hann nánar út í 

hvernig hann er með stillingarnar sagði hann: „Ég bara veit það ekki (hlær) ég man ekki alveg 

hvað ég gerði.“ Þetta svar var algengt meðal viðmælenda, þau voru ekki klár á því hvernig 

stillingarnar væru hjá þeim og stundum stóðst ekki það sem þau sögðu. Það þarf eðlilega að 

vera einhver fræðsla um notkun og öryggi á þessum samskiptasíðum bæði í skólum og heima 

fyrir. Það er eðlilegt að unga fólkið átti sig ekki á mikilvægi öryggis á Internetinu ef þau fá 

ekki almennilega fræðslu og kennslu.  

 

4.6.4 Fræðsla 

Ég spurði viðmælendur hvort þeir hefðu fengið einhverja fræðslu í skólanum eða 

félagsmiðstöðinni. Þau nefndu nokkur að einhver fræðsla eða fundir hefðu verið fyrir foreldra 

um Internetið: „Umm sko í skólanum nei en sko ég veit samt að það eru stundum svona fundir 

fyrir foreldra sem er um svona Internet en ekki fyrir okkur. Í fimmta bekk var eitthvað þá var 

verið að sýna okkur um Facebook og eitthvað.“ Þarna spurði ég með undrunarsvip hvort hún 

væri alveg viss um að það hefði verið í fimmta bekk vegna þess að tæknilega séð mega þau 

ekki vera með Facebook í fimmta bekk samkvæmt öryggisreglum síðunnar. Hún fullyrti að 

svo hefði verið:  

(Hlær) nei einmitt. Kennarinn var að segja að sér fyndist það svo skrítið að stelpur 
væru að setja inn myndir af sér og segja svo við myndirnar bara ojjj hvað ég er 
geðveikt ljót og það var þá eitthvað í bekknum okkar og kennarinn var að segja að 
sér fyndist þetta svo skrítið. 

 

 Nokkrir viðmælendur töluðu um að það hefði verið fræðsla frá SAFT en ekki fyrir þau: 

„Umm í rauninni ekki, kannski eitthvað smá talað um þetta. Nema reyndar SAFT þarna.“ 

Hann sagði ennfremur að SAFT hefði komið í fyrra en ekkert í ár (2012) og þegar ég spurði 

hann hvort hann hefði farið og hlustað á fræðsluna þá sagðist hann ekki hafa mátt það, þá var 

hann í 7. bekk. Annar viðmælandi nefndi einnig SAFT og sennilega þessa sömu fræðslu:  

Það var einhvern tímann fræðsla hérna í félagsmiðstöðinni þar sem var verið að 
segja okkur að það væri hægt að læsa stöðuuppfærslum og myndum og svona. Það 
var verið að segja okkur frá fullt af svona hlutum, það var einhver frá SAFT eða 
eitthvað álíka. 

 

Þegar ég spurði hann hvenær þessi fræðsla hefði verið þá sagðist hann halda að hún hefði 

verið fyrir svona einu eða tveimur árum, þegar hann var í áttunda eða níunda bekk. Annar 

viðmælandi sagði að það væri engin fræðsla í skólanum og félagsmiðstöðinni en að vinirnir 

skiptust á upplýsingum: „Nei, nei ekkert svoleiðis, bara heima og í vinahópum þar kennum 

við hvort öðru á ýmislegt.“ Þegar ég spurði krakkana um fræðslu þá nefndu þau flest 

Facebook en einn viðmælandi nefndi Formspring: „Já, eða jú reyndar var svona fræðsla í 

skólanum þar sem kennari var að vara okkur við Formspring og tók foreldra okkar á fund, ég 

man eftir því.“ Annar viðmælandi talaði einnig um að foreldrarnir hefðu verið kallaðir á fund 

með kennara:  

Nei ekki sem ég hef farið á. En ég veit að einn kennari í skólanum heldur svona 
fundi fyrir foreldra krakka sem eru aðeins yngri og bara um það hvað þau eru að 
gera á Netinu og bara til þess að passa að þau séu ekki að gera það sem þau eiga 
ekki að vera að gera.  

 

Ég spurði einnig viðmælendurna hvort þau héldu að foreldrar þeirra væru meðvitaðir 

um Internet eða tölvunotkun þeirra. Þau töluðu flest öll um það að vera með foreldra sína á 

Facebook og þar gætu þau fylgst með: „Umm mamma fer stundum inn á Facebook-ið mitt til 

þess að skoða hvað ég er að gera, þannig að já, já frekar.“ Annar viðmælandi sagði að 

foreldrar sínir væru lítið meðvitaðir um tölvunotkun sína: „Ekki allt, alls ekki allt...nei þau 

vita eiginlega bara mjög lítið, eiginlega bara ekkert. En þau vita samt alveg að ég er 

eiginlega alltaf bara inni á Facebook og Youtube og í þessum tölvuleikjum.“ Ég spurði einn 

viðmælanda hvort foreldrar hans væru mikið að spyrja hann hvað hann væri að gera í 

tölvunni:  

Nei við tökum ekkert eitthvað sérstakan tíma til þess að spyrja hvort annað. En 
kannski ef ég er í tölvunni og mamma þarf að komast í tölvuna og sér mig og að 
ég sé að gera eitthvað þá stoppar hún og horfir í svona mínútu og hún tekur þessu 
öllu svo alvarlega. Ef hún sér að, hún heldur að það sé alltaf verið að gera eitthvað 
lítið úr fólki eða eitthvað svoleiðis og hún heldur að þetta sé allt bara vont sko. 

 

Ég spurði svo einn viðmælanda hvort hún kærði sig um að fá fræðslu um Internetið og hún 

sagðist persónulega ekki þurfa þess:  

Ég held allavega að ég persónulega þyrfti ekkert svona, ég er ekki inni á neinu 
nema bara Facebook og Youtube og er bara á Youtube til þess að syngja eða horfa 
á einhver myndbönd. Ég er líka, mér finnst gaman að horfa á svona förðunar 
myndbönd og eitthvað svona en ég held kannski að fyrir stráka sem eru í 
byssuleikjum og eitthvað svona eða svona bönnuðum leikjum held ég að það sé 
kannski fínt en ekki fyrir mig. 

 

5. Umræður 

Eftir að hafa unnið að þessari rannsókn er ég margs vísari um Internetið og ungt fólk. Ég taldi 

mig vita ýmislegt þar sem ég var búin að ganga með þessa hugmynd að rannsókn í maganum í 

einhvern tíma og þar af leiðandi búin að ræða þetta við marga og fá alls kyns upplýsingar og 

mismunandi sjónarhorn. Það sem viðmælendur mínir höfðu að segja um Internetnotkun sína 

helst að einhverju leyti í hendur við þær rannsóknir sem hafa verið gerðir en því verður gert 

skil í þessum kafla. Ég vissi ekki hversu opnir og viljugir viðmælendur mínir myndu vera 

fyrir því að segja mér frá sínum persónulegu skoðunum og upplifunum áður en ég fór af stað í 

viðtölin en sá fljótlega að áhyggjur væru óþarfar. Þau voru öll tilbúin til þess að mæta í viðtöl 

og spjalla við mig um Internetið.  

 

5.1 Internetnotkun 
Eins og Thompson fjallar um þá hefur skilgreining á rými breyst mikið með tilkomu 

Internetsins og samskiptamiðla. Hann veltir því meðal annars fyrir sér að þegar einstaklingur 

sem situr við eldhúsborðið eða í svefnherberginu heima hjá sér fer á Internetið og gefur upp 

upplýsingar um sjálfan sig sem hundrað, þúsund eða jafnvel milljón manns sjá, að hvaða leyti 

er þá einstaklingurinn staddur í einkarými? Hann er vissulega innan veggja heimilsins en á 

sama tíma er hann að taka þátt á opnum vettvangi upplýsingamiðlunar (Thompson, 2011). 

Þessi nýji heimur sem tæknin býður okkur upp á er mjög svo athyglisverður. Það var einn 

viðmælandi minn sem talaði um að geta farið í tölvuna heima hjá sér í gegnum símann sinn. 

Þessi viðmælandi átti iPodtouch, síma og borðtölvu og sagðist geta komist í tölvuna sína í 

gegnum símann þegar síminn væri tengdur við Wifi tengingu. Hann sagði að þetta væri mjög 

vinsælt innan vinahópsins þessa dagana.  

Það er ekki lengur hægt að tala bara um tölvunotkun heldur verður líka að skoða tæki á 

borð við iPod, iPhone og aðra síma. Það eru alltaf að koma ný tæki á markað og unga fólkið 

er fljótt að grípa nýjustu tísku þar eins og annars staðar. Í breskri rannsókn sem var gerð árið 

2010 kom í ljós að ungt fólk í hinum vestræna heimi er með aðgengi að alls kyns miðlum 

nánast allan sólarhringinn í gegnum tæki á borð við snjallsíma, iPod, tölvur og spjaldtölvur. 

Ef við kjósum svo þá getum við verið tengd við ýmis konar forrit á borð við samskiptaforrit, 

leiki og myndbönd. Chatfield telur að vökuástand hafi að vissu leyti breyst með tilkomu 

nýjustu tækni (Chatfield, 2012). Það kom mér á óvart hvaða tæki viðmælendur mínir áttu eða 

höfðu aðgang að. Þau áttu öll síma og nokkur áttu bæði síma og iPodtouch. Öll höfðu þau 

aðgang að eða áttu sjálf tölvu hvort sem það var borðtölva, fartölva, iPad eða Playstation.  

Í nýlegum rannsóknum sem skoðað hafa Internetnotkun ungs fólks hefur komið í ljós 

að það eyðir töluverðum tíma í tölvunni á dag (Thompson, 2011). Þegar ég spurði 

viðmælendur mína hversu miklum tíma þau eyddu bara í tölvunni á dag þá glottu þau oftar en 

ekki og sögðust eyða allt of miklum tíma.  Þau sögðust vera allt frá 1-2 klukkutímum á dag og 

upp í 6 klukkutíma á dag í tölvunni. Flest sögðust þau þó vera í kringum 4 klukkutíma í 

tölvunni á dag. Eins og áður sagði eyða þau töluvert meiri tíma á Internetinu á dag ef tekin er 

með Internetnotkun í gegnum síma og önnur tæki. 

Umræðan í kringum ungt fólk og Internetið er oft öfgakennd eins og Livingstone talar 

um. Það er annars vegar talað um að unga fólkið séu sérfræðingar á þessu sviði og hæfni og 

kunnáttu þeirra tekið sem sjálfsögðum hlut. Hins vegar er svo talað um að unga fólkið sé 

berskjaldað fyrir tækniþróuninni og þurfi meiri vernd (Livingstone, 2009). Bæði þessi 

sjónarhorn eiga að einhverju leyti rétt á sér en mikilvægt er að vera ekki með alhæfingar. Við 

erum öll mismikið tæknivædd hvort sem um er að ræða fullorðið fólk eða ungt fólk. Mínir 

viðmælendur voru mistæknivæddir og nýta sér tæknina sem er í boði á mismunandi hátt alveg 

eins og fullorðið fólk. Það er hins vegar alveg ljóst að ungt fólk er oftar en ekki fljótara og 

flinkara að nýta sér nýja tækni.  

 

5.2 Tölvuleikir 
 
Í EU Kids Online rannsókninni kom meðal annars í ljós að þegar viðmælendur voru spurðir 

hvaða afþreyingu þau sæktu mest í á Internetinu þá voru tölvuleikir eitt af því sem 

viðmælendur töluðu mest um. Enn fremur kom í ljós að Ísland var með hæsta hlutfallið af 

ungu fólki sem finnst skemmtilegast að fara í tölvuleiki (Kalmus, Runnel og Siibak, 2009). 

Rannsóknir hafa einnig sýnt að töluvert fleiri strákar spila tölvuleiki en stelpur (Tsitsika o.fl., 

2012). Viðmælendur mínir töluðu allir um að vera í tölvuleikjum á Netinu en strákarnir voru 

augljóslega meira í tölvuleikjum en stelpur. Stelpurnar nefndu yfirleitt leiki sem þær voru að 

spila á Facebook en strákarnir nefndu einnig aðra leiki sem þeir voru að spila við fólk í 

gegnum tölvuna svo sem Call of duty og Minecraft. Allir strákarnir nema einn töluðu mikið 

um tölvuleikina sem þeir voru í og sögðust eyða töluverðum tíma í tölvuleikjum á dag. 

Rannsóknir hafa einnig sýnt að fylgni er á milli þess að ungt fólk spili tölvuleiki í meira en 

2,6 klukkustundir á dag og mögulegrar óheilbrigðrar netnotkunar og að strákar séu líklegri til 

þess að ofnota eða ánetjast tölvuleikjum (Tsitsika o.fl., 2012). Það var mjög merkilegt að 

hlusta á strákana tala um tölvuleikina sem þeir voru í, þeir lýstu þessu eins og þeir væru í 

einhverjum allt öðrum heimi á meðan þeir spiluðu leikina. Ég get vel skilið að þeir sæki í 

þessa tölvuleiki og ég verð að viðurkenna að mér finnst þetta skemmtileg afþreying eftir að 

hafa spilað þessa leiki aðeins sjálf. Maður gleymir að vissu leyti stað og stund í nokkra 

klukkutíma þegar maður situr og spilar. Ég get einnig vel skilið að ungt fólk verði háð því að 

spila þessa tölvuleiki.  

 Eitthvað af leikjunum sem strákarnir eru að spila eru ofbeldisleikir sem eru bannaðir 

innan 16 eða 18 ára. Það er mikil tækniþróun í gangi þegar kemur að tölvuleikjum eins og 

annarri tækni og sífellt verið að bæta grafíkina sem gerir það til að mynda að verkum að þeir 

verða raunverulegri (Thomassen, 2010). Leikurinn Call of duty er mjög raunverulegur að 

mínu mati og maður lifir sig að vissu leyti inn í hann þar sem maður er að skjóta andstæðinga 

sína til bana. Thomassen talar um að foreldrar reyni oft að standa á móti því að krakkarnir 

þeirra eignist leikinn en gefist margir hverjir upp að lokum. Einnig segja foreldrar að 

krakkarnir þeirra séu að verða fyrir félagslegum þrýstingi að eignast leikinn og að það að eiga 

leikinn sé ákveðið stöðutákn innan vinahópsins (Thomassen, 2010). Þetta kom einmitt fram í 

viðtölunum, strákarnir sögðust vera að spila COD við vini sína ýmist í gegnum tölvuna eða 

saman heima fyrir. Til þess að geta spilað þetta við vinina verða þeir að kaupa leikinn. 

 

5.3 Samskiptasíður 
Vöxtur samskiptamiðla hefur verið gríðarlegur síðustu árin. Samskiptasíður á borð við 

Formspring og Facebook njóta og hafa notið mikilla vinsælda meðal annars hjá unga fólkinu. 

Internetið og samskiptasíður hafa þann eiginleika að geta breytt því hvernig fólk á samskipti 

sín á milli. 

5.3.1 Facebook 

Samkvæmt nýrri rannsókn sem skoðaði fjölda Facebook áskrifenda meðal þjóða í heiminum 

kom í ljós að íslenska þjóðin er í öðru sæti yfir mestan fjölda áskrifenda eða 72,5% 

þjóðarinnar (Jóhannes Benediktson, 2013). Niðurstöður EUnet rannóknarinnar sýndu að 92% 

þátttakenda eru á að minnsta kosti einni samskiptasíðu (Tsitsika o.fl., 2012). Það voru allir 

viðmælendur mínir með aðgang að Facebook og flestir höfðu fengið aðgang fyrir 13 ára 

aldur.  

 

5.3.1.1 Samskipti og ný kynni 

Facebook býður upp á alls kyns afþreyingu á einum og sama staðnum, við getum spjallað við 

vini okkar, skoðað myndir og stöðuuppfærslur hjá öðrum og sett inn sjálf, tengt við hlekki af 

öðrum síðum og spilað leiki svo eitthvað sé nefnt. Curran og Freedman (2012) tala um að 

þessir nýju samfélagsmiðlar geri það að verkum að einstaklingurinn hefur þörf fyrir að vera 

tengdur og finnast hann hafa stjórn á því hvernig hann á samskipti við aðra og með hvaða 

tjáningarformi. Það töluðu flestir viðmælendur mínir um að vera yfirleitt með Facebook opið 

þegar þeir væru í tölvunni ef einhver þyrfti að ná á þeim á spjallinu. Þau virtust öll vera mikið 

á Facebook og töluðu nokkur um að síðan væri mjög ávanabindandi. 

Fyrir flest ungt fólk eru samskiptamiðlar einungis viðbót við önnur félagsleg samskipti 

í lifanda lífi en svo eru einhverjir sem kjósa frekar að eiga samskipti á Netinu. Nýlegar 

rannsóknir benda til þess að um helmingi Evrópskra unglinga finnist auðveldara að vera þeir 

sjálfir á Internetinu (Dreier o.fl., 2012). Einnig virðast aðrar reglur gilda í samskiptum á 

Internetinu en samskiptum sem eiga sér stað augliti til auglitis, til að mynda afhjúpar fólk sig 

meira í samtölum á Internetinu (Ross o.fl., 2009). Viðmælendur mínir töluðu margir um að 

þeim fyndist auðveldara að segja ákveðna hluti á Facebook en þau töluðu felst öll um að ef 

þau gætu ekki sagt eitthvað við einhvern augliti til auglitis þá ættu þau ekki að segja það á 

Internetinu. Einnig töluðu nokkur um að þeim þætti auðveldara að tala við fólk sem það 

þekkir ekki mjög vel á Internetinu heldur en augliti til auglitis. 

Viðmælendur mínir töluðu um að það væri betra að kynnast nýju fólki í gegnum 

Internetið heldur en augliti til auglitis. Strákarnir töluðu meira og opinskárra um það að hafa 

kynnst fólki á Internetinu. Einn kvenkyns viðmælandi nefndi að hún hefði hitt einstakling í 

fimm mínútur þegar hún var á tjaldsvæði í útilegu með fjölskyldunni. Eftir það bætti hún 

viðkomandi við á Facebook og þau byrjuðu að spjalla saman og þekkjast vel í dag og hafa hist 

nokkrum sinnum. Strákarnir höfðu margar svona sögur að segja, þar sem þeir höfðu kynnst 

einhverjum á Netinu og það hafi þróast út í gott vinasamband. Ross o.fl. (2009) tala um að 

margir sem kynnast á samskiptasíðum þróa með sér sambönd þess utan. Ennfremur tala þau 

um að meirihluti samskiptasíðna sýna þessa þróun nema þá helst Facebook, þar þekkist fólk 

yfirleitt áður en það á samskipti á síðunni. Viðmælendur mínir töluðu nokkrir um að hafa 

kynnst fólki í gegnum Facebook og var það yfirleitt í gegnum aðra Facebook vini. Einnig 

höfðu þau kynnst einhverjum í gegnum aðrar síður eða tölvuleiki og bætt þeim svo við á 

Facebook í kjölfarið. Einn viðmælandi sagðist hafa kynnst ókunnugum á Facebook eftir að 

vinir hans höfðu farið í leyfisleysi inn á síðuna á hans nafni og bætt við fullt af fólki sem 

vinum. Annar sagðist hafa kynnst nokkrum á Facebook þegar fólk hefur bætt honum 

tilviljanakennt við sem vini. Þessar nýju samskiptasíður bjóða upp á gríðarlega mikla 

möguleika fyrir ungt fólk í dag. Þau eru í alls kyns hópum inni á Facebook, til að mynda tengt 

íþróttaiðkun, skólahópum og svo eru vinahóparnir oft með síður þar sem þeir geta spjallað og 

skiptst á skoðunum. Einn viðmælandi minn talaði um að flokkurinn hans í fótbolta væri 

komin með síðu á Facebook þar sem þeir væru að setja inn alls kyns fróðleik, spjalla saman 

og  minna á æfingar.  

 

5.3.1.2 Einelti og ókunnugir 

Einelti er frekar algengt á Internetinu samkvæmt viðmælendum mínum og nokkrir sögðust 

telja að það væri meira um það þar heldur en í lifanda lífi. Samskipti augliti til auglitis eru 

talin vera sterkasta samskiptaformið þar sem fólk þarf að bera ábyrgð á orðum sínum. Þegar 

fólk getur hins vegar komið fram nafnlaust á Internetinu eru meiri líkur á að það komi með 

meiðandi athugasemdir (Livingstone og Haddon, 2009). Þetta var einmitt það sem 

viðmælendur mínir töluðu um og margir furðuðu sig á því að fólk væri að koma fram 

nafnlaust á Netinu. Samkvæmt EUnet rannókninni þá höfðu 21,9% þátttakendur orðið fyrir 

einelti á Internetinu og stelpur verða oftar fyrir því en strákar (Tsitsika o.fl., 2012).  

Viðmælendur mínir höfðu öll einhverja eineltis sögu að segja þar sem þau þekktu einhvern 

sem hafði lent í rafrænu einelti. Þrír höfðu lent í einelti sjálfir, þar af tveir strákar og ein 

stelpa. Tveir af þessum þremur áttu það sameiginlegt að þeir sem lögðu þá í einelti komu ekki 

fram undir nafni en þeir töldu sig báðir vita hverjir voru að verki. Öll sögðust þau þó vera 

búin að sættast við þá sem lögðu þau í einelti á Netinu og allir höfðu séð að sér og beðist 

afsökunar. Tveir viðmælendur mínir nefndu sama eineltisdæmið í viðtölunum. Það var stelpa 

sem var ný komin í bekkinn og lenti í einelti á Internetinu. Báðir viðmælendurnir töluðu um 

að stelpan væri frekar leiðinleg og mjög virk á Facebook. Rannsóknir hafa sýnt að ungt fólk 

sem hagar sér hörkulega á Internetinu er í tvöfalt meiri hættu á því að lenda í einelti þar inni. 

Einnig gefur sálfræðilegt ástand og umhverfi heima fyrir og í skólanum betri hugmynd um 

hættu heldur en tæknin eða miðlarnir sem unga fólkið notar (Collier og Magid, 2012). 

 Margir viðmælendur höfðu lent í því að einhver ókunnugur reyndi að gerast vinur 

þeirra á Facebook. Þau virtust ekki vera stressuð yfir því að fá vinabeiðnir á Facebook frá 

ókunnugum en stelpurnar voru hins vegar aðeins smeykari en strákarnir. Það var sérstaklega 

einn kvenkyns viðmælandi sem sagðist hafa verið smeyk þegar eldri maður í litlum bæ úti á 

landi sendi henni vinabeiðni ásamt fleiri vinkonum hennar. Hún lokaði á hann og setti hann á 

bannlista hjá sér. Þau sögðust flest ekki bæta á vinalista sinn fólki sem þau eiga engan 

sameiganlegan vin með. Samkvæmt EUnet rannsókninni höfðu 63% þátttakenda átt samskipti 

við ókunnuga á Internetinu og 45,7% af þeim höfðu hitt einhvern sem þeir kynntust á 

Internetinu (Tsitsika o.fl., 2012). Eins og bent er á vefsíðu lögreglunnar þarf að kenna börnum 

hvað skal varast í netheimum alveg eins og þeim er kennt hvað skal varast í umferðinni 

(lögregluvefurinn, e.d.). 

 

5.3.2 Formspring 

Ég hafði mjög lítið heyrt um þessa vefsíðu áður en ég tók viðtölin en viðmælendur mínir 

töluðu þó nokkuð mikið um hana. Þegar ég spurði af hverju þau væri á síðunni þá töluðu flest 

um forvitni og að þau hafi fengið sér þetta í upphafi til þess að skoða síðu hjá einhverjum 

ákveðnum aðila. Einnig töluðu þau um að þeim þætti gaman að svara spurningum. Þau töluðu 

flest öll um að einelti ætti sér stað inni á síðunni og að margar spurningar væru skrítnar og 

dónalegar. Tamar Lewin talar um að Formspring og líkar síður séu nútíma, stafræn útgáfa af 

veggnum inni á klósetti í skólanum þar sem krotaðar eru ýmis konar athugasemdir og slúður. 

Enn fremur talar Lewin um að inni á síðunni séu skrifaðar alls konar athugasemdir og 

skilaboð sem eru oftar en ekki illkvittin og klámfengin (Lewin, 2010). Það voru allir nema 

einn viðmælandi með aðgang að Formspring og þessi eini sem var ekki með aðgang var mjög 

á móti síðunni og sagði að hún hafi orðið til þess að ung stúlka dó í Danmörku. Hann sagði 

meðal annars að ég ætti alls ekki að fá mér aðgang vegna þess að þetta væri bara viðbjóðsleg 

síða. Aðrir viðmælendur höfðu svipaða sögu að segja, meðal annars einn viðmælandi sem var 

hvað mest inni á síðunni en hann talaði um að það væri mjög mikið um leiðindi og einelti inni 

á henni. Þau voru mörg hver frekar skömmustuleg þegar þau sögðust vera á síðunni, enda 

telja þau sjálf að efnið inni á henni sé oft neikvætt. Tilkynnt var fyrir skömmu að til stæði að 

loka Formspring en það var svo fljótlega dregið til baka eftir að samkomulag náðist um að 

halda síðunni opinni. Svo virðist samt sem unga fólkið sé að færa sig yfir á aðra síðu í staðinn 

sem heitir talkd. Viðmælendur mínir sögðu margir hverjir að Formspring væri ekki sniðug 

síða en vildu samt ekki hætta á henni vegna þess að þeim finnst svo gaman að fá spurningar 

og skoða síðurnar hjá öðrum. 

 

5.4 Staðalímyndir og útlitsdýrkun 
Vitað er að ungt fólk eyðir miklum tíma á Internetinu en ekki er vitað hversu berskjölduð þau 

eru fyrir staðlímyndum kynjanna í netheimum. Það er oft talað um að ungt fólk skapi sér 

ákveðna ímynd á Netinu sem skarast á við raunverulega ímynd þess og þetta getur svo orðið 

til þess að erfitt verði fyrir það að greina á milli sýndar- og raunveruleika (Kirsh, 2010). Í 

viðtölunum nefndu bæði strákarnir og stelpurnar ljósmyndasíðuna Instagram og hversu 

druslulegar myndir stelpur væru stundum að taka af sér. Einn karlkyns viðmælandi minn 

nefndi þetta sérstaklega og talaði um að ákveðnar stelpur væru mikið að taka myndir frá 

ákveðnu sjónhorni, svokallaðar brjósta og rass myndir. Þau töluðu öll um að strákarnir væru 

ekki mikið að taka svona myndir og einn nefndi að þeir væru frekar að setja inn glanna 

myndir á Internetið. Einn kvenkyns viðmælandi talaði einnig um að ungt fólk sé mikið að 

reyna að fá sem flest like á myndirnar sínar, það fylgir því ákveðin athygli og viðurkenning. 

 Stelpurnar töluðu nokkrar um útlitsdýrkun á Netinu. Ein nefndi þetta þegar viðtalið 

var á enda og ég spurði hvort hún vildi koma einhverju fleiru á framfæri sem tengdist ungu 

fólki og Internetinu. Þá vildi hún koma því á framfæri hversu mikil útlitsdýrkun og 

fitufordómar fyrirfinnast í samfélaginu og þar með talið á Internetinu. Hún tók dæmi þar sem 

hún og vinkona hennar voru að skoða Facebook og þá fer vinkona hennar að benda á myndir 

af stelpum og tala um hvað þær hafi fitnað mikið. Í rannsókn frá 2006 kom í ljós að margir 

nemendur voru með óraunhæfar hugmyndir um vaxtarlag sitt eða 40% stráka og stelpna í 6. 

bekk og 30% töldu sig þurfa að léttast. Strákum sem telja sig þurfa að léttast fækkar hins 

vegar með aldrinum en þá tvöfaldast sá fjöldi sem telur sig þurfa að þyngjast. Stelpunum sem 

telja sig þurfa að léttast fjölgar hins vegar með aldrinum. Enn fremur kemur fram í 

rannsókninni að þetta hlutfall unga fólksins sem telur sig þurfa léttast er ekki í nokkru 

samræmi við umfang vandamálsins frá heilsufræðilegu sjónarhorni (Þoróddur Bjarnason o.fl., 

2006). Önnur stelpa nefndi fitufordóma í viðtalinu. Hún talaði um að stelpur í kringum sig 

væru oft í átaki til þess að grenna sig, meðal annars besta vinkona hennar sem var að hennar 

mati mjög grönn en samt var hún alltaf að kvarta yfir því hvað hún væri feit og vildi vera 

grennri.  

5.5 Öryggi á Internetinu 
Tæknin sem við búum við í dag býður upp á marga uppbyggjandi og góða möguleika en hún 

býður hins vegar líka upp á ýmsar hættur. Internetið getur verið ruglingslegur og flókinn 

vettvangur. 

 

5.5.1 Klám 

Það er ýmislegt í Netheimum sem er ekki við hæfi ungs fólks, til að mynda klám. Ekki var 

spurt sérstaklega út í klám í viðtölunum en nokkrir viðmælendur komu hins vegar inn á það, 

flestir þegar við vorum að tala um öryggi á Internetinu. Einn viðmælandi sagði að mamma sín 

hefði verið að spyrja sig út í klám út af umræðu í fjölmiðlum. Annar viðmælandi talaði um að 

vinur hennar hafði sent henni klámsíðu á Internetinu en sagst vera senda henni tengil á nýja 

sölusíðu. Hún sagðist hafa ýtt á tengilinn enda vissi hún ekki hvað þetta var en þegar hún sá 

að þetta var klám þá hafi henni brugðið og lokað vefsíðunni alveg um leið. Í EUnet 

rannsókninni kom í ljós að 81% þátttakenda fannst klám aðgengilegt og 9 af hverjum 10 

höfðu séð klám (Tsitsika o.fl., 2012). Rannsóknir hafa einnig sýnt að klámfengið efni á 

Internetinu kemur ungu fólki ekki endilega í uppnám nema í ákveðnum aðstæðum en annars 

getur það jafnvel verið ánægjuleg upplifun (Livingstone o.fl., 2011). Nokkrir viðmælendur 

mínir töluðu um að netsíur sem væru á heimilinu kæmu í veg fyrir að þeir gætu séð eitthvað 

sem inniheldur klámfengið efni. Tónlistarmyndbönd eru talin innihalda hvað mest af 

klámfengu efni af þeim miðlum sem ungt fólk neytir. Samkvæmt rannsókn sem var gerð árið 

2005 innihalda lagatextar sem ungt fólk hlustar á 40% beint og óbeint klámfengið efni. Talað 

er um að mikilvægt sé fyrir foreldra að nota virka miðlun með börnunum þar sem þeir benda á 

hvað er ýkt og hvað er ekki raunverulegt í til að mynda auglýsingum, kvikmyndum og 

tónlistarmyndböndum (Kirsh, 2010).  

Klámvæðingin hefur breiðst hratt út undanfarið og er orðin partur af samfélaginu og 

þar af leiðandi hefur kynlíf verið gert að söluvöru. Klám er aðgengilegt öllum og ekki er 

gerður greinarmunur á fullorðnum og börnum þegar kemur að markaðssetningu (Lovísa 

Arnardóttir, 2011). Klámfengið efni er ekki lengur einungis á Internetinu, í blöðum eða í 

sjónvarpinu heldur er það komið í símana líka. Niðurstöður EU Kids Online sýndu að 15% af 

11-16 ára krökkum í Evrópu hafa fengið sent klámfengin skilaboð í símann sinn og um 25% 

af þessum 15% sögðust hafa verið í uppnámi eftir skilaboðin (Livingstone o.fl., 2011). 

5.5.2 Reglur heima fyrir og almenn fræðsla 

Þegar við töluðum um öryggi heima fyrir þá nefndu tveir viðmælendur að Windows parent 

control væri á heimilinu og einn sagði að Netvarinn væri á sínu heimili. Þeir töluðu hins vegar 

um að það væri búið að liðka aðeins á reglunum eftir að þeir urðu eldri vegna þess að þær 

voru farnar að hefta þá á Internetinu en það væri hins vegar ennþá lokað fyrir óviðeigandi 

efni. Rannsóknir sýna að foreldrar fylgjast mest með Internetöryggi barna sinna þegar þau eru 

í kringum 10 og 11 ára. Eftir 11 ára aldur þá minnkar eftirlit foreldranna (Haan, 2009). Enn 

fremur kom í ljós að almennt eru foreldrar ekki mikið að setja reglur þegar kemur að 

afþreyingu og samskiptum barna sinna á Internetinu. Foreldrar eru stundum hræddir við að 

börnin þeirra stofni sína eigin samskiptasíðu en þrátt fyrir það setja þeir krökkunum yfirleitt 

ekki reglur þegar kemur að því hvaða upplýsingar þau eigi ekki að setja á Netið eða þegar 

kemur að samskiptum við ókunnuga. Foreldrar virðast hins vegar frekar setja reglur þegar 

kemur að niðurhali og tíma á Internetinu (Kirwil o.fl., 2009). Flestir viðmælendurnir töluðu 

um að engar reglur væru á heimilinu um netnotkun. Nokkrir nefndu að þeir ættu ekki að vera 

á einhverjum óviðeigandi síðum en annars væru engar sérstakar reglur sem foreldrarnir settu. 

Rannsóknir hafa sýnt að upplifun unga fólksins er ekki alltaf sú sama og fullorðinna þegar 

kemur að hættum á Internetinu. Samkvæmt EU Kids Online rannsókninni þá hefur ungt fólk 

mestar áhyggjur af einelti en það er hins vegar óalgengasta hættan samkvæmt rannsókninni. 

Almenningur hefur hins vegar mestar áhyggjur af því að ungt fólk hitti einhvern sem það 

kynnist á Internetinu (Livingstone o.fl., 2011). Þetta kom einnig glögglega í ljós í viðtölunum, 

að krakkarnir hafa áhyggjur af einelti á Internetinu og þá sérstaklega á síðum þar sem hægt er 

að koma fram nafnlaust eins og til dæmis Formspring. Krakkarnir töluðu hins vegar ekkert 

um að þau hefðu hitt einhvern sem þau kynntust á Internetinu nema ein sem hafði hitt 

viðkomandi í smá stund áður en hún bætti honum við á Facebook. Eins og áður sagði höfðu 

stelpurnar áhyggjur af samskiptum við ókunnuga en strákarnir virtust ekki hafa áhyggjur af 

því.  

Samkvæmt rannsókn sem var framkvæmd árið 2010 á Englandi kom í ljós að unga 

fólkið vissi ekki eins mikið um Internetið og fullorðna fólkið gerði ráð fyrir (Chatfield, 2012). 

Ég verð nú að viðurkenna að mér fannst unga fólkið sem ég tók viðtöl við vita meira um 

Internetið en ég gerði ráð fyrir, enda hefur margt breyst á þremur árum eða frá því þessi 

rannsókn var gerð á Englandi. Samkvæmt þessari sömu rannsókn þá var öryggi á Internetinu 

þátttakendum ofarlega í huga og oftar en ekki töldu þeir sig vita allt sem þarf að vita þegar 

kemur að öryggi á Netinu.  Þeir höfðu til að mynda áhyggjur af því hvað aðrir vissu um þá á 

Netinu eða hverju væri hægt að komast að um þá í gegnum Internetið (Chatfield, 2012). 

Viðmælendur mínir voru misklárir á því hvernig öryggisstillingarnar væru hjá þeim á til að 

mynda Facebook. Einn viðmælandi gat svarað mér og sagt hvaða upplýsingar væru sjáanlegar 

fyrir almenning en aðrir viðmælendur voru ekki klárir á því. Það voru margir sem sögðust 

vera með myndir og helstu upplýsingar lokaðar fyrir almenningi. Þeir sögðust samt flestir 

passa sig á því að setja aðeins það sem þeir vilja að aðrir sjái á Facebook síðuna sína, það var 

sú öryggisregla sem flestir viðmælendur nefndu. Að öðru leyti fannst mér þeir ekki hafa 

miklar áhyggjur af öryggi á Internetinu.  

6. Lokaorð 

Í þessari rannsókn var fjallað um það hvernig ungt fólk á aldrinum 14-16 ára upplifir sig sem 

einstaklinga á Internetinu. Markmið rannsóknarinnar var að kanna hvernig ungt fólk notar 

tæknina í dag og þá helst Internetið, að fá að heyra rödd unga fólksins og hvaða merkingu það 

leggur í Internetið og tæknina í dag, hvað þeim finnst og hvernig þau skilgreina og skilja 

þessa hluti í lífi sínu. Gengið var út frá ákveðnu umræðuefni og spurningum með það í huga 

að viðmælendur hefðu svigrúm til þess að koma sínum skoðunum og hugsunum á framfæri. 

Einnig var markmiðið að komast að því hvernig unga fólkið notar þær samskiptasíður sem eru 

í boði og hvað það telur vera neikvætt og jákvætt við Internetið. Til þess að ná fram þessum 

markmiðum voru tekin viðtöl við 8 einstaklinga á aldrinum 14-16 ára (8.-10. bekk) og þau 

spurð spurninga um Internet notkun sína.  

Internetið varð opinbert árið 1993 og þá voru aðeins 3 milljónir notenda í heiminum. 

Næstu fimm árin fjölgaði þeim í hundrað milljónir og árið 2001 voru notendur í kringum 600 

milljónir. Engin önnur tækniuppgötvun hefur breiðst jafn hratt út og Internetið. 

Tæknibyltingin hefur áhrif á okkur öll en við upplifum hana hins vegar öll á mismunandi hátt 

(Hart, 2004). Það heyrast bæði jákvæðar og neikvæðar raddir þegar kemur að samskiptum á 

Internetinu. Einhverjir tala um að Internetið sé að endurskapa heiminn. Svo eru aðrir sem eru 

ekki eins bjartsýnir gagnvart Internetinu og tala meðal annars um að samskipti á Netinu geti 

verið ávanabindandi, grunnhyggin og innantóm og geti komið í veg fyrir sterkari og meira 

fullnægjandi persónuleg samskipti (Curran, Fenton og Freedman, 2012). Ljóst er að ungt fólk 

er mistæknivætt eins og við öll en það er hins vegar óhætt að segja að það er mjög virkt á 

ýmsum samskiptamiðlum. Það nýtir sér að sjálfsögðu Facebook í miklum mæli en einnig 

samskiptasíður á borð við Formspring og talkd sem fullorðnir gera ekki og vita þeir í rauninni 

fæstir út á hvað þessar síður ganga. Það voru allir viðmælendur inni á einni eða fleiri 

samskiptasíðum þegar viðtölin voru tekin. Það var svo ekki fyrr en rétt undir lok 

ritgerðarskrifanna að ég komst að því að þeir eru ekki eins mikið inni á Formspring lengur, 

heldur eru þeir komnir inn á talkd, sennilega í staðinn. Þegar viðtölin voru tekin í nóvember 

2012 þá voru viðmælendurnir margir hverjir með sína eigin síðu á Formspring eða að skoða 

síður hjá öðrum. Núna rúmum fjórum mánuðum seinna eru þeir komnir inn á aðra svipaða 

síðu, talkd. Þetta sýnir hvað unga fólkið er fljótt að finna sér nýja afþreyingu á Internetinu 

sem gerir þar af leiðandi foreldrum og öðrum erfitt fyrir að fylgjast með þróuninni. Þetta sýnir 

einnig að mínu mati hversu mikilvægt er að rannsaka og fylgjast með því hvað ungt fólk er að 

gera á Internetinu og mér finnst ástæða til þess að taka fram hversu mikilvægt það er að tala 

við unga fólkið sjálft og heyra þeirra skoðanir og upplifanir. 

Það kom mér mjög á óvart hversu mikill munur er á milli kynjanna þegar kemur að 

tölvuleikjanotkun. Strákar eru í mun meira mæli að spila tölvuleiki en stelpur og þeir eru 

einnig í öðruvísi leikjum en þær. Strákarnir eru frekar í ofbeldistengdum leikjum en stelpurnar 

en þeir eru einnig í uppbyggjandi og krefjandi leikjum svo sem Roonscape og Minecraft. 

Stelpurnar nefndu frekar leiki eins og Tetris, Songpop og Poollife. Rannsóknir hafa sýnt að 

strákar eyða meiri tíma í að spila tölvuleiki en stelpur og að Ísland er með hæsta hlutfallið í 

Evrópu af ungu fólki sem finnst skemmtilegast að fara í tölvuleiki. Rannsakendur telja að 

nauðsynlegt sé að líta á tölvuleiki sem hvatningartæki fyrir ungt fólk en ekki sem tímasóun 

(Þóroddur Bjarnason o.fl., 2006; Kalmus, Runnel og Siibak, 2009). Ég set hins vegar 

spurningarmerki við það þegar kemur að ofbeldisleikjum sem hvatningartæki eins og Call of 

duty sem snýst um að skjóta andstæðinginn til bana og fá stig fyrir. Hins vegar eru eins og 

áður sagði margir leikir uppbyggjandi sem ungt fólk er að spila. Einn kvenkyns viðmælandi 

taldi mikilvægt að ungir drengir sem eru að spila ofbeldisfulla tölvuleiki þyrftu að fá einhvers 

konar fræðslu um eðli og hættur leikjanna. Þar er ég fullkomlega sammála henni en ég tel hins 

vegar að foreldrar þurfi ekki síður á þess konar fræðslu á halda. 

 Viðmælendur mínir höfðu margir áhyggjur af einelti á Internetinu og ekki síst á síðum 

eins og Formspring þar sem hægt er að koma fram nafnlaust. Rannsóknir sýna meðal annars 

að þegar kemur að hættum á Internetinu þá hefur ungt fólk mestar áhyggjur af einelti en það 

er hins vegar óalgengasta hættan (Livingstone o.fl., 2011). Viðmælendur mínir höfðu margir 

hverjir einhvers konar Interneteineltis sögu að segja og þrír höfðu eins og áður sagði lent 

sjálfir í einelti á Internetinu. Sögur þessara þriggja viðmælenda voru ekki fallegar en sem 

betur fer enduðu þær allar farsællega þar sem allir aðilar sættust að lokum. Að mínu mati voru 

viðmælendurnir meðvitaðir og upplýstir um einelti á Internetinu sem er mjög mikilvægt í dag 

en hins vegar má alveg örugglega gera betur þegar kemur að fræðslu um þetta málefni. 

 Útlitsdýrkun á meðal kvenkyns viðmælenda minna kom mér töluvert á óvart. Ég 

spurði ekki sérstaklega út í þetta heldur var útlitsdýrkun eitthvað sem nokkrar stelpurnar 

komu sjálfar inn á. Það hefur verið töluverð umræða um útlitsdýrkun og fitufordóma í 

samfélagsumræðunni að undanförnu. Að mínu mati er það mikið áhyggjuefni að þessir 

fordómar séu að ná til unga fólksins og séu farnir að hafa áhrif á sjálfsmynd unglingsstúlkna á 

aldrinum 14-16 ára og líklega yngri. Þessir fitufordómar og útlitsdýrkun höfðu greinileg bein 

og óbein áhrif á stelpurnar og þetta var eitthvað sem þær vildu tala um og vekja athygli á. Það 

er að mínu mati gott fyrir þær að tala um þetta og mikilvægt að umræðan um þessi mál sé 

opin og uppbyggjandi fyrir ungar stúlkur. 

 Lash talar um hvernig ákveðin félagsleg tengsl víkja fyrir tímabundnum samskipta 

tengslum sem eru hröð en um leið fjarlæg. Félagsleg tengsl eru farin að ná þvert yfir heiminn. 

Samþjöppun tíma og rýmis í nútímanum, aukin miðlun félagslegra samskipta og jafnvel 

líkamleg virkni í gegnum tæki og vélar þýðir það að lífið sjálft er orðið tæknilegt (Lash, 

2002). Samskipti á Internetinu er eitthvað sem við þekkjum öll í dag og hefur færst mjög í 

aukanna með tilkomu samskiptasíðna, forrita og nýrra tegunda farsíma. Það hefur vakið 

athygli mína að undanfarnar vikur og mánuði hafa vinsældir myndskilaboða í gegnum farsíma 

aukist. Þessi myndskilaboð eru hugsanlega að koma í staðinn fyrir textaskilaboð að einhverju 

leyti. Þetta er enn eitt dæmið um það hversu hröð tækniþróunin er í raun og veru. Að mati 

Wajcman hefur þessi nýja tækni og þessir nýju miðlar endurstillt sambönd milli einstaklinga 

og þess rýmis sem þeir nota sem breytir svo grunni félagslegra samskipta. Tilkoma til dæmis 

síma og Internets skapar nýja gerð félagslegra sambanda, athafna og iðkunar (Wajcman, 

2008). Viðmælendur mínir eru duglegir að nýta sér ýmsa samskiptamöguleika á Netinu til 

dæmis Skype, Facebook, Formspring og Tumblr. Þau sögðust öll vera mikið á Facebook og 

mörg hver sögðust vera með það opið á meðan þau væru í tölvunni til þess að aðrir gætu haft 

samband við þau á spjallinu. Stelpurnar höfðu óneitanlega meiri áhyggjur af samskiptum við 

ókunnuga á Internetinu og af aðgengi að upplýsingum um þær og myndum af þeim. Strákarnir 

virtust ekki hafa eins miklar áhyggjur af þessu. Nokkrar stelpur töluðu um að þeim hefði 

brugðið þegar þær áttuðu sig á því að einhver ókunnugur eldri maður væri að skoða 

myndirnar þeirra eða að reyna að gerast vinur þeirra á Facebook. Það væri mögulega hægt að 

koma í veg fyrir svona atvik með meiri fræðslu og opinni og upplýstri umræðu milli foreldra 

og barna.  

Hagnýtt gildi þessarar rannsóknar felur aðallega í sér aukinn skilning á notkun ungs 

fólks á Internetinu í dag. Þessi ritgerð tekur á mörgum hliðum Internetsins og gefur því breiða 

sýn á viðfangsefnið. Eins og áður hefur komið fram er ungt fólk í dag að alast upp með allt 

önnur tæki og tól í höndunum en kynslóðirnar á undan þeim. Þessi tæki færa ungu fólki alls 

kyns gagnlegar og uppbyggjandi upplýsingar á nokkrum sekúndum en á sama tíma geta þau 

einnig fært þeim hættulegar og neikvæðar upplýsingar. Vegna þess hversu hröð þróunin er 

orðin er mikilvægt að rannsaka þetta viðfangsefni reglulega og í því sambandi er nauðsynlegt 

að fá að heyra rödd unga fólksins sem lifir og hrærist í heimi tækninnar og Internetsins. Til 

þess að ungt fólk sé ábyrgir notendur Internetsins þarf það að fá góða og uppbyggilega 

fræðslu sem fyrst á skólagöngunni. Einnig er mikilvægt að foreldrar sæki sér þekkingu og fái 

einhvers konar fræðslu til þess að geta átt í góðum og opnum samræðum við börnin sín um 

jákvæðar og neikvæðar hliðar Internetsins. 

Eins og ég hef áður sagt þá gengu viðtölin framar vonum og voru hvert öðru 

skemmtilegra. Mér finnst ómetanlegt og er virkilega þakklát fyrir að hafa fengið tækifæri til 

að gera þessa rannsókn og taka viðtöl við þetta merkilega unga fólk. Án viðmælenda minna 

væri þessi ritgerð ekki sú sem hún er í dag. Unga fólkið okkar hefur margt að segja og við 

verðum að hlusta á það núna sem aldrei fyrr. 

Viðauki I: Kynningarbréf til þátttakenda og foreldra/forráðamanna 

 
Ungt fólk og Internetið 
 
Undirrituð er nemandi í mastersnámi í mannfræði við Háskóla Íslands og er að gera rannsókn 

um Internetnotkun ungs fólks á aldrinum 14-16 ára. Tilgangur rannsóknarinnar er að skoða 

hvernig ungt fólk notar Internetið í dag þar sem Internetið er aðgengilegt ekki aðeins í tölvum 

heldur einnig í símum. Leiðbeinandi minn er Unnur Dís Skaptadóttir prófessor í mannfræði. 

Áætluð verklok rannsóknarinnar eru í maí 2013. 

Ég ákvað að leita viðmælenda fyrir rannsóknarverkefnið í [þessu bæjarfélagi] og 

notast verður við snjóboltaúrtak til þess að finna viðmælendur. Þar sem viðmælendur eru 

undir lögaldri verður beðið um skriflegt leyfi frá foreldrum/forráðamönnum (sjá 

samþykkisyfirlýsingu). Tekið skal fram að foreldrar/forráðamenn geta ákveðið að láta barnið 

hætta í rannsókninni á öllum stigum hennar. Einnig verða viðmælendur látnir vita að þeir geti 

hætt þátttöku hvenær sem er. 

Notuð verða dulnefni í lokaritgerðinni og séð verður til þess að ekki verði hægt að 

rekja svör til viðmælenda á neinn hátt. Í viðtölunum verður notast við opnar spurningar en 

lagt er upp með að þau verði spjall á milli rannsakanda og viðmælanda þar sem báðir aðilar 

ákveði umræðuefnið í sameiningu. Að neðan set ég nokkur umræðuefni sem ég legg upp með 

en listinn er ekki tæmandi. 

 

-Hefur þú aðgang að tölvu heima hjá þér eða í skólanum? 

-Hvað eyðir þú sirka miklum tíma í tölvunni á dag? 

-Átt þú sjálf/ur tölvu eða iPad? 

-Kemstu á Internetið í tölvunni þinni? tölvunni heima? eða símanum? 

-Hvað ertu helst að skoða á Netinu? 

-Hvað finnst þér skemmtilegast að gera á Netinu? 

-Ertu inni á spjallsíðum svo sem Facebook og Twitter? 

-Hvað ertu helst að gera inni á þeim, til dæmis spjalla við vini, setja inn myndir, setja inn 

stöðuuppfærslur? 

Ef einhverjar spurningar vakna hjá foreldrum er velkomið að hafa samband við undirritaða 

með tölvupósti eða í gegnum síma. 

Með kærri kveðju, 

Rannveig Einarsdóttir, e-mail:  rae14@hi.is , sími: 8666177. 



94 

 

Viðauki II: Samþykkisyfirlýsing Foreldra/forráðamanna 

[Staður], nóvember 2012. 
 

Samþykkisyfirlýsing 
 

Ég samþykki hér með að barnið mitt__________________________________________ 

megi veita viðtal um Internetnotkun sína, í tengslum við mastersverkefni Rannveigar 

Einarsdóttur í mannfræðideild við Háskóla Íslands.  

Tekið skal fram að foreldrar/forráðamenn geta ákveðið að láta barnið hætta í 

rannsókninni á öllum stigum hennar. Einnig verða viðmælendur látnir vita í upphafi viðtals að 

hægt sé að hætta við þátttöku hvenær sem er. 

 

 

Undirskrift foreldris / forráðamanns 

 

_________________________________________________________________ 

Viðauki III: Samþykkisyfirlýsing Þátttakenda 

[Staður], nóvember 2012. 
 

Samþykkisyfirlýsing 
 

Ég  ______________________________________________ samþykki hér með að tekið 

verði viðtal við mig um Internetnotkun mína, í tengslum við mastersverkefni Rannveigar 

Einarsdóttur í mannfræðideild við Háskóla Íslands.  

Tekið skal fram að viðmælendur geta ákveðið að hætta þátttöku í  rannsókninni á 

öllum stigum hennar.  

 
 

 

 


